
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АМЬДРАЛЫН БОСГО БУЮУ ТӨВӨГТЭЙ НАСНЫ ТУХАЙ ЗАХИДЛУУД

	Тийм ээ, идэр насныхаа үеийг цааш нь үргэлжлүүлэн бичих тутам надад төдий чинээ төвөгтэй хэцүү байх юм. Тэгээд ч энэ үеийн алдаг оног дуртгалууд дотор л миний амьдралын эхлэлийг цаг үргэлжид яруу тод гэрэлтүүлж байсан тэрхүү цэвэр ариун сэтгэгдэл санаанд ордог буюу. Идэр насныхаа хоосон цулгуй байдлаас бушуухан зугтан холдож үерхэл нөхөрлөлийн таатай сайхан, ялдам зөөлөн сэтгэл энэ насны төгсгөлийг хурц тод өнгө гэрлээрээ дахин гийгүүлж яруу найргийн адил шинэ, залуу насны эхлэл болох тэрхүү баяр баясгалантай үед хүрч очих сон гэж өөрийн эрхгүй бодогдох боллоо.

	ЛЕВ ТОЛСТОЙ

	«ИДЭР НАС»

	 

	СУРСАН ЗАН

	Нэгэн яриаг тайлбарлах анхдугаар өмнөх үг

	 

	Ухаандаа социологичдын «өвчтөн» болсон нэг жаал эцэг эхтэйгээ ямар харилцаатай байдаг тухай тэдний асуултад «Хамгийн харамсалтай нь тэд биднийг багадаа ямар хүүхэд байсныг мэддэг явдал юм» гэж хариулжээ.

	Тэр хүүхэд дөнгөж арван таван нас хүрч байсан, боловч минийхээр бол шийтгэл ч гэж болмоор ийм үг хэлж ихээхэн түгээмэл байдаг архагшсан өвчин болох төрүүлсэн хүүхдийнхээ талаарх эцэг эхийн сурсан занд «онош» тавьсан байна.

	Анхны хүүхэд мэндлэхээс эхэлж ярья. хүүхэд төрөх нь ихэнх тохиолдолд ямагт баяр баясгалан байдаг. Бөөн баяр хөөр, аз жаргал шүү дээ! Энэхүү аз жаргал хоёр дахь удаад бол бүр ч онцгой мэдэгддэг билээ. Шинэ хүн мэндлэх хорвоогийн жам ёс авч эхний хүүхэд төрөх үеийн баяр хөөр ямагт санамсаргүй байдаг юм. Энэчлэн эцэг эхийн туршлага ч гэсэн өөр өөр байдаг. За тэгтэл хоёр дахь хүүхэд гараад ирнэ. Энэ үед эцэг эх хоёр арай ч өнөөх анхны хүүхэд төрж байх үеийнх шиг биш нэлээд юм мэддэг болсон байдаг. Гэвч хоёр дахь хүүхэд төрсөн тэр даруйд эцэг эх хоёрын өөрсдөд нь бас нэг гайхамшигт зүйл мэдрэгддэг. Тэр нь мань хоёр тэр дороо л гэнэтхэн анхныхаа хүүхдийн насаар залуужих шиг болдог явдал юм. Өөрөөр хэлбэл тэдний хувийн амьдрал нь хэдэн жилээр эргэж хувь заяанд нь бүх юм дахин давтагдаж байх шиг санагдана.

	Он цаг улиран улирсаар. Шинэ хүн маань эцэг эхийн бөөн хайр, анхаарал халамжийг өөртөө татаж, тэд хүүхдэдээ зав чөлөө гаргаж түүнд хэрэгтэй, шаардлагатай юу л байна тэр бүхнийг нь худалдан авах хэрэг гарна. Сүүнд харайлгаж, найтаасан ч сэтгэл зовниж эхэлнэ. Тэргэнд нь суулгаад ээж нь бөөцийлдөг цаг байхад аав нь хөтлөөд цэцэрлэг рүү нь харайлгадаг цаг ирнэ. Эмээ нь дэлгүүрээс тоглоом авчирч, өвөө нь тор дүүрэн идэх уух юм цуглуулж ирнэ. Тийнхүү хүүхэд өвөрмөц хиймэл дагуул болсон эцэг эх, өвөө эмээ, төрөл садан нь тойрон эргэлдсэн ямар нэгэн бяцхан гараг болон хувирдаг.

	Тэгсээр өнөөх хүүхэд маань нэлээд бие даасан байдалтай болж буй нь аяндаа гаднаас мэдэгдэж эхлэх цаг ирнэ. Өнөөх дэлгүүрээс худалдан авч байдаг тоглоомууд түүнд хэрэггүй болно. Цэцэрлэгт нь заавал хүргэж өгөх шаардлагагүй болно. Бүрэн гараас гарч, өөрийн сонирхол, өвөрмөц орчинтой болно.

	Тэг тэгсээр өнөөх хүүхэд маань өсвөр насандаа орно. Тэр насны нь гол онцлог бол өөртөө засан тохинох эрх олж авах, өөрийгөө хүндлүүлэх, эрх тэгш байх гэж эрмэлзэх явдал байдаг.

	Гэхдээ энэ бүхэн нь туйлын гэнэн яг л хүүхдийнхээрээ байна гээч. Овоо ухаан сууж, хэрсүүжээ юү гэтэл юм болгоныг өөрийнхөөрөө болгох гэж уурлаж уцаарлах нь их болж ирнэ.

	Зөрчил үүсэж, төвөгтэй нас эхэллээ. Эцэг эх хүүхэд хоёрын хооронд, сургууль, шилжилтийн насны хүүхэд хоёрын хооронд өчигдрийн хүүхэд маргаашийн том хүн хоёрын өөрсдийнх нь хооронд босго бий болж түүнийг тэр хүүхэд өөрөө ч, түүний ойр тойрны хүмүүс ч алхан гарах хэрэгтэй болно.

	Тэгэхдээ тэрхүү босгоор хэн эхэлж хөл тавих ёстой вэ? Мэдээж эцэг эх нь л. Тэгтэл яг энэ үед нөгөө сурсан зан гараад ирдэг юм. Тэдний хүү буюу охин хүүхэд байхаа хэдийнээ больжээ. Бяцхан хүний тухай ойр тойрныхны ойлголт түүний хүүхэд ахуй насны үед нэгэнт өнгөрсөн байна. Хэрэв өсвөрийн насны хүүхдийн бодит байдалд чиглэсэн эцэг эхийн хүчин чармайлтад математикийн олонлогийн шулуун шугам татаж үзвэл шууд л тал тал тийшээ заах бий. Гэтэл томчуул өөрсдөө хүүхэд маань өнөөх л дуулгавартай, үгэнд оромтгой багынхаараа бидэнд ойр дотно хэвээрээ л байх болно гэж бат итгэсээр байдал Тэгэвч эцэг эх нар үр хүүхдээ өөрөөсөө холдуулах бүхнийг бараг л цөмийг өөрсдөө хийчихдэг. Арай ч дээ... Гэвч ийм л байдаг. Юу гэвэл төрсөн хүүхдийнхээ талаарх сурсан зан, хүүхэд маань бидний үгнээс гажихгүй гэж өөрсдийн ухамсарт боловсруулсан улиг домог болсон зүйл, хүүхэд нь ааш зан, явдал суудал, үг яриандаа мөрдөж байх ёстой тэр зүйл нь хамгийн ойр дотнынхны харилцаанд саад тотгор болдог байна.

	Тиймээс «хамгийн харамсалтай нь тэд биднийг багадаа ямар хүүхэд байсныг мэддэг явдал юм» гэсэн энэ үг тийм ч гайхалтай биш ажээ.

	Эцэг эх нар хүүхдээсээ хоцорчээ...

	 

	 

	ӨЧИГ

	Бичлэгийн төрлийг тайлбарлах хоёр дахь өмнөх үг

	 

	Эцэг эх нар хүүхдээсээ хоцорчээ. Гэхдээ эцэг эх бол нийгмийн чухал бүрэлдэхүүн хэсэг гэдгийг шууд хэлэх нь зүйтэй. Хэрэв бид төрүүлсэн хүүхдийнхээ нарийн ширийн асуудлыг ойлгодоггүй олон арван эцэг эхийн тухай ярьж байгаа бол тэрхүү эцэг эхээс үр хүүхдээ мэдэх талаарх сурсан зан, нийгмийн ямар нэгэн хэсэг болох хүүхэд маань хүүхдээрээ л байх ёстой гэдэг үзлийн талаар зүй ёсоор хэлэх ёстой. Энэ бол нарийн зүйл л дээ. Би бол шийдэх асуудал л гэмээр байна.

	Эцэг эх үр хүүхдийн хоорондох бие биеэ үл ойлгох явдлыг дотоодын, гэр бүлийн гэж томьёолж болох талтай авч тэр нь яваандаа эрт орой, хэзээ нэгэн нагт, ялгаагүй нийгмийн хэрэг болон хавирдаг юм.

	Хэцүү хүүхэдтэй эцэг эхийнх нь дараа ёс адил сургууль, айл хөршийнхөн, заримдаа сэргийлэхийнхэн, тэг тэгсээр насанд хүрээгүй хүүхдийн хэрэг эрхлэх комисс, засан хүмүүжүүлэх колонийнхон ажилладаг. Өчигдөрхөн л эцэг эхийнхээ алган дээр бөмбөрөн өссөн хүү, охины хувь заяанд орон зай, цаг хугацаа шарх сорвио үлдээж олон жил хөвөрнө.

	Гэвч энэ талаар өгүүлэхээ одоохондоо түр азнаж, «захидлын» бичлэгийн төрлийн талаар ярья. Тэгэхдээ бодит байдал дээр тулгуурлан өгүүлэх нь илүү ашигтай.

	Ийм учиртай юм л даа.

	Зохиолч бол ямагт нийгмийн төлөөлөгч байдаг. Энэ томьёоллоос хуучин агуулгыг нь авч хаяад ярьсан ч оюун санааны төлөөлөгч юм. Зохиолч бол мянга мянган уншигчийн өмнө өчиж байдаг тийм хүн. Тэгтэл уншигчийн зүгээс зохиолчийн өөрт нь бас ханддаг нь ч гайхалтай бус юм. Үүнийг утга зохиолд хамаатай зүйл ч гэж болно.

	Зохиолч болгон өөрийн гэсэн уншигчтай. Зохиолч барьсан үзэг, бичиж туурвисан ном зохиолоороо эмзэг асуудлыг хөндсөн бол тэр нь уншигчийн сонирхлыг татаж, таашаал хүлээдэг ёсон бий.

	Миний үргэлжилсэн үгийн зохиол өсвөр үеийнхэнд зориулагдсан байдаг юм. Би насанд хүрсэн хүмүүс, өсвөр үеийнхний тухай, тэдний бие биеэ ойлгох шулуун шугам зөрж оддог тэр л үеийн тухай бичдэг. Хоёр хүн бие биеэ ойлгож чадахгүйд хүрвэл гурав дахь этгээдэд ханддаг.

	Сургуулийнхаа багшид, нэг давхрынхаа хөршид, найз нөхөртөө, кинонд, номд хандана. Тэгвэл миний номын хариу өчил сэдвийн хувьд бараг хэдийн төлөвлөгдчихсөн зүйл юм.

	Гэхдээ бусдад өчсөнөөс өөртөө өчих нь амар гэдгийг би хэлэх гэсэн юм. Сонсож чагнахаас зөвлөгөө өгөх нь чухал. Хийж бүтээсэн юмныхаа эцэст цэг тэмдэг тавих явдлаас тойрч гарах эрхийг утга зохиолд олгосон юм. Цаана наанагүй нэг оронтой цэг тэмдгийн оронд уншигчийг сэтгэх бодоход хүргэх олонд цэг тэмдэг тавьж болно. Амьд хүний өчил бол чухамдаа тэр олон цэг тэмдгээс эхэлж бүрэн тодорхой цэгт хүргэхийг эрмэлздэг учиртай. Анхаарлын тэмдэгт хүрч чадвал бүр л сайн.

	Тэгвэл олон янзын үүрэг байдаг.

	Тэрхүү үүргийн нэгэнд бусдын үгийг сонсох явдал ордог. Бололцооныхоо хэрээр хариу өгөх ёстой. Тайтгаруулж, эсвэл зөвшөөрч, нэг бол татгалзаж, үгүй бол гэмшиж, зовж түгшин чимээгүй өнгөрөөх ч бий.

	Би энд хоёр санаа дэвшүүлж эдгээр мөрүүдийг бичлэгийн захидлын хэлбэр гэж нэрлэлээ. Хоёр хүн маргалдаад буруу зөвөө олуулах гэж гурав дахь этгээдэд ханддагийн адилаар миний нэрээр ирсэн захидлуудыг энд би хаягийг нь өөрчлөөд нийтлэв.

	Захидлын хариу болгож миний хэлэх үг, өгүүлбэр асуудлыг төгс төгөлдөр шийдчихсэн юм шиг битгий л харагдаасай билээ гэж хэлэх байна. Яагаад гэвэл уг хүний хооронд чухам юу болсныг үнэндээ төдий л сайн мэдээгүй хүнд маргааныг таслах амаргүй байдаг. Гэсэн хэдий боловч нэгэнт л захидал гэдэг бичлэгийн төрөл байгаа болохоор захидлын хариу захидлаараа л байг.

	Нэг зүйлийг тодруулахад, энэхүү бичлэгийн төрөл захидал бичсэн, хүмүүсийн хүсэл эрмэлзлээс бус харин маргааны дүнд бий болсон юм шүү.

	 

	Нэг дэх өчил : Надя

	 

	Би өөрийн бага нас, насанд хүрсэн хүмүүстэй хэрхэн харьцдаг тухайгаа ярих гэсэн юм. Ингэх нь сонин байх гэж бодож байна. Ер нь ч миний бага насны тухай яриа бол зөвхөн миний өөрийн бага насны тухай яриа биш болох нь мэдээж. Энэ талаар их ярьж, байна, гэсэн ч хэн нэг хүний хувь заяаны тухай яриаг хүн болгон зэрэгцүүлэн боддог болоосой гэж хүсэх байна.

	Хүүхдийг бүр багад нь, ерөөс тодорхой насанд хүртэл энхрийлэх хэрэгтэй гэж олон хүн үздэг бөгөөд гэхдээ энхрийлэх, эрхлүүлэх хоёрыг олонтоо хутгадаг. Тэгвэл би насанд хүрч бүх талаар бие даасан хүнд хүртэл энхрийлэл хэрэгтэй гэж бодож байна. Тэгэхдээ ямар хэмжээнд, яаж энхрийлэх вэ гэдгийг мэдэх хэрэгтэй. Хэрэв насанд хүрсэн хүмүүс ямагт хүүхэд ахуй насаа дурсаж байвал хар элгийн хүн хар элгийн байхаа больж хүмүүс бие биеэ зөв, сайн сайхнаар ойлгож сурна. Нэлээд явдалтай байсан бага насаа хэзээ нэгэн цагт хэн нэг хүн дурсан санахад хамгийн хатуу хүн хүртэл нэг хэсэгтээ уяран зөөлөн болдог удаа бий.

	Одоогийн хүүхэд даарч хөрөх, өлсөж цангахыг мэдэхгүй. дайн байлдааны аюулгүй мөн ч сайхан юмаа гэж ярьдаг. Тийм ч байж болох юм. Гэхдээ манай яаруу тэвдүү энэ зуунд бусдынхыг байтугай өөрийн хүүхдийг энхрийлэх, санаа сэтгэлийг нь сонсох, ойлгох зав чөлөө олдохгүй байх явдал байсаар л байна. Тиймээс ч хүүхэд орчин тойрныхоо юманд бие дааж үнэлэлт дүгнэлт өгч эцэг эхтэйгээ огт адилгүй болж өсдөг биз ээ. Хүүхэд яаж ч хурдан өсөж том болж байлаа гэсэн түүнд энхрийлэл хайр халамж зайлшгүй хэрэгтэй. Тэгэхдээ тэр нь улиг домог болсон арчаагүй гомдох цөхрөлтэй давхацсан бус тодорхой байх ёстой.

	Тиймээс л би том хүмүүс бусдын хүүхдийг юуны өмнө тэдний анхаарал халамж хэрэгтэй хүн гэж үзээсэй гэх гэсэн юм.

	Би хүүхэд байхдаа аавтайгаа цуг зугаалж наадан баясаж яваа хүүхдийг хараад дандаа атаархдаг байлаа. Би хэн нэгэн хүнийг ааваа гэхсэн гэж их хүсдэг байж билээ. «Аав» гэдэг сэтгэл татам энэ үг миний хувьд бүхэлдээ огтын хүртээлгүй өнгөрсөн юм. Надад аав байсан уу гэвэл байсан. Гэвч бидэн дөрвийн хэн нь ч түүнийг ааваа гэж дууддаггүй байв. Тэр хүн биднийг хаяад явчихсан юм уу гэвэл бас үгүй, бидэнтэй цуг л байж байсан. Бид түүнийг өдөр бүхэн харж байв. Гагцхүү тэр миний дотроо төсөөлөн боддог эцэг шиг тийм эцэг болж чаддаггүй байлаа.

	Минийхээр бол аав маань хөгжилтэй, ухаалаг, сайхан зантай, хүчтэй, хатуу шаардлагатай, юм бүхнийг хийж чаддаг тийм л хүн байх ёстой байв.

	Нэг удаа ээж, биднийг гудамжаар явж байхад надаас арай дүү охинтойгоо эрхлэн наадаж байгаа нэг аав бидэнтэй тааралдав. Би түүнийг их харж зогсов Тэр аав охинтойгоо хөөцөлдөн тоглож, барьж аваад дээш нь шидэж, эргүүлж, мөрөн дээрээ суулгаж байв. Охин нь тэгэхэд хөхөн баясаж чихдэж, үсдэж «Алив аав аа дахиад» гэж шаардаж байж билээ. Тэгтэл хэн нэг хүн надтай ингэж тоглодог бол түүнийг би ааваа гэх гэсэн билээ гэж надад айхавтар бодогдож билээ.

	Тэгээд ээж гараас минь угзарч байлаа ч би явахыг бодсонгүй. Тэр охины аав хүрч ирж надтай тоглохыг хүлээж зогссон юм. Ээж дахин дахин хүчтэй угзарсан боловч би байрнаасаа огтхон ч хөдөлсөнгүй. Тэгээд болохгүй болохоор нь ээж гараа суга татаж аваад «Тэгвэл чи ганцаараа үлд, би явлаа» гэж уурласан юм. Би газар суугаад уйллаа. Тэгтэл өнөөх охин нь над руу зааж ааваасаа «Энэ яагаад уйлж байгаа юм бэ?» гэж асуув. Тэгэхэд нь аав нь, «Энэ том хүний үгэнд ордоггүй муухай ааштай охин байна» гэж тайлбарлаад охиноо хөтлөөд яаран одож билээ. Тэр охины аав нь зөвхөн түүний л аав юм шиг санагдаж миний найдвар талаар болсонд би бүр ч их гомдон уйлсан юм.

	Тийнхүү би дандаа муухай аашлах болсон бөгөөд чухам яагаад тэгж уур уцаар болж уйлдаг тухайгаа том хүмүүст яагаад ч тайлбарлан хэлж чадаагүй. Би бол аавтай л даа! Тэгэхдээ тэр хэзээ ч биднийг энхрийлдэггүй байв. Тэр байтугай бид бүгдээрээ түүнээс айдаг байлаа. Яагаад гэвэл тэр үеийнхээ хүүхэдтэй гадаа гарахыг зөвшөөрөхгүй, хажууд, нь гэртээ тоглох гэхээр үймж шуугилдлаа гэж уурлана. Хэрэв бид үгэнд нь орохгүй бол тэр үг дуу ч үгүй гартаа аль тааралдсан юмаараа биднийг зоддог байв. Тиймээс бид түүнтэй тааралдахгүй байхыг аль болохоор хичээдэг байв.      

	Харин ээж биднийг аав гэж хэлүүлж сургах гэж их л мэрийдэг сэн. Тэгээд түүнийг дуудах хэрэг гарвал биднээс хэн нэгний нь явуулна. Тэгэхэд нь бид түүнийг чимээ сонсохыг нь хүлээж зогсож байгаад «Ээж дуудаж байна» гэж хэлэх юм уу, аль эсвэл буцаж очоод «Та өөрөө оч, тэр чинь наашаа харахгүй байна» гэж айсан янзтай хэлдэг байв. Ээж «өөдгүй амьтад, та нар энэ муухай зангаа одоо л засаж эцгийгээ эцэг гэхгүй бол хожмоо муу юм болно» гэж биднийг загнана. Аавд ч үг хаяна. Тэглээ гээд бидний хоорондын харилцаанд ямар ч өөрчлөлт гарсангүй. Ингэхэд бид ер нь ямар ааш зантай хүүхэд байв? Бидний хамгийн том нь Оля гуравдугаар ангид, би нэгдүгээр ангид сурдаг. Эрэгтэй, охин дүү хоёр сургуульд ороогүй байлаа. Биднээс хамгийн зоригтой нь Саша. Тэр нэг удаа ээжтэй их л удаан ярилцсаны эцэст аавын дэргэд очоод «Аав аа, бидэнд дайны тухай ярьж өгөөч!» гэж шуудхан хэлсэн юм. Тэгэхэд нь тэр мушилзах төдий болсноо «Дайны тухай юу ярих юм бэ?» гэж хариулж билээ. Сашагийн зориг гаргасан нь л зөвхөн энэ. Дайны тухай ярьж өгөөч гэсэн нь хүсэх юмаа олоогүй буюу, тэр тухай дурсах дургүй үеэр нь таарсан ч байж болох. Гэхдээ түүнийг хөндий хүйтэн болгосон юм ганцхан энэ биш л дээ.

	Нэг удаа ээж өдөржин гадуур яваад эзгүй байлаа. Тэгэхэд бид өлсөж байсан боловч энэ тухайгаа аавд зориглож хэлээгүй юм. Тахианд өгөхөөр бэлдсэн хамаг юмыг нууж идээд хоолны үлдэгдэл хийсэн хувингаас хүртэл талхны өөдөс авч идсэн юм.

	Бид бас ногооныхоо газраас юу ч авахыг зүрхэлдэггүй байв. Ээж нэг удаа «Энэ тухай та нар аавдаа хэлэв» гэж бидний ам өчиг авч байж тэндээс нэг жаахан зэтгэнэ зулгааж өгснийг санаж байна. Тэгтэл ээж ч, би ч, дүү нар ч надад өрөвдөлтэй санагдаад өнөөх зэтгэнийг нь цааш нь түлхэж уйлсан юм. Одоо бодоход тэр маань аавынхаа өмнө номхон хүлцэнгүй байхыг эсэргүүцсэн эсэргүүцэл байсан юм уу даа. Гэтэл тэр үедээ бол «нөгөө муухай аашны нэг» л байлаа.

	Сүүлд биднийг хүрээлэн байсан тэр ганцхан сайхан юм маань алга болж, ээж нас барж бид янз бүрийн тэтгэврийн газар очив.

	Нэг овоо хүмүүжүүлэгч надад тааралдав. Тэр багш миний муухай аашийг нэлээд амархан зассан гэж бусад хүмүүжүүлэгч багш нар ярьдаг сан. Би ч түүний юу л шаардсаныг голцуу биелүүлж, лав л нууцыг гадагш нь задруулахгүй хүн гэдэгт нь итгэж юу л санаж бодсоноо ний нуугүй хэлдэг байлаа. Тэр хүмүүжүүлэгч хувийн нууцаа надад бас хэлж бидний хооронд найрсаг сайхан харилцаа тогтов. Гагцхүү эцгийнхээ тухай нууцыг гадагш нь хэнд ч гаргаагүй бөгөөд тэр байтугай найз охиндоо ч хэлээгүй юм. Би зугаалах болгондоо үргэлж ганцаар явдаг байлаа. Миний өөдөөс инээмсэглэсээр тосож ирэх аавтайгаа хэзээ нэгэн цагт уулзах бөгөөд тэр намайг таних юм шиг надад санагддаг байв. Тэгээд ч хэн нэгний инээмсэглэхэд мөн л өөдөөс нь инээмсэглэж хажуугаараа өнгөрсөн хүнийг их л анхааралтай ширтэн хардаг байж билээ.

	Бас аав маань эцэг эхийн хуралд ирж миний дүнг сонсоод надаар бахархаасай гэж бодно. Гэвч асрамжийн газар эцэг эхийн хурал болдоггүй байв.

	Бүр долоо, наймдугаар ангид байхдаа би юм л бол хүндэтгэх шалтгаангүйгээр хичээл тасалж, заримдаа хичээл хариулахаас татгалзаж, хувцсаа индүүдэлгүй, зах ханцуйны цагаан даавуугүй ангидаа ирж, багш нартай адарладаг болов. Тэгэхэд том хүмүүс миний адаар муухай ааштайг гайхаж хурал дээр өдий болсон хүүхэд биеэ аятайхан аваад явж бололгүй яах вэ гэж намайг ичээдэг байж билээ. Гэвч би улам л гажсаар байв. Тэгээд ч чиний зан байдлын талаар танай эгчид чинь бичнэ шүү гэж хүмүүжүүлэгчийг сүрдүүлэхэд би илт баярлаж байж билээ.

	Оля тэгэхэд наймдугаар ангиа төгсөж техникумд суралцаж байсан бөгөөд надад үргэлж захидал бичдэг байв.

	Тэр миний муу муухайг тоочсон захидлыг уншаад сэтгэл зовнихдоо ахлах ангийн аль нэг хүүхэдтэй буюу бүр сүүлд нь багш нартайгаа зөвлөн ярилцах байх гэж би бодож байв. Тэнд бас эрэгтэй хүмүүс бий бөгөөд тэд жинхэнэ эр хүний ёсоор түүнд туслах нь магад. Түүнд тусална гэдэг надад тусалж байна гэсэн үг. Яггүй хатуухан үгтэй захидал бичиж намайг итгүүлнэ. Тэгээд би сахилгын зөрчил гаргахгүй хичээл оролдлоготой суралцаж хэрэлдэж ярдаглахаа больж засарч хүмүүжнэ. Миний төлөө анхаарал тавьж байдаг хэн нэгэн хүн байдаг ч болоосой гэж би боддог байв. Тэгээд ч би эгчээсээ ирэх захидлыг хүлээж байхдаа ангийнхантай ярьж хөөрч, хөгжиж баясдаг байв.

	Өөр хотоос ирэх захидал тэгтлээ удахгүй л дээ. Оля ажилд их ядарч байгаагаа бичээд цаг дэмий үрэхгүйн тулд хичээлийнхээ зав чөлөөгөөр янз бүрийн дугуйланд явж байна гэсэн байв. Олягийн санаа тавьсан нь надад аятайхан санагдалгүй яах вэ. Гэхдээ би түүнээс томоохон зүйл хүсэн хүлээдэг байв.

	Түдэлгүй өнөөх надад сайн байдаг хүмүүжүүлэгч маань бага ангид шилжсэн тул манай ангид шинэ хүмүүжүүлэгч ирлээ. Николай Петрович гуай бол дунд зэргийн нуруутай, сайхан инээмсэглэсэн зөөлхөн дуутай хүн. Тэгээд ч түүнийг хүүхдүүд тэр дороо л хүрээлж бүгдээрээ л анхаарлыг нь өөртөө татах гэж хичээж эхлэв.

	Манай хөвгүүд шинэ хүмүүжүүлэгчийн дэргэдээс хэдэн өдөр ч огт холддоггүй байв. Би шеф бага группээр тэнээд гэрийн даалгавар бэлтгэхэд ирдэггүй байв. Тэр хугацаанд шинэ хүмүүжүүлэгч манай ангийнхантай надаас бусадтай нь бүгдтэй нь танилцаж амжсан байлаа. Тэгээд би намайг гэнэт харагдахаар хүмүүжүүлэгч маань лав их анхаарах байх гэж бодов. Гэтэл Николай Петрович надаас яагаад ийм олон өдөр байгаагүй билээ гэж ердийн л нэг асуухаас ондоо юу ч хэлсэнгүй, тэгээд л өнгөрлөө.

	Би муу дүн авлаа. Тэгэхэд манай ангийнхан түүнд золигтож байгаа нь тэр гэж тайлбарласан бөгөөд хүмүүжүүлэгч ч чухам яагаад сул дүн авав гэдгийн учрыг ололгүй өнгөрөв. Би өмнө нь муу авах байтугай дунд цөөхөнтэй байсан юм чинь. Би асуултаа мэдэж байсан л даа. Ганцхан Николай Петрович надтай охинтойгоо ярьж байгаа юм шиг ярилцаж миний хажууд суудаг Витяг нэг бус удаа энхрийлсэн шигээ энхрийлэх буюу эсвэл миний толгойг цээжиндээ наагаад үсийг минь илээсэй гэсэн дээ л тэгсэн юм. Витя ч яах вэ өөрөө хүчээр шахуу эрхэлж тэгээд багш, хүмүүжүүлэгчдийн бүгдийнх нь хайрыг татдаг юм чинь. Гэтэл би намайг тийнхүү энхрийлээсэй гэж их хүсэх боловч яагаад ч юм тэрүүн шиг тэгж чаддаггүй байлаа. Тэгээд миний муухай аашлахад Витягаар жишээ болгож харьцуулан зэмлэнэ. Намайг дураараа, зэрлэг, муухай ааштай гэдэг байв. Николай Петрович надтай чацуу нэг охинтой. Тиймээс би түүнд бас нууцхан атаархдаг байв. Би ярих болгондоо түүний хэлсэн бүгдийг нь сөргөдөг байсан учир хуучин хүмүүжүүлэгч маань намайг нэг ч удаа зэмлэдэггүй байлаа.

	Николай Петрович нэг удаа манай зэргэлдээ ангийнхан их олон сайхан цэцэг арчилж ургуулсныг хараад ихэд баярласан гэж би сонсов.

	Намар оройхон юм даг. Тийм болохоор юуны цэцэг байх вэ. Гагцхүү модны мөчирт ганц нэгхэн шарласан навч үлдэж хоцорсон байлаа. Би тийм навчинд их дуртай байв. Цэцэгт дуртай хүн ийм сайхан навчис хараад лав зүгээр өнгөрөхгүй гэж бодлоо. Тэгээд ихэд нямбайлан түүсэн навчтай саваа хүмүүжүүлэгч орж ирэхээс өмнө ширээн дээр нь тавьчхаарай гэж нөгөө ангийн нэг охиныг ятгалаа. Тийнхүү хүмүүжүүлэгчийг хүлээж байгаад ангид орсон хойно нь араас нь дагаж ороод «Энэ сайхан навчсыг хэн түүгээ вэ?» гэж асууна. Хүмүүжүүлэгч маань баярлахдаа инээмсэглэнэ гэж тэсэж ядан хүлээж суув. Тэгтэл хүмүүжүүлэгч ширээнийхээ дэргэд ирж, өнөөх навчсыг хяламхийн харж хайнгадуухан зайлуулж орхиод чанга дуугаар бүгдэд хандаж: «Энэ балай юмыг миний ширээн дээр тавих санаа хэнд төрөв» гэж асуулаа. Хүмүүжүүлэгчийн энэ үг намайг ташуурдаад авах шиг болж би намайг гэдгийг мэдчих вий гэж айхдаа өндөсхийж «хажуугийн ангийн нэг охин> гэж хэлчихсэн юм. Витя босож очоод мөчрийг ширээн дээрээс авч хаялаа. Тэгэхэд л би түүний мэлхий адил эв хавгүй уруул ам, ёстой нэг цагаан гартан болохыг нь анзаарсан юм.

	Дараа нь би ханиад хүрч хэвтлээ. Халуурч элий балай байхад эцгийн дүр төрх санаанд орж ирнэ. Тэр миний орны хажууд суугаад хүйтэн гараараа толгойг минь илж инээмсэглэж байх юм. Бас аав маань миний халуунтай толгойг өргөн ханхар цээжиндээ нааж байх юм. Бид тийнхүү их удаан зогслоо. Тэгээд л аав яваад өгч, би хүлээгээд л байх юм. Аав яагаад ч юм эелдэг сайхан инээхээс биш ердөө үг хэлэхгүй юм. Гэвч бид хоёр бие биеэ ойлгож байв.

	Би эмнэлэгт байхдаа Николай Петровичийг хүрээд ирнэ байх гэж их хардаг байлаа. Гэтэл байдаггүй. Харин өөр группэд хүмүүждэг миний бараг танихгүй шахуу охид ирцгээж байв. Миний хуучин хүмүүжүүлэгч бараг өдөр болгон намайг эргэж ирдэг байв. Охидын хэлэх нь манай хүмүүжүүлэгч баярт бэлтгээд тун завгүй байгаагийн дээр манай ангиас гадна хөгжимчнийхөө мэргэжлээр хүүхдийн цэцэрлэг, хотын сургуулиудад ажиллаж байгаа гэнэ.

	Миний өсвөр насны бяцхан намтар ердөө энэ. Өөр юугаа ч бичих вэ. Ингээд л боллоо. Би том болсон хойноо ч хэн нэгэн хүнээс эцгийн хайр халамж хүлээсээр л байлаа.

	 

	Хэлсэн ч үгүй, сонссон ч үгүй

	 

	Захидал бичсэн хүүхдийн нэр хаягийг өөрчилсөн гэж би өмнөх үгэнд хэлсэн билээ. Гэлээ ч гэсэн нэр заавал хэрэгтэй. Надя, Надежда. Та бүхний уншсан захидлын эзэнд чухам ийм нэр илүү зохино байх. Өчил бол нэлээд явдалтай, эмгэнэлтэй ч гэж болмоор байгаа биз. Захидлын мөн чанар гэвэл чухамдаа энэ юм. Надежда (Итгэл).      

	Надягийн гашуун өчил төрүүлсэн үр хүүхдэдээ хүртэл зүрх сэтгэл нь мэдэгддэггүй насанд хүрэгсэд өөрсдийн хүүхдэд ямар зохисгүй залхал үзүүлж, ямар хатуу шударга бус сургамж өгч байгаагаа ухамсарлахад тус болох байх.

	Надягийн намтарт бодгаль байдал, өөрийнх нь зөв буруу, өөрийн баатрууд бий. Гэхдээ түүний өчилд түгээмэл зүйл бишгүй байгаа юм. Тэдгээрээс хамгийн их тохиолддог нь хүнийшил юм.

	Бүгтээх, нууж явах нь өсвөр насны хүүхдийн бас нэгэн онцлог байдаг.

	Эцэг эх хүүхэд, ер нь насанд хүрэгсэд хүүхдүүд жинхэнэ ёсоор ойр дотно, тэд санаа сэтгэл нэгтэй байнгын хэлхээ холбоотой байвал тэдний хооронд гарсан огцом үг, огцом үйл явдал төдий л юм болохгүй, харин аятай мэт байдаг. Жинхэнэ ойр дотно хүмүүсийн дотор бүгтээх бол байдлыг .их л олон талаар хөнгөвчилдөг. Ер нь ч хүн ойр дотнынхоо хүнд тэгтлээ удаан гомдоод байж чаддаггүй билээ. Хэрэв ойр дотнын чинь хүн чамайг аашилж зэмлэсэн бол өөрийг чинь сайн бодож тунгааг гэсэн сэтгэлээс л тэгнэ шүү дээ.

	Хүнийшил бол юугаар ч зөөлрүүлэн эерүүлж болшгүй тийм бүгтмэл байдалд л гардаг юм.

	Надягийн намтарт эргэж оръё. Тэр өөрөө ч, эгч дүү нар нь ч эцэгтээ хүнд биш, ямар нэгэн захирагчид ханддаг шиг хандаж байжээ. Тэд цөм эцгээсээ айдаг байжээ. Тэгэхдээ хүнээс айдаг шиг биш, ямар нэгэн хортон этгээдээс айдаг шиг айдаг байжээ. Үүний жишээ нь зэтгэнийн явдал юм. Тэр эцэг бол харамч хявцаг байхыг хүүхдээс эрхэм, тэдэнтэй ойр дотно байхаас чухал гэж боддог байсан бололтой. Тэгээд ч эх нь нас барахаар хүүхдүүдээ хаячхаад алга болсон байна.

	Надягийн намтар бол хүүхэд төрсөн өдрөөс эхлэн эцэг хүнд оногддог нэн чухал энэрэн хайрлах үүргийг ойлгоогүйн түүх юм. Надяд жинхэнэ эцэг үгүйлэгдсэн нь гомдож цөхрөхийн бүхэл бүтэн үндэс болжээ гэж үзэж болох юм. Надя эцгийгээ эр хүний хүч чадал, сайн сайхан сэтгэлийн билэг тэмдэг мэтээр ухаарч байжээ. Гэтэл түүнийг цэвдэг сэтгэл, оюуны мөхөс байдал угтсан байна.

	Чухам дээрээ Надя яагаад санаж бодож явдгаа хүнд гаргаж хэлдэггүй, хүнийшмэл муу зантай болсныг эцгээс нь, бага байхдаа тэр эцэгтэйгээ ямар харилцаатай байснаас л эхэлж эрэх хэрэгтэй.

	Надятай цуг асрамжийн газар байгаа Витя бол түүний дэргэд огт ондоо хүн байгаа биз. Хувь заяаны ямар замаар Витя асрамжийн газар ирснийг бид мэдэхгүй боловч Надягийн захидлаас үзсэн ч Витя Надя шиг хүнийшмэл муу занатай биш байна. Витя хүнээс бишүүрхдэггүй хүүхэд. Гэхдээ Витя шиг тийм итгэмтгий, цайлган хүнийг хүмүүс ашиглаж тэгээд ч амьдралд хууртагдах нь олонтоо байдгийг далимд нь тэмдэглэх хэрэгтэй. Тийм хүн ил цайлганаасаа болж хууртан цөхөрч, улмаар их болгоомжлох болдог. Тэгдэггүй ч бас байдаг. Тийм хүн нэг удаа хууртагдсан ч гэсэн хүнлэг чанар, сайн сайханд бат итгэсэн хэвээр байж алдаа эндэгдлийг туулан давж, санасандаа хүрдэг ч байдаг. Бүр азтай тохиолдол ч бий. Витя яг л өөр шигээ хүнтэй тааралддаг. Ийм зантай хүмүүсийн амьдрал аз жаргалтай, ариун цагаан байдаг.

	Надяг чухамхүү найз нөхөд нь л хүмүүжүүлжээ. Ер нь түүний бүх бүтэлгүй явдал хүмүүжлээс нь болсон юм. Тэр юу гэж ярьж байлаа даа. Надя эгчээсээ захидал хүлээж байна. Энэ хүлээлтэд бүхэл бүтэн философи байгаа юм. Эгчийн захидал аятайхан санагдсан ч гэлээ тэрээр тухайн тохиолдолд хэдийгээр үндэслэл багатай ч гэсэн хүндтэй, хүчтэй эр хүний зөвлөгөөг тэр ирэх захидлаас хүлээж байж. Надя шинэ хүмүүжүүлэгчдээ ямаршуухан хандлаа! Зөвхөн ганцхан намрын хатсан навчнаас болж юу боллоо доо! Бас эмнэлэгт байхдаа яалаа.

	Надяг хүрээлэн буй хүмүүс ихэнхдээ түүнийг ойлгохгүй байна. Онолын үүднээс бол Надя өөрийн гунигтай байдлыг хүмүүжүүлэгчдээ буюу, мөнөөх Витяд хэлж өөрийгөө хөнгөвчилж болох байсан. Гэвч энэ нь зөвхөн бодож үзэхэд тийм юм. Хэрэг дээрээ бол энэ нь нас тогтсон хүний ухаанаар бодоод үзсэн ч бараг боломгүй зүйл. Тэгтэл бидний авч үзэж буй тохиолдолд нас гэдэг маань бүхэлдээ, хамаг хүч чадлаараа оролцож байгаа шүү дээ.

	Боов шоовхон өгч гуйгаад ч, зуун хувийн баталгаа гаргалаа ч гэсэн Надя өөрийгөө илчлэхгүй нь лав. Өөрийгөө мянга түмэнтээ эргэцүүлэн бодлоо гэж ч үг цухуйлгахгүй.

	Дотуур тамиртай хүн гэж ярьдаг шүү дээ. Надяг эцгийнхээ хүнийшмэл аминч үзлээр хүмүүжсэн амьтан гэж хэлж болох л юм биз. Гэхдээ л төрүүлсэн эцэгтээ хууртагдсан энэ охин хөндлөнгийн хүнд өөрийн уйтгар гунигийг тайлж хэлнэ гэж үү. Тэгээд очиж очиж эмэгтэй хүн эрэгтэй хүнд хэлнэ гэдгийг хэн ойлгох болж байна.

	Надя зөвхөн өөрийн жинхэнэ нэрийг дурдаагүй (буруутгахын ч арга алга) өнгөрсөн яриандаа л хамаг юмаа нээж хэллээ. Түүний хэлээгүй зүйл бол орчин тойрны нь хүмүүсийн хувьд сонсоогүй зүйл мөн. Хэндээ ямар ч гомдол гаргах юм билээ. Огтын таг чиг яваад байхад чинь хэн чамайг анзаарах юм бэ? гэж бодогдмоор. Надягийн эргэн тойрны хүмүүс, тэр байтугай бүр ойр дотнынхон нь түүнийг эцгийн энхрийлэл л үгүйлэгдэж яваа юм гэж яаж ойлгох вэ. Тэгэх тэгэхдээ хэдийгээр ээж нь нас барсан ч гэлээ эхийн биш эцгийн энхрийлэл үгүйлэгдэж яваа юм гэдгийг яаж ойлгох билээ.

	Надежда захидалдаа шууд бичээгүй ч гэсэн түүнд  ямар нэгэн энхрийлэл л дутагдаад байна гэдэг нь  захидлыг уншихад аяндаа мэдэгдэж байна. Ердөө  л энхрийлэл. Тэгээд анхны хүмүүжүүлэгч эмэгтэйд Надя их сайн байсан нь тэр хүн түүнтэй ажиллахад таарах түлхүүр, өөрөөр хэлбэл энхрийлэх аргыг олж байсанд оршино. Гэтэл түүнд эмэгтэй хүний энхрийлэл эхийн энхрийлэл гэсэн үг. Гагцхүү эцгийн хайр л түүнд ойлгомжгүй, битүүлэг, түгжигдмэл байлаа. Тэгээд ч тэрхүү үгүйлж явсан энхрийлэл түүнд ялдам  сайхан, ид шидтэй юм шиг санагдаж байж шүү дээ. 

	Таньж мэдээгүй юм бүхэн ямагт ер бишийн, үлгэр домгийн юм шиг санагддаг. Надя эцгийн энхрийллийг асар их хүсэн хүлээж ертөнцийг туйлын өргөн дэлгэр, итгэлтэй ширтэж, үзэл санаандаа гүн гүнзгий итгэсний дүнд зорьсондоо хүрэх гэсэн шаргуу шинж чанартай болж чаджээ.

	Ер нь хүний шинж төлөв тун адармаатай төлөвшин бий болдог бөгөөд Надягийн намтар бол туйлын санамсаргүй ч байж магадгүй.

	Надя өөрөө ч мэдэлгүй шал өөр зүйлийн талаар, бодож байж өөрийгөө шаргуу тэвчээртэй болгон хүмүүжүүлжээ. Тэгсэн гэдгээ өөрөө ч бараг мэдээгүй. Бага нялхын эрхээр аяндаа эцгээ үгүйлж байсан нь Надяг гэнэт сайн эрэл хайгуулч, сонгосон мэргэжилдээ шаргуу ажилсаг хүн болгосон нь огтын санамсаргүй зүйл биш юм. Товчоор хэлбэл жинхэнэ зарчимч тууштай хүн болжээ.


Хүний амьдралын туршид сэтгэл зүйн намтар гэж байдаг бол чухал байх сан. Надя, түүний намтар ярьсан зүйл бол тохиолдлын чанартай санамсаргүй зүйл огт биш юм. Надягийн энэ түүхийг дотроо бодож, зөвхөн зөн билгээрээ таамагласан тул тэр маань алдаатай ч байж магадгүй. Алдар нэрд гараагүй, жирийн, ер нь ч жирийн хүн гэж үгүй бөгөөд хүн болгон л нарийн төвөгтэй, үүний баталгаа нь Надягийн намтар юм. Хүний хувь заяа сэтгэл зүйн судлах зүйл, нэгтгэн дүгнэж, үнэлэлт дүгнэлт гаргадаг зүйл болчихвол ер нь яах бол? Хэрэв тэгвэл тэрхүү шинжлэх ухаан нь яг л математик шиг тэр дороо л тодорхой салбарын шинж чанарыг өөртөө агуулж энэ хоёр шинжлэх ухааны арга хоорондоо авцалдаж эхлэх сэн билээ.

	 Гэхдээ хувь хүний сэтгэл зүйн хөрөг зургийн эхнээс адаг хүртэл ялангуяа сэтгэл зүйн цуврал намтар хүртэл бас л зайтай. Нэгэнт тийм зайтай болохоор түүний цаана нь юу байгаа, чухам ямар шинж чанар байгааг хэлж чадахгүй гэсэн үг.

	Надягийн намтарт би ямар нэгэн харьцуулсан дүгнэлт хиймээр байна. Витя Надяг бодоход амьдралд илүү идэвхтэй оролцож байна. Хүмүүс тэр болгон ингэж хэлэхгүй байж магадгүй. Хүнийг зөвхөн зан чанар нь төдийгүй, амьдралынх нь нөхцөл байдал эзэгнэж байдаг билээ. Гэхдээ нөхцөл байдал, зан чанар хоёр байнга эсрэг тэсрэг үйл ажиллагаатай байдаг. Хэрэв тэрхүү нөхцөл нь ахуй байдлаас дээгүүр байвал хувь хүн хүчтэй. Эдгээр чадамжийн ялгаатай нь нийгмийн их чухал үнэтэй цэнтэй зүйлийг бий болгодог. Нөхцөл байдлыг зан чанар ялсан тохиолдолд агуу их үйл явдал, жишээлбэл, гавьяа байгуулдаг юм.

	IНадя бага нялхдаа сорилт шалгалтыг даван туулж, ухаажиж хэрсүүжсэн тул өөрөө амсаж чадаагүй тэр л хайр халамжийг үр хүүхдэдээ түгээсэн сайхан эх болж чадахын дээр эцэгт нь дутагдаж байсан сайхан чанарууд зайлшгүй хэрэгтэйг нөхөртөө ойлгуулж гэр бүлдээ чухал үүрэг гүйцэтгэх нь магад.

	Ер нь ч амьдрал гэдэг маань хаашаа яаж эргэхийг нь урьдчилан тааварлаж мэдэхийн аргагүй зүйл билээ. Шинжлэх ухааны эсрэг иймэрхүү зүйл яривал манай сэтгэл зүйчид лав ажил үйлс нэгтэй нөхрөө дооглох биз. Гэхдээ би эрдэмтэн биш, зөвхөн зохиолч хүн тул мэргэжлийн хүмүүстэй санаа нийлнэ гэж найдаж байна. Амьдралын тухайд бол ердөө тийм л юм.

	Одоо энэ намтрынхаа хэлсэн ч үгүй, сонссон ч үгүй гэдэгтээ эргэж оръё.

	Өсвөр үеийнхний биеэ даах гэсэн эрмэлзлээс бүгт зан гардаг. Бодлогогүй хэлчихсэн ганц үг насан туршид нь, үсэнд нь буурал ортол ч санаанаас гарахгүй байж магадгүй. Гэхдээ хүн насанд хүрсэн хойноо байдлыг зөв ойлгож хуучин гомдож цөхөрсөн юмандаа зөв үнэлэлт дүгнэлт өгч чаддаг ёсон бий. Гэтэл идэр нас гэдэг энэ байдлыг «зөв ойлгож» чаддаггүй түгээмэл дутагдалтай. Идэр нас юмыг хэтэрхий туйлынхаар боддогоороо ялгаатай бөгөөд энэ нь орчин тойрондоо хэт өндөр шаардлага тавьдаг гэсэн үг. Идэр нас их бага юман дээр ч, ажил үйлст ч, тэр байтугай санаандгүй хэлсэн үгэнд хүртэл шударга хандахыг шаарддаг.

	Ийнхүү бүгт зан гарч ирдэг. Энэ зан цаашилсаар ихэвчлэн зан чанарыг тодорхойлдог. Хүнийшил бол өвөрмөц зан чанар мөн. Насанд хүрэгсдээс төдийгүй хүүхдээс, ер нь бусдаас болгоомжилдог хүн байдаг. Тийм хүн зожгирч дүнсгэр болно. Зожиг дүнсгэр хоёрын байнгын дагуул нь зөрүүд зан байдаг.

	Надя эцгийнхээ талаар хэнд ч, юу ч хэлсэнгүй. Энэ бол түүний бичээгүй захидал, анхны үнэнээ хэлсэн нь юм. Яагаад анхны гэвэл түүнтэй цуг байсан насанд хүрэгсэд хэлээгүй үгийг нь сонсолгүй их том алдаа хийжээ.

	Өсвөр үеийнхний хэлээгүй зүйлийг сонсох хэрэгтэй. Заавал сонсох хэрэгтэй. Чингэхэд бүтээлийн дээд болох увдис чухал. Сурган хүмүүжүүлэх ухаан гэдэг бол хамгийн нарийн урлаг мөн. Сурган хүмүүжүүлэгч багш сурагчдынхаа алхам бүрийг туйлын гүн гүнзгий анхааран харж байх ёстой. Зөвхөн алхаа гишгээгээр нь барахгүй хүсэл бодлыг нь маш гярхай ажиглаж байх ёстой. Алхаа гишгээ бол мэдэгдэж байдаг, харин хүсэл эрмэлзлийг ойлгох амаргүй. Гэхдээ увдис бол тодорхой хэдэн хүнд заяасан ховор авьяас чадвар огт биш. Хүнийг энэрэн хайрлах сэтгэлтэй хүн болгон увдистай байдаг бөгөөд үүнд боловсролын төвшин огт хамаагүй. Үүнийг эцэг эхчүүд ямар ч эргэлзээгүйгээр мэдэх хэрэгтэй. Хүнийг хайрлаж сурвал ойлгож чадна. Хэлээгүйг ойлгоно, сонсоно гэдэг маань хүнд тусламжийн гараа сунгана гэсэн үг...

	Хэлээгүй үгийг сонсоно гэдэг бол өсвөр үеийнхний сэтгэл зүрхэнд нэвтрэн орж ахуй амьдралыг нь ойлгож, тусалж чадна гэсэн үг. Илүү дутуу үггүйгээр тус хүргэвэл бүр л сайн.

	Практикийн хүмүүжил их олон талтай билээ. Ихэнх эцэг эх, сурган хүмүүжүүлэгч «арьсан доогуурх» хүмүүжлийг хамгийн дээд зэргийн ололт гэж үзэх нь бий. Тэд өсвөр үеийнхний санаа сэтгэлд гүнзгий нэвтэрч тэгснээрээ өөрсдийнх нь үздэгчлэн тэнд ямар ч хар толбо үлдээлгүйгээр ариутган цэвэрлэх явдлыг их нэр төрийн хэрэг гэж үздэг юм. Хүүхэд гэдэг хөөрхий ч амьтад бол доо! Ингэснээр тэд томчуулд итгэж сэтгэл санааныхаа тун өчүүхэн бага ч гэсэн хөдлөлийг тэдэнд захируулж, секунд тутмын асрамж хамгаалалд дасаж, бусдын зөвлөгөөгүйгээр өчүүхэн бага ч гэсэн юм хийхээ байж бие даасан байдал, хувь хүнийхээ шинж чанарыг алдаж эхэлнэ шүү дээ. Өсвөр үеийг цагдаж байх хэрэгтэй. Гэхдээ цагдахаас ихээхэн хүчтэй увдис чухал. Өсвөр үеийнхнийг шахаж шалгаахгүйгээр ойлгож болно. Тааварлах хэрэгтэй. Өөрөөр жишиж үзэх хэрэгтэй.

	Миний бодлоор бол хүмүүжүүлэгч хүнд ийм л шаардлага тавих нь хамгийн чухал байна. Надягийн хүмүүжүүлэгч Николай Петрович Надяг өөрөөрөө жишээд үзсэн бол яагаад ширээн дээр нь баглаа навч тавьсны учрыг хоромхон зуур тааварлаж тэр охины этгээд ааш зан цаанаа ямар нэгэн учиртай болохыг ойлгож түүнийг засаж залруулж чадах байжээ. Тэр бол муу хүн, үнэндээ сурган хүмүүжүүлэгч биш. Түүний ажил үйлст увдис (юуны бүтээлч мантай) огт алга. Тэр байтугай зүгээр энгийнээр эргэцүүлэн бодох чадвар ч алга. Надя яадаг хүүхэд вэ гэж энэ сурган хүмүүжүүлэгчээс асуувал «эвдэрсэн», «хэцүү» охин гэхээс ондоо юу ч хэлэхгүй нь лав.

	Зүй нь өөр юм хэлэх шаардлагатай байсан шүү дээ... Өөрсдөө ойлгоогүй хүндээ юуны өмнө өсвөрийн үеийнхэнд юу юуны тухайд хүрэлгүй «хэцүү» гэсэн хаяг хаддаг болчимгүй явдал байна. Энэ хаяг бол бүх л өвчинд ганцхан төрлийн эм бичдэг боловсролгүй эмчийн жортой адил юм. «Хэцүү» гэдэг маань хэн хүний тавьчихаж дөнгөдөг амархан онош. Юм л бол хэцүү гэх юм...

	Гэхдээ энэ талаар дараа ярина.

	Жич өгүүлэх нь: Энэ бүхнийг Надя олж уншина гэдэгт би лавтай итгэж байна. Миний энэ итгэл бол түүний хувийн, сэтгэл зовнисон байдал мөн. Гэхдээ амьдрал ямагт баяр баясгаланг амлаж байдаг юм. Тийм болохоор хэрэв хүн ямар нэг чухал зүйлээсээ хагацсан гэж хэчнээн итгэлээ ч сэтгэл санаагаар гуньж гутаж ердөө ч болохгүй. Нэг зүйлийг алдлаа ч гэсэн нөгөө нэг огтын санамсаргүй, магад ч үгүй чухал, эрхэм хүндтэй зүйлийг заавал олж авдаг.

	Надя, физикийн сурах бичигт масс, энерги хадгалах хууль гэж байдгийг санаж байна уу.

	Тэгвэл аз жаргалыг хадгалах хууль гэж бас байдаг. Тийм хууль яг бий гэдэгт чи итгээрэй.

	 

	Хоёр дахь өчил : Лена

	 

	Миний өчигдөр, өнөөдөр хоёр чухамдаа өдөр, шөнө шиг ялгаатай юм. Би нөхөрт гарч, охинтой боллоо. Миний ямар их аз жаргалтай байгааг та төсөөлөн бодож ч чадахгүй биз.

	Тэгвэл нэгэн цагт энэ бүхэн огт үгүй байсан юм. Эцэг эхийнхээ хамт бидний орсон байранд их олон хөвгүүд байлаа. Сүүлд сонсвол тэдний олонх нь колонид байсан хүүхэд байжээ. Гурван найз: Таня, Рита бид гурав байв. Гэтэл бид яагаад хөвгүүдийн хүрээнд тийм амархан «татагдаж орсон» юм бол оо?

	Би тэгэхэд 13 настай байлаа. Тэр жилүүдэд манай аав, ээж хоёр намайг бүр дураар нь байлгадаг байв. Би ч түүний нь сайн ойлгодог байв. Сургууль дээрээ бол найз охиныхоо нэгэн адил хоцрогчдын тоонд орно. Би зохиож бичих их дуртай байсан юм. Хичээл дээр зохион бичлэг хийх болохоор онцгой их баярладаг сан. Юу бодож санаж байгаагаа чөлөөтэй хэлж болох юм чинь. Тэгтэл орос хэл утга зохиолын эмэгтэй багш миний «зохиол»-ыг «дэмий юм» гэж үзээд ер хэрэгсдэггүй байлаа. Багш маань зөвхөн өнөөх онц сурдаг хүүхдүүдээ л гэнэ. (Харин нэг удаа «Лена чи яасан хачин охин бэ? Би чамайг ойлгохгүй байна уу, аль эсвэл чи намайг ойлгохгүй байна уу» гэж хэлсэн юм) Бидний хооронд давж гарч боломгүй ямар нэгэн хаалт бий болсон юм шиг санагддаг байж билээ. Бараг хичээл болгоны дараа намайг ангид үлдээж баахан үглэх боловч математикийн хичээлд би нэг л базааж өгдөггүй байв.

	Өгсөн бодлогыг бодох гэж их удаан суудаг сан! Онц сурлагатан хүүхэд тэр дор нь бодчихоор бодлогыг би хоёр өдөр шахам нухаж байж хариуг нь гаргадаг байлаа. Итгэж байгаа хүн чинь ямар ч олигтой дүн авах билээ дээ! Гэвч миний ийнхүү оролдож байгааг хэн ч анзаардаггүй байв. Би ангидаа шоовдорлогдсон хүүхэд байлаа. Намайг гэнэн, тэнэг ер нь хачин амьтан гэж үзнэ. Би сургуульдаа дургүй, ангиа үзэн ядах боллоо. Заримдаа хичээлээс оргодог байв. Өөрийгөө азгүй амьтанд тооцож, өөртөө гомдож, биеэ ч зөнд нь хаядаг байлаа. Яваандаа хашааныхаа хөвгүүдтэй улам бүр ойртон нөхөрлөж эхлэв. Сууцны хонгил бидний орон байр болж хувирлаа. Орой болгон тэндээ цугларна. Анхандаа шинэ тутам болоод даруу томоотой байдаг байлаа. Сүүлд нь дотно танилцаж яг л өөрийн хүн шиг боллоо. Шинэ найз нарынхаа дунд байх нь надад ямагт аятай сайхан байдаг. Бид «Лонх» эргүүлэн хэн эхлэхээ тааж дуу  дуулж, хөзөр тоглодог байлаа. Байн байн зусланг «довтолно». Нөгөө «довтолгоо» маань яваандаа бидний хувьд бүр заавал хийдэг зуршил болов.

	Сергей (хүүхдийн колонид байсан) хугацаагаа дуусгаад хүүхдийн цаг зүүчихсэн ирэв.

	— Хаанаас аваа вэ? гэдэг анхны асуулт гарав.

	— Дэлгүүрээс гэснээ яаж «гялс манас» авч болдгийг би та нарт харуулъя гэлээ. Сергей замдаа цаг  яаж хулгайлах талаар хэлж өглөө. Цаг хагасын дараа бид бүгдээрээ хүүхдийн цагтай болов. «Аягүй амархан, мөн догио» гэж бид дэвхцэж байж билээ. Дараагийн «олз» нь ном, пянз болов.

	Тэгээд орой нь дахин сууцныхаа хонгилд цугларч хүн хүн нэг хачин юм ярьж бие биеэ хөөргөнө. Дээрэмчид шөнө болгон хүүрийн газар цуглаж, түүдэг асааж хэн хаана очсон, хэн юу хий-сэн, хэн хаана гай түйтгэр тарьснаа ээлж ээлжээр ярьдаг байжээ гэж нэг үлгэр (нэрийг нь санахгүй байна)-т гардаг шиг л яг тийм юм болдог байлаа. Бид ч гэсэн яг л тэдэн шиг байсан юм чинь.

	Түдэлгүй манайхнаас хоёр хүүхэд баригдлаа. Тэгээд цагдаа хаалганд банз барьж хадсан тул сууцны хонгилд байх боломжгүй болов. Тийнхүү манай байр сэргийлэхийнхний хараанд орж орой үдэш манай хавиар эргүүл үзэгддэг болов. Түдэлгүй бүлэг маань тарж, өнөөх хоёр ч хүүхдийн колонид явж үлдсэн хэсэг нь биднийг анхны аюул тулгармагц л бусдыгаа илчлэх хүмүүс гэж сэжиглэх болов.

	Тиймээс бид яльгүй туршлага дээрээ тулгуурлаж гурвуул бие даан ажиллахаар шийдлээ. Тэгээд номын сангаас эхлэв. Бид ном уншиж байгаа дүр үзүүлэн сууж байгаад хувцас дотуураа ном, зураг нууж гардаг байв. Тэр байтугай хоёр савтай цэцэг хүртэл авав. Яах гэж тэгж байснаа бид өөрсдөө ч мэддэггүй байлаа... Хүнсний дэлгүүрт явж ороод уутыг нь эвтэйхэн цоолж чихэр нууж авна. Дараа нь печень, шоколад, саван, вафли авдаг боллоо. Тэр даруйдаа барааны дэлгүүр рүү жирийн тэндээс бид гурван платье, хоёр сарафан, цүнх, хүүхдийн гадуур цамц хулгайлж авав. Энэ бол аймшигтай биш, харин сонин байлаа. Хамгийн гайхалтай нь биднийг хэн ч сэжиглэдэггүй байв. Бид хүмүүсийн нүдэн дээр тайван чөлөөтэй хулгай хийдэг байлаа. Инээдтэй ч юмаа даа. Хэрэв тэр нэг хүүхэд ирээгүй сэн бол бид энэ байдлаа үргэлжлүүлээд л байх байв.

	Тэр манайд ирээд удаагүй байсан. Би түүнд сэтгэлтэй боллоо. Тэр бас надад муугүй байдгийг ч би мэдсэн юм. Тэр жаал бусад хүүхэдтэй адилгүй санагдаж би түүнтэй найзлах гэж их боддог байж билээ. Тэгээд би ганцаар байхыг хүсэх болов. Нэг удаа яагаадыг мэдэхгүй чухам эндээс л арга чарга олдох юм шиг аавдаа бүхий л явдал, бас Коля (тэр залууг тэгж нэрлэдэг байв)-гийн тухай бүгдийг хэллээ.

	Оройжин, шөнөжин аавтайгаа сууж яриад л байлаа, яриад л байлаа.

	Өглөө нь бүх зүйл тодорхой, сэтгэл онгойсон байж билээ. Тэгээд мөн өдрөө Коляд найзалъя гэж захидал бичив. Би түүнтэй уулзсан тэр өдрөө дурсахгүй нь дээр биз. Тэгэхэд тэр намайг охин хүний намбагүй боловсон бус, бүч зүүсэн мануухай шиг явдаг амьтан гээд чамд тусалъя гэв. Тэгнэ гэж даан ч санасангүй. Би бүр ичиж орхив. Тэгээд зугтааж орхив. Түүнээс хойш бид уулзахаасаа дөлдөг болсон юм. Би ч өөрөө өөртэйгөө тэмцэж эхэллээ. Хамаг л буруу минийх, өөртөө харамсмаар. Өөрийгөө өөд нь татаж чадна гэж итгэхийг хичээдэг байлаа.

	Тэгээд өөрийгөө хүмүүжүүлэхээр хатуу шийдсэн юм. Хуучин найзуудаас маань ч ирэхээ болив. Ирлээ ч нэг л ам нийлэхгүй. 

	Тийнхүү өөртэйгөө, өөрийнхөө хүмүүжил дээр шаргуу ажилласаар гурван жил өнгөрлөө. Өдрийн дэглэмээ бичиж хананд өлгөөд түүнийг яг мөрдөнө. Ажиллахын зэрэгцээ сургуульд суралцлаа. Нэг удаа хуучин багш маань манайд ирж сургуулийн үдэшлэг дээр зохиолын хэсгээс уншиж өгөөч гэв. Би дуртай зөвшөөрөв. Тайзан дээр гараад иртэл хуучин багш, сурагчдын танил царай нүдэн дээр унах нь тэр. Их ч олон хүн байв. Өнөөх зүйлээ уншиж дуусахын хэрд нүднээс нулимс гарч хацар даган урслаа. Миний яагаад уйлсныг хэн ч мэдээгүй. Надад баяр хүргэж удтал алга ташлаа. Сургуулийн захирал намайг уулз гэв. Би пальтогоо ч товчлолгүй тэр чигээрээ гадагшаа гүйж гарсан юм.

	Миний тэр учрыг та ойлгохгүй л дээ. Тэгэхэд би сургуулиа өөр нүдээр харсан юм. Гэртээ гүйж ирээд пальтотойгоо орон дээрээ цурхиран уйлж билээ. Энэ минутад би өөрийгөө үзэн ядаж, хамгийн эрхэм зүйлээ хий дэмий алдаж гэдгээ ойлгосон юм. Их л хожуу ухаарлаа даа. Би суралцахын бөөн хүслэн болж байв.

	Өнгөрсөн байдал хэдийнээ мартагджээ. Миний тэрхүү хуучин амьдрал надад үнэхээр ичгэвтэр санагдаж байна. Тиймээс миний гомдоож цөхрөөж байсан тэр хүмүүс уучлах болтугай. Гэмшил маань хожимдсон ч болог, яах вэ. Таг чиг байснаас дээр. Одоо би хүмүүжүүлэгчээр ажиллаж оройгоор сурч байна. Хүүхдийг дандаа аз жаргалтай байлгахыг хүсэж байна. Харин 13 нас бол тун эгзэгтэй нас юм шүү. Хамгийн гол нь үүлгэртэн алмайрч дэмий хоосон өнгөрөөж болохгүй гэдгийг л санах хэрэгтэй.

	Гэмт хэрэг рүү юу түлхэж байна вэ?

	Идэвхгүй байдал. Би хэрэгтний сандал дээр суух бүр дөхсөн боловч тэгээгүй юм. Өөртэйгөө тэмцэж, өөртөө байгаа муу муухайг арилган зайлуулах нь чухал.

	Амьдрал гайхамшигтай. Гагцхүү түүнийг буртаглахгүйг л хичээх хэрэгтэй.

	 

	Хонгилоор орогнож явав

	 

	Ленагийн захидлыг ямар ч эргэлзээгүйгээр ягаан юм уу, цэнхэр өнгөтэй гэж хэлж болно. Тэрээр амьдралын гунигт байдал, элдэв ээдрээнд орж явснаа эцэст нь аз жаргалтай учран золгожээ. Хэпи энд. Бурхан тэнгэр бүгдэд ийм аз жаргал хайрлах болтугай. Ленад баярлаж талархсанаа илэрхийлж, түүний хувь заяанд аз жаргалыг хүсэж, сайныг бэлгэдэж сэржим өргөе. Гэхдээ энэ намтрын хэпи энд түрүүчийн бидний сонссон ярианаас огт өөрөөрөө онцлог юм. Тийм болохоор Лена амьдралд хэрхэн яаж хөлөө олсныг бүр үе шатаар нь авч үзэх нь зүйтэй.

	Энэ үе шатыг Лена өөрөө гайхмаар тодорхой нэрлэж байна.

	Тэрээр эхнийхийг нь «Тэр жилүүдэд аав ээж хоёр намайг бүр дураар нь байлгадаг байв» гэж тодорхойлж байна. Арван гуравтай охиныг бүр дураар нь байлгаж гэнэ. Арван таван настай хүү «Тэд биднийг багадаа ямар хүүхэд байсныг мэддэг явдал юм» гэж хэлснийг санаж байна уу. Энэ үг Ленагийн хувь заяатай зөрчилдөхгүй байна гэж үү. Ленаг арван гуравтай байхад эцэг эх нь ганц ч үг хэлэлгүй дураар нь тавьжээ. Тэгэхдээ тэд хүүхдээ ойлгож байсан гэж үү! Үгүй ойлгоо гүй, үүнд ямар ч маргаан байхгүй. Бие даасан байдалд нь худлаа ч гэсэн эргэлзэлгүй, даанч санаа амарлингуй байжээ. Нэгэнт тийм болохоор Василий Александрович Сухомлинскийн сайхан үгийг иш татахгүй байж болохгүй байна. Тэрээр:

	«Сэтгэл санааг ямар ч материаллаг ахуй байдал, хамгийн ухаалгаар төлөвлөсөн ёс зарчим буюу дэг журмаар сольж болохгүй. Хүүхдэд сайн хамт олноос гадна төрж өссөн хийгээд оюун санааных нь амьдралын алхам тутамд дээд баяр баясгалан болсон хамгийн эрхэм дотно хүн байх ёстой» гэж хэлжээ.

	Үүн дээр нэмж хэлэхэд, хүүхдийн тухай тухайн насанд тохирсон хайр сэтгэл хэрэгтэй. Жишээ нь, өсвөр насны хүүхэд гэхэд л эцэг эхийн хязгаартай, уян хатан, хайр хэрэгтэй бөгөөд тэр нь хэт эрхлүүлснээс болоод хүүхдээ буруу замд оруулчихдаггүй тийм байх ёстой. Хүү, охин аль нь ч байлаа гэсэн арван тав, арван долоо, гучин настайдаа ч, гуравтай байх үеийнхээс дутахгүй хайрлаж ойлгож байх явдал шаардагдаж байдаг юм. Тэр ч байтугай дөчин настай хүнд ч гэсэн эцэг эхийн сэтгэл зүрх, төрсөн үрээ гэх хайр, ойр дотно байдал хэрэгтэй бөгөөд харамсалтай нь энэ бүхэн хүүхдийнх нь тодорхой насан дээр утга чанараа алдаж хүний ердийн нэгэн харилцаа болж хувирах гэм байна. Гэтэл эцэг эх, хүүхдийн хоорондын хэвийн харилцаа хүртэл бага байна шүү дээ! Насанд хүрэгсэд, бүр шаг хийсэн хүүхэд буюу аль ч насны хүний зүрх сэтгэл, ой той, санаа бодолд итгэн найдаж ханддаг бага насны гандан бууршгүй үнэ цэнт зүйлс хэзээ ямагт хувиршгүй хадгалагддаг дархан цаазтай газар байдаг. Цэнгэг усанд шумбах адил тэр газар руу дахин дахин хандаж байхад нүгэл болохгүй. Ялангуяа өнөөх насанд хүрсэн хүн сорилт шалгалт, хүнд хэцүү асуудалтай тулгараад түүнийг туулан давах шаардлагатай болсон үед дээрх жинхэнэ үнэ цэний амьд хүч хэчнээн их хэрэгтэй болдог гэж санана.

	Одоо арван гуравтай охины «дураараа» байх тухайд оръё. Энэ нь тэр охины хувьд онов уу. Түүний хувьд өнгөн талаасаа бол оножээ. Гэвч энэ бол дураар байх тухай бүгдийг бүрэн гүйцэд ойлгоогүй хүний хувийн дүгнэлт юм. Алдаж гэдгээ тэр хожим ойлгосон. Гэхдээ хэрэг явдал цааш нь улам даамжрахаас өмнө тэр хувь заяаныхаа эзэн нь болж чадсан юм.

	Харин суралцах тухайн хувь заяа тиймгүй байлаа. Хэрэв тэр сурлага сайтай, ангийнхан ч хайрлаж хүндэтгэдэг тийм хүүхэд байсан бол сууцны хонгилын зам байхгүй байх ёстой байв. Гэтэл тэгсэнгүй. Эцэг эх нь Ленагийн оюуны амьдралын алхам бүр дээд баяр баясгалан гэдгийг умартаж Ленаг дураар нь тавьсан нь анхны шат болжээ. Сургууль дээрээ бол тэр нойлын эзэн, зохион бичлэг бол «дэмий юм» бичнэ. Математикт бүр ч явдаггүй байлаа. Энэ бол хоёрдугаар шат.

	Сургууль нь эцэг эхийнх нь найрсаг тусламжтайгаар Ленаг «тэнэг» гэж хочлон хамт олноосоо тасран хөндийрөх шинэ зам нээж өгчээ. Түүнд таарч тохирох уг зам үл итгэх байдалгүй, тэр сайн, энэ муу, дээр дорын ялгаагүй тийм зам байлаа.

	Арай ч дээ. Гэхдээ энэ бол баримт юм. Сууцны хонгил, орцонд цуглах дуртай хүүхдүүд өөрсөд дээр нь шинээр нэмэгдэн ирж байгаа хүүхдийг ихэд сонирхож, найр тавин угтаж авдаг. Тэгээд түдэлгүй «тушаал буулгагч», биелүүлэгчийн систем тогтоож биелүүлэгч нь толгойлогчийнхоо өмнө хойно нь навсганахыг шаарддаг юм. Хэн хүний мэдэх сурган хүмүүжүүлэх ухааныг сургууль дээрээ ч, гэр орондоо ч мөрдөж байдаг өсвөр насны хүүхдүүд яахаараа ийм хэн хүний мэдэхгүй сурган хүмүүжүүлэх ухаантай болж сууцны хонгилд бөөгнөх дуртай хүүхдүүд рүү тийм амархан татагдчихдаг байна гэж гайхмаар.

	Лена харамсалтай нь эцэг эхийнхээ эдлүүлсэн эрх дураараа байдалд ташууран хэрхэн сургуулиа хаясан тухайгаа л бичжээ. Харин өөр үйл явдлууд нь зохион байгуулалтгүй хамт олон дэмий сэлгүүцэгч хүүхдийн үйл ажиллагааны схемийг туйлын тодорхойгоор харуулж байна. Тэдгээр хүүхэд анхандаа найрсаг нийцэрхүү, юм болгоныг магтаж сайшаасан нөхөрсөг халамжтай юм шиг санагдана. Тэгтэл найз нөхөд нь хуурамч багаа хуу татан хаясны дараа байдал шал өөрөөр эргэж албадаж, захиран тушааж, дарамт шахалт үзүүлж, айлган сүрдүүлж эхэлсэн байна. Олонх зөрчил, тэр ч байтугай гэмт хэрэг ямар нэгэн хөндлөнгийн нөлөө, ил заналхийлэл буюу «Алив чи хэр зэрэг болохоо харуул» гэсэн ятгалгаар үүсэж байна. Өөрийгөө ид хав болгох, олонх нь зальжин сэргэлэн, зүрх зоригтой гэдгээ хэдийнээ харуулсан шинэ найз нарынхаа өмнө өөдгүй амьтан гэж харагдахгүй байх, энэ бүхэн бол дэл сул хүүхдийн «сурган хүмүүжүүлэх ухааны» хэн хүний мэддэггүй арга юм.

	Ленагийн асуудалд эргэж оръё. «Өөрийгөө азгүй амьтанд тооцож, өөртөө гомдож, биеэ ч зөнд нь хаядаг байлаа» гэсэн үгийг би тун их гайхаж байна.

	Арван гуравхан насандаа гуньж гутран, өөртөө итгэхгүй болно гэдэг бол уг хүний зориг муутайнх. Зүй нь сургууль, эцэг эхийн дэмжлэг их хэрэгтэй байжээ. Гэтэл сургууль нь хэлбэрдэн өөрөөсөө холдуулж, эцэг эх нь охиноо эрх дураар нь тавьжээ.

	Хүүхдийг жинхэнэ ёсоор хайрлахыг мэддэггүй хүмүүс аль тохиолдсон болгонд сав л хийвэл зүүж орхиод байдаг энэ утгагүй бөгөөд бас тэгээд их дэлгэрээд байгаа «хэцүү» хүүхэд гэдэг хаягийн талаар эргэцүүлэн бодмоор байна.

	Минийхээр бол өсвөр насны хүүхэд цөм хэцүү. Гэхдээ уг учир тэдэнд биш, харин тэдний алхан гарахад хүрдэг босгонд л байна.

	Босго бол хүссэн ч, хүсээгүй ч алхаж гарах учиртай бодит зүйл. Бие бялдар дээр ч босго гарч ирэх нь бий. Юу гэвэл өчигдөрхөн л бие биеэсээ ичиж зовохыг мэддэггүй бага хүүхдүүд дэгдэж явсан бол өнөөдөр бие бялдрын хувьд ялгаатай хөвгүүд, охид «болцгоож шүү дээ. Өчигдөр зэргэлдээ ангийнх нь хүү өөр шигээ нэг охины цээж рүү бодож санах ч юмгүй түлхчиж чаддаг байсан бол өнөөдөр тэгж чадахгүй. Тэнэг явдал уу? Эсвэл яльгүй зүйл үү? Юм мэддэггүй буюу бүдүүлэг, аль эсвэл бага залуу насаа мартчихсан хүн л энийг яльгүй зүйл гэх байх. Өсвөр үеийнхэнд бие бялдрын ялгаа босгын нэг чухал хязгаар болдог. Юу гэвэл энэ үед охид, хөвгүүдэд бие биеэсээ нууж ярих юм бишгүй шүү дээ.

	Ийнхүү ялгаа бий болох нь хөвгүүд, охид бие биеэ сэмхэн мөрөөдөх явдалд аяндаа хүргэдэг байна. Үүнээс хамгийн нарийн төвөгтэй нь бие биедээ сэтгэлтэй болох юм.

	Тэгэхдээ ухамсаргүй ч сэтгэлтэй болдог явдал байдаг. Энэ ухамсаргүй байх үед нэн олон, нэн чухал зүйл бий болдог. Бусдаас онцгойрох гэсэн хүсэл байна. Тэр байтугай муу талаараа бусдаас ялгарах гэж хүртэл эрмэлзэнэ. Бусдаас дор сурна. Бүр найз нөхдийнхөө дунд ах зах хүмүүсийн өөдөөс хэдэрлэнэ. Харин хүүхэд ганцаараа байхдаа биеэ их л өөрөөр авч явна. Иймэрхүү юманд санаатай ба санамсаргүй гэмт хэрэг гэсэн нэр томьёо өгч байна. Гэвч хүлтгийг яаж нэрлэвч хүлтэг хэвээр байна. Үүний учир нь өчигдөрхөн орилж чарлаж явсан хүүхэд өнөөдөр дуу нь бүдүүн болж ирнэ. Энэ бүдүүн дуу нь түүнд өөрийгөө том хүн гэж үзэхэд тусална. Тэрээр өчигдөр аливаад  эцэг эхийнхээ амыг хардаг байсан бол өнөөдөр үг дуугүй санаснаараа байх эрхтэй гэж үзнэ. Өчигдөрхөн тэр хүүхдийн зохиол уншаад толгой өөд нь татдаггүй байсан бол өнөөдөр уншиж дуусаагүй байсан номоо хойш нь тавьж том хүний өөрт нь ойлгогдохгүй ном унших гэнэ. Эсвэл хахаж цацаж байвч тамхи татаж эхэлнэ. Зэмлэхтэй зэрэг «цөмөөр л» татаж байгаа юм чинь» гэнэ.

	Энд учрыг олох ёстой юм байна. Нэг талаас түүнд олноос онцгойрч ялгарах нөгөө талаас бусадтай адил байх хэрэгтэй болж байна. Энэхүү зөрчилт байдал өөрийн учир шалтгаантай. Нөгөө нас, босго гэдэг хоёр авцалдаагүй юм гарч ирж байна.

	Өсвөр үеийнхний ээдрээтэй нарийн, явдлын эргэлт болгон дээр «хэцүү» гэсэн хаяг наагаад байх амархан. Тамхи татвал хэцүү, бүдүүлэг аашилбал хэцүү, зодоон хийвэл хэцүү. Сайн, я-мар ч буруугүй өсвөр насны хүүхдэд ийм хаяг наагаад байх нь хариуцлагагүйн хувьд ер бишийн зүйл юм. Зарим эцэг эх, зарим. багш нар хүртэл өөрийгөө аврах ямар нэг үрэл олсон мэт энэ хаягтай зууралдах явдал байна. Хэцүү гэдэг хаягаас салж үз, сэтгэл санаагаа амрааж үз, дэмий юмны хойноос бүү санаарх.

	Санаархал байдаг, байх ч болно. Василий Александрович Сухомлинский энэ үгийг амаар тайлбарлан ярихдаа бус, харин эрдэм шинжилгээний бүтээлдээ тун дургүйхэн хэрэглэдэг байв. Энэ үгийн оронд таарч тохирох үгийг ухаан зарж эрж олохын оронд сурган хүмүүжүүлэх ухааны хаяг болгож бус, нэр томьёо маягаар хэрэглэж байна.

	Залуу хүн үнэхээр хэцүү болсон бол цаанаа нэг л учир байж таарна. Үүнд ямар ч жор хэрэггүй. Тиймээс эцэг эх, багш нарын үүрэг бол биеэ даах гэж шударгаар эрмэлзэж байсан бяцхан хүн яагаад доголдож, ойр дотно хүмүүсийнхээ үг авахыг больж, нийгмийн ёс суртахууны хэм хэмжээнээс гажих болов гэдгийг судалж, нарийн учрыг олох явдал мөн.

	Судална гэдэг мөн л өнгөрсөн борооны хойнох...» ажил. Доголдол гарсан газар, цагийг тогтоохын тулд судлах хэрэгтэй. Гэхдээ ерөөс доголдол гаргахгүй байх, сайн сайхан байдлыг баталгаатай болгохын тулд эцэг эхчүүд үхэн үхтлээ үр хүүхэдтэйгээ холбоо хэлхээтэй байх хэрэгтэй.

	Энэ маань үр хүүхдээ сүүдэр мэт дагаж тэднийг юм бүхэн дээр өмгөөлж, хамгаалж байхын нэр огт биш. Сухомлинский хүүхдийн оюуны амьдралыг алхам тутам дээр нь анхаарч байхыг дээд зэргийн баяр баясгалан гэж хэлсэн байдаг. Хүүхэд томрох тусам шийдвэрлэвэл зохих асуудал нь төдий чинээ нарийсч, хүүхдийн оюуны ертөнц төчнөөн нарийн төвөгтэй болж түүний эрэл мэгдэл, нээлт нь эцэг эхэд төчнөөн сонирхолтой, үнэ цэнтэй болох ёстой.

	Энд би Алтай хязгаарын Мамонжов тосгоны Валентин Саутерийн захидлыг жишээ татмаар байна. Нууж хаагаад байх зүйл юу ч үгүй  тун нэр усыг өөрчлөх шаардлагагүй юм.

	Тэр хүүхэн том хүү Викторынхоо тухай: «Дунд сурдаг юм. Онц гэж ярихгүй ээ. Сурлагынх нь дэвтэр дээр муу дүн ч байж байдаг. Тэгээд би: «Үгүй ядах нь ээ муу дүн авахгүй байхад нь түүнд юу дутагдсан юм бол» гэхэд эцэг Володя нь: «Өдий том болсон хүүхэд сурах үүрэгтэй гэдгээ ухаарахгүй байна гэж хүнд хэлэхэд ичгэвтэр юм» гэдэг. Тэгэхэд Витя хар цагаан дуугардаггүй юм. Эр хүний шийр зааж байгаа нь тэр юм байлгүй. Тэрээр нэгэнт л том хүн болсон тул өөрийнх нь хэрэгт хөндлөнгийн хүн оролцох шаардлагагүй гэнэ. Хүү маань ийм зан гаргахаар тэр биднийгээ огт тоож үзэхгүй байх шиг санагдах юм» гэж бичжээ.

	Тэгтэл мөнөөх гэр бүлд ийм нэгэн хүнд явдал тохиолдсон байна. Ээжид нь зүрхний багтраа өвчин тусжээ. Тосгонд болохоор хажуугийн айлын хүмүүс түргэн тусламж тэр даруйд нь дуудаж амжсангүй. Ээж нь тэгэхэд зөвхөн хүүхдүүдтэйгээ байсан юм санж.

	«Миний царай хөхөрч хөл гар бадайран хүндэрч босъё гэвч чадахгүй байв. Витя маань том хүн шиг биш хүүхэд адил, нулимсаа нуухгүй уйлж байв. Нулимс нь хацар дээгүүр нь дусалж уйлсан чигээрээ: Ээжээ танд өөр эм авчирч өгөх үү? гэж асууж байж билээ. Одоо би энэ тухай сэтгэл хөдлөхгүй бичиж чадахгүй байна. Нулимс нь дусалсан Витя, хажууд нь дүүрэн устай сэнжтэй «аяга барьчхаад гар нь чичирч усаа цалгиулж зогссон манай бага хүү Юркийн дүр зураг одоо ч сэтгэлд харагдаад байна. Дараа нь түргэн тусламж ирж өвчин эдгэсэн л дээ. Тэгэхэд л би хүүхэд эцэг эхээ хайрладаггүй гэдэг худлаа гэж ойлгосон юм. Гагцхүү тэдэнд их итгэж найдах хэрэгтэй.

	Манайх найртай сайхан гэр бүл. Володя маань ажил тарангуут гэртээ ирнэ. Тэгээд бид галынхаа өрөөнд цуглаж би ширээгээ арчиж аяга тавгаа угааж нөхөр маань коммунист хөдөлмөрчдийн гавшгайчдын ажлын талаар ярьдаг. Витя эцгийнхээ яриаг их анхааран сонсдог. Тэгснээ эцэг хүү хоёр ямар нэгэн схем зураг тайлбарлах буюу техникийн ном уншиж, маргаж инээлдэнэ.

	Саяхан эцэг нь түүнд: «Миний хүү аав нь өөр юм хиймээр байна. Чи яваад зоориныхоо гэрлийг асаагаад ирэхгүй юу» гэж хэлэв. Манай зоорь байшингийн нөгөө талд байдаг бөгөөд зуны цагт бид гэрийн нь унтраадаг юм. Тэгтэл Витя «Аав аа, би чадахгүй нь» гэж байна. Тэгэхэд нь Володя: «Аравдугаар ангийн хүүхэд гэрэл асааж чадахгүй байна гэсэн чинь юу гэсэн үг вэ?» гэв. Тэгтэл Витя ч яваад өглөө. Хэсэг болсны дараа нөхөр маань надад хандаж: «Манай хүү гэрлээ яаж асаасныг, ээж нь хараач, чи болохоор чи өөрөө л гэх юм өөрөө гэсэн чинь юу гэсэн үг вэ? Витя маань байсаар байтал» гэв. Витя мөрөө хавчисхийж тэрүүхэндээ хавчганаж инээмсэглэн зогсож билээ.

	Витягийн ээж зэрвэс харсан хүнд анзаарамгүй, амьдралын ердийн, тун энгийн зүйлийн талаар бичсэн байна. Гэсэн хэдий боловч энүүхэнд асар их найрсаг дотно байдал байна. Валентин Саутерийн гэр бүлийн байдал үлгэр дуурайл болохоор сайхан байна. Гэр бүлийн бүх гишүүн хүүхэд томчуулын хөдөлмөр, хамтын эрх ашигт хийгээд гуниг зовлон тохиолдсон ч түүнд л хүүхдийн хувийн чанар бүрэлдэн тогтдог юм. Энэ явц бол жирийн хэвшмэл юм биш. Тэгээд ч энэ эх «Хүүхэд бол биднээс насан туршдаа таавал зохих нарийн төвөгтэй оньсого юм» гэж бичсэн нь түмэн зөв. Энэ эмэгтэй гол зорилтод өгөх зөв хариултаа олсон хүн шиг санагдана.      

	«Манайх халуун дотно айл. Нөхөрсөг, бие биеэ хүндэтгэдэг. Саяхан манай бага хүү Юрка надад:

	— Ээж ээ, хүн хоёр ээжтэй байдаг тиймээ гэв. Тэгэхээр нь би:

	— Тийм. Амь биеийг бий болгосон нэг эх, хүмүүжүүлсэн ээж чинь нөгөө эх нь Эх орон юм.

	— Ээж, та бас хоёр эхтэй юү?

	— Тийм, миний хүү, хоёр ээжтэй, намайг төрүүлсэн нэг дэх ээжийг Устинья гэдэг, намайг хүмүүжүүлсэн хоёр дахь ээжийг Орос орон гэдэг. 

	Хүн бүр өөр өөрийнхөө оюун ухаан, сэтгэл зүрхэнд буусан үнээр хүмүүжүүлж байдаг бөгөөд гэхдээ энэ эхийн оюун ухаанд буусан үг нүцгэн чулуун дээр бус энэ эхийн арчилж тордсон үржил шимтэй хөрсөн дээр урлан төлжжээ гэж над бодогдож байна.

	Миний ойлгож байгаагаар бол нийт эцэг эх, үр хүүхдэдээ эрхэм нандин үг хэлдэг байх ёстой, түүнийг цаад хүүхэд нь хүлээж авч байна уу, үгүй юү гэдэг л учиртай. Сүржигнэсэн хөнгөн хийсвэр, хэн нэгэн хөндлөнгийн хүнийх бус, гагцхүү өөрийн эцэг, эхийн эрхэм нандин үгийг хүүхэд тусгаж авна.

	Эцэг эх хэчнээн сайхан үг хэлэвч цаадах нь чихгүй толгой шиг байвал юуны сайн байх вэ. Юунаас болж ингэдэг вэ? Эцэг эхийн хэлсэн үг таашаагдаж, сэтгэл зүрхэнд нь хүрэхгүй байгаагаас л тэр.

	Сурган хүмүүжүүлэгчийн увдис бол боловсролын бус, сэтгэл зүрхний асуудал гэж би дээр хэлсэн. Миний бодож байгаагаар Валентин Саутерийн гэр бүлд эцэг эхийнх нь сэтгэл санаа төвшин төлөв учраас тэдний амьдрал сайхан байна. Володягийн эцэг зоориныхоо гэрлийг өөрөө очиж асааж болох байсан уу гэвэл болох л байсан. Гэвч гэрэл асаа гэхэд хүүгийн дургүйцсэн нь ямар нэгэн анхны эсэргүүцэл мэт санагдсан тул түүнийг давж гарахыг эцэг хүсжээ. Өөрөөр хэлбэл хүүгийнхээ энэхүү идэвхгүй байдлыг давж гаръя, биеэ дааж сурахад нь бага ч гэсэн тус болъё гэж бодсон байна. Тэгтэл Ленагийн багш тусгай боловсролтой хүн хэр нь ээ сурган хүмүүжүүлэхийн ийм төвшинд хараахан хүрээгүй бөгөөд ойр зуурын юм зохион бичих гэсэн хүүхдийн оролдлогыг «дэмий юм» хэмээн зарлаж тэр охиныг өөртөө үл итгэж, цөхрөхөд хүргэж байна.

	«Дэмий юм» гэсэн гомдмоор үг дэлгүүр, мухлаг, зуслангийн байранд орж Ленагийн компаниудтайгаа хийдэг байсан жижиг хулгай хоёрын хооронд ямар холбоо байгаа юм бэ гэж санагдаж магадгүй. Гэхдээ манай олон нийтийн буруушаалын систем иймэрхүү холбоог тогтоох гэж одоохондоо эрмэлзэхгүй байна. Үнэндээ шууд холбоотой юм. Үүнд багш айхавтар их буруутай. Харамсалтай нь иймэрхүү бурууг амарлингуй буюу бодлогогүй эцэг эхэд төдийгүй мэдлэг боловсролтой, сурган хүмүүжүүлэх мэдлэгтэй багшид хүртэл өгөхгүй байна. Дөчин сурагчтай юу хэлсэн бүхнээ тогтоохын аргагүй багшийг яаж ч буруушааж билээ. Одоохондоо боломжгүй хэрэг. Гэхдээ энэ асуудлыг багшийн дээд сургууль, наймдугаар сард болдог багш нарын зөвлөгөөн дээр багш нар өөрсдөө хэзээ нэг цагт ярьж эхэлнэ гэдэгт би итгэж байна.

	Багшийн итгэлийн үг хувь хүнийг хэрхэн өргөж, санамсаргүй гомдоох хүнд ямар шарх үүсгэж болохоос л багшийн үг эхэлнэ.

	Эмч нар дээд сургуулиа төгсөөд Гиппократын тангараг өргөдөг билээ. Тэр тангараг эмч мэдлэгээ өвчтөнд харшаар бус, зөвхөн туслах талаас нь ашиглах үүрэгтэй гэж байдаг. Үүнтэй адил багш мэдлэгээ хүүхэд, өсвөр үеийнхэнд хандаж хэлэх үгтэйгээ уялдуулах үүрэгтэй гэж тангараг өгдөг байвал юунд болохгүй билээ.

	Үг хүнийг шархлуулах ч, эмчлэх ч чадалтай. Шархлуулсан үг хэлсэн урагшгүй багш хожмын явдлын хариуцлагыг хүлээдэг байх ёстой.

	Ленагийн хожмын явдал нь хонгил, зуслан, дэлгүүрийн хулгай, ёс суртахууны эвдрэл байв. Өөртөө итгэхээ больж, тэр нь гаднаа хүртэл ажиглагдаж олны нүдэнд эвгүй харагдах болов.

	Түүний зохион бичлэгийг «Балай юм» гэж байсан багш эмэгтэй энэ бүхнийг олж мэдсэнгүй. Эцэг, эх нь ч хайхрамжгүй байв. Ленаг аз жаргал ухаан оруулав.

	Лена хүнд сэтгэлтэй болж, аавтайгаа эхэлж ярилцах зүрх зориг оров. Ленагийн амьдралын эрээнтэй бараантай явдал тайлагдав.

	Энд одоохондоо нийтлэг биш гэж хэлбэл зохих тун их чухал зүйл байна. Энэ бол өсвөр насныхан өөрснөө өөрсдийнхөө төлөө санаа тавих тухай асуудал юм.

	Бид Ленагийн эцэг, эх, багшийг шударгаар зэмлэхийн сацуу Ленаг шударгаар хатуу дэмжих ёстой. Яагаад гэвэл эцэг эх, сургууль, олон нийтэд найдаж орхиод хүүхдийг өөрийг нь тойрон өнгөрч болохгүй. Хүүхэд бол сэтгэл сэргэлэн ухаантай сэтгэдэг улс.

	Өсвөр үеийнхний төлөө насанд хүрэгчдийн хүлээх хариуцлагын хажуугаар өсвөр үе хэлсэн үг, хийсэн үйлдлийнхээ төлөө өөрөө өөртөө хүлээх хариуцлагатай байх ёстой. 

	Өсвөр үе хувь заяандаа өөрсдөө оролцож чадах бөгөөд чадах ч ёстой гэдгийг, тэд эсрэг ба эерэг аливаа нөлөөллийн энгийн нэг объект, өөрийнх нь орчин тойронд болж байгаа үйл явдлын бай болж байдаг хүмүүс биш, харин өөрийн хувийн намтраа ухамсартайгаар бүтээгчид мөнийг Лена өөрийн хувь заяаны жишээгээр харууллаа.

	Лена бол идэвхтэй хүн юм. Тэр хэдийгээр хонгилоор орогнож өөртөө итгэхээ больсон боловч энэ чинь юу билээ гэх анхны сэтгэгдэл нь асар хүчтэй байсан тул амьдрал нь эрс тэс өөрчлөгдөв.

	Тэр жаргалтай охин Ленагийн намтар хэпи энд буюу аз жаргалтай замдаа оров. Одоо тэр огт ондоо шинэ хүн болжээ. Тэр хонгилоос зүгээр нэг гарч ирсэн бус, хувийн сэтгэл зүйн шат гэж байдаг бол түүгээр өгсөн гарч иржээ. Тэр байтугай сургуулийн гэм нүглийг уучилж, түүнийг одоо өөрөөр харах болов.

	Лена чадлаа.

	Гэхдээ бүгд тэгж чадах уу?

	Бүгд хонгилоос гарах уу?

	 

	Гурав дахь өчил : Семен

	 

	Аравдугаар анги, техник мэргэжлийн хоёр ч сургуулиас гүүрэн өргүүрийн хамгийн өндөр зургаадугаар зэрэгтэй нэгийг онц дүнтэй төгссөн миний дайны эр хүн хорин таван насандаа яахаараа хэрэгтний сандал дээр гурван удаа суудаг билээ гэж би өөрөөсөө дандаа асуудаг юм. Тэгэхдээ ардын шүүхийн ялын тогтоолд дурдсанчлан, «олон нийтийн газар танхайрч  онцгой балмад авирласан» хэргээр шүү.

	Би нийгэмтэйгээ хөл нийлүүлэн явж нийгэмд тус хүргэж, жинхэнэ аз жаргалтай амьдарч чадахаа бүр байчихсан засаршгүй хүн юм гэж үү. Одоо би Зөвлөлт Автономит Коми Улсын нэгэн колонид тракторчоор ажиллаж мэргэжлийн жолооч болохоор техник мэргэжлийн сургуульд суралцаж байна. Мэргэжилгүйдээ буюу мэргэжил минь цөөдсөндөө биш, гагцхүү суралцах нь өөртэйгөө сайн ажиллах, өөрөө өөрийгөө хүмүүжүүлэхэд нэмэртэй гэж суралцаж байна. Одоогоос эрх чөлөөтэй хүний хэвийн амьдралд өөрийгөө бэлтгэж байна. Гэхдээ энэ хүртэл эргэцүүлэн бодсон зөв зам эрж хайсан, яриа маргаан хийсэн, итгэл үнэмшилд тэмүүлсэн жилүүд байв. Өөртэйгөө өөрийн зан араншинтайгаа ажиллалаа...

	Бодит байдлыг хүний ёсоор зөв үнэлж, өөрийн ба нөхдийн үйлдэлд дүн шинжилгээ хийлээ. Хэн ч билээ, нэрийг санахгүй байна, нэг хүн алдаан дээрээ суралцах, тэгэхдээ бусдын алдаан дээр суралцах сайхан гэж тун онож хэлсэн байдаг. Хал үзэж, хашир суух гэдэг хэдийгээр нийт хүн нэг нийгмийн хүрээнд амьдарч, нэг сургуульд явж, ижил ном, ижил кино үзэж, нэг үзэл санаагаар хүмүүжиж байвч нэг хэсэг хүнд эрт, нөгөөд нь орой тохиолддог зүйл юм.

	Би амьдралдаа төдий л их юм үзэж, тийм ч сайн явсангүй, тэгэвч өөрийн амьдралын тухай ярья. Энэ бүхэнд надаас өөр хэн ч буруугүй.

	Бид гурвуулаа. Надаас гадна хоёр эрэгтэй дүү бий. Бид гурав нэг гэрт сууж, нэг сургуульд явдаг байсан хэр нь өөр өөр ааш зантай. Антон, Петр хоёр дүүгийнхээ талаар бас хэдэн үг хэлье. Антон цэргийн алба хааж ирээд политехникийн дээд сургуулийн дэргэдэх курст элсэн орсон юм. Одоо тэр сургуульдаа оюутан. Отгон дүү Петр үйлдвэрт ажилладаг. Энэ хавар Зөвлөлтийн Армид явна.

	Гэтэл би яахаараа буруу замд орж нэг бус удаа өргөст торны цаана «хоригдох» болов? Шүүхээс надад чанга дэглэмд дөрвөн жил хорих ял оноосон тогтоол уншаад хэдэн сар өнгөрсний, дараа энэ асуултыг би жинхэнэ ёсоор өөртөө тавив. Тэгээд би өөрийн үйлдлийг эргэцүүлэн бодож, дүн шинжилгээ хийж урьд өмнө олж мэдээгүй зүйлээ олж мэдэхийг хичээж, цаашид хэрхэн амьдрах, өөрийгөө хамгийн бузар муухайгаар «алдаршуулахгүй», нийгмийн дунд биеэ яаж авч явах талаар бодож эхэлсэн юм. Урьд өмнө нь би амьдрал ахуйнхаа талаар огт юм боддоггүй байсандаа биш, харин энэ асуулт надад шал ондоогоор тавигдав. Өмнө нь би юу ч хийсэн тэр бүхнээ зөвд бодож, эцэг эх бол надад ямар нэгэн юм хэлж, хүмүүжүүлэх үүрэгтэй болохоороо л ярьж байна, би бүгдийг мэдэж байхад намайг сургаад юу хийнэ гэж боддог байлаа. Ингэж өөртөө, хүчин чадалдаа итгэдэг маань намайг бодит байдлыг харах нүдгүй болгов. Үүнд архи дарс бүр ч ташуур өглөө. Надад хөгжилтэй шуугиантай найзууд аятайхан санагддаг байлаа. Жимсний архигүй бол хөгжөөн наргиан гэж үгүй. Энэчлэн хаана дарс байна тэнд өөртөө тавих хяналт алдагддаг. Шударга бус бүдүүлэг явдал тааралдсан тохиолдолд түүнд эрүүл ухаанаар хандаж учрыг нь олохын оронд өөдөөс нь улам бүдүүлэг авирлаж, тэр ч байтугай нударга зангидах явдал цөөнгүй...

	Тэгээд ч би өөрийн үйл ажиллагаа, байдал төрхөд дүн шинжилгээ хийх болсон үеэсээ их зүйл олж мэдлээ. Одоо би таньдаг хүмүүс, найз нөхдийнхөө алдааг харж хуучин миний адил тэдний олж мэдэхгүй байгаа тэр зүйлийг олж харж чадлаа. Тэгээд бүр харах ч дургүй хүрч, тоохоо ч байв. Юу ч болж байсан мэдээгүй юм шиг явж болно л доо. Тэгэхгүй гэхээр... бодохоос ч дургүй хүрэх юм. Шийтгэлгүй өнгөрөөд байвал ер нь юу болох вэ?

	Миний амьдрал намуун дөлгөөн байж намайг нэг удаа ч шийтгүүлж үзээгүй хүн гэж битгий бодоорой. Намайг гэрт, цэцэрлэгт, сургуульд олон удаа шийтгэж байв. Шийтгэл ч олон янз байв. Ихэнхэд нь би аливаа шийтгэлийг эр зоригтой тэсвэрлэж байгаадаа ихээхэн сэтгэл ханамжтай байдаг байв. Би тэрхэн үедээ бусдын өмнө «баатар» хүн болж харагддаг байжээ. Одоо бодвол ямар юмны нь баатар байх вэ.

	Цэцэрлэгт байхад унтахын өмнө нэг мөч зугаалдаг байсан гонхны гэрэл унтраасан хэргээр намайг ширээн дээр гаргаж байсныг санаж байна. Дараа нь би гэрэл унтраагаагүй ч гэсэн намайг шийтгээсэй гэж боддог байлаа. Иймэрхүү аахар шаахар зүйлээс миний «баатар» зам эхэлсэн байж ч болох юм. 

	Бүр хожим зургаадугаар ангид байхад хичээл дээр нохой авчирсан гэж хоёр долоо хоног намайг сургуулиас хөөж байлаа. Харин хичээл дундуур багш тэр нохойг хамгийн арын миний ширээн дор байхыг харснаас биш үнэндээ ч би авчраагүй юм. Би сургуульдаа болдоггүйн тоонд ордог байсан болохоор «Минийх биш» «Би авчраагүй» гэж хэчнээн учирлавч хэн итгээгүй. Ээжийг дуудаж ирүүлээд намайг сургуулиас хөөчхөж билээ. Гэрт ирээд ааваас шан хүртсэн нь мэдээж, намайг буруугүй гэдэгт хэн ч итгэхгүй байв.  Манай ангид «ховч» байгаагүй болохоор бас л таг чиг. Харин маргааш нь эхний цагийн хичээл дээр ангийн  хурал болж тэр «онцгой байдлын» учир нь сая нэг  олдож билээ. Тэр нохойг манай ангид улирч ирсэн нэг хүүхэд авч ирсэн байв. Тэгээд намайг «цагаатгаж» дахин хичээлд суулгах болсон юм. Энэ мэтийн бас бус зүйлийн талаар манай ангийнхан сайн санаж яваа болохоор би тэднийхээ нэрийг энд хэлэхгүй.

	Наймдугаар, ангиа төгсөөд радио механикийн техникумд орсон боловч төгсөж чадаагүй. Жил хэртэй л болсон. Дур зоргоороо байх гэсэн эрмэлзэл, найз нөхөд, дарс тэргүүтэн техникумын босгон дээр өндөр хана болон таглаж байв. Би тэгэхэд даанч балчир, арван тавхан настай байлаа. Энэ насанд ах зах найз нарын нөлөө их хүчтэй, дур булаам байлаа. Энэ байдлыг ээж ойлгож намайг гэрт хорьдог байсан боловч би тэр чигээрээ биеэ татаж чадалгүй жирийж орхисон юм. Дараа нь насанд хүрээгүйчүүдийн засан хүмүүжүүлэх хөдөлмөрийн колонид орлоо. Тэндээс гараад иртэл дахиад л хуучин найз нар. Тэдний дунд би колонид байсан гэдэг нэг их алдартай амьтан. Намайг тойрон хүрээлж байсан хүүхдийн «хүндэтгэл», надаас айж эмээдэг байдал нь миний толгойг бүр эргүүлж орхив. Дахиад л шөнө орой болтол тэнэж, элдвийн юм сониучирхаж, архи ууж, үл бүтэх хүмүүстэй танилцаж, дахин хэрэгтний сандал дээр суув. Хоёр жил гаруй болоод суллагдахдаа би нөхдөдөө ид хав болгож ч байгаа юм биш, би энэ газар эрт, орой хэзээ нэгэн цагт дахин орж ирнэ. Яагаад гэвэл би зөв замаа олсон ч үгүй, эрсэн ч үгүй гэж хэлж байв.

	Тэгээд суллагдаад бараг л жил гаруйхан болоод дахин шүүхэд шилжиж, дөрвөн жилээр нэлээн хатуухан шийтгүүлсэн. Ямаршуухан он жилүүд өнгөрөө вэ? Тэдгээр он жилийг гүйцэж очоод эргүүлж чадахгүй, тэр л олон он жилүүд амьдралыг жинхэнээр нь боддоггүй, бидний залуу хүмүүсээс эргэлт буцалтгүй улиран одох нь тэр. Тиймээс бодох, гагцхүү сайн бодох, хэрэгтэй болов.

	Өөртэйгөө ажиллаж эхлээд байхдаа би «чамд өөрийгөө хүндэтгэх, өөрөөрөө бахархах юм юу ч алга ямар ч зориг, хүч ч алга» гэж ээж хэлдэг байсныг өөрийн эрхгүй санаж билээ. Тэгээд би өөрийгөө хүмүүжүүлэх ажилдаа хамгийн түрүүн зоригийн хөгжил гэдгийг туршиж үзэв. Хэрэв тэр л надад байгаа бол болж бүтнэ гэж боддог байлаа. Арван зургаатай эхэлж татаад олон удаа хаях гээд ямар ч амжилт олоогүй байсан тамхи татахаа бүрмөсөн болихоор шийдлээ. Тэгтэл татахгүй байж болж байна. Өөрийгөө захирч болдог байна! Үүнээс хойш би өөртөө итгэх болов.

	Дараа нь техник мэргэжлийн сургуульд орж ганц ч цагийн хичээл таслахгүй гэж өөртөө амлав. Сургуулиа онц дүнтэй төгслөө. Ингэж алхам алхмаар би өөрийгөө хүний хэвийн амьдралд бэлтгэж эхлэв. Миний амьдралын зам дан шулуун байхгүй нь магад. Гэхдээ өнгөрсөн явдал эргэж давтагдахгүй гэдэгт би хатуу итгэж байна. Яагаад гэвэл би өөрийн үйлдэлд өөрөө дүн шинжилгээ хийж сурсан. Тийм болохоор гурван нарсны хооронд удаан төөрч будилах уу? гэсэн асуултад би: «Өөрийнхөө үйл ажиллагаа, үйлдлийн бүрэн тайланг тавих хүртлээ ч будилна даа» гэж хариулах байна. Амьдралд ямар нэгэн бодлогогүй алхам хийхээсээ өмнө яльгүй урагш харж, хожим хойно юу болох вэ? гэдгийг бодогтун. Бодлогогүй ганц алхам л хийсэн бол амьдралынхаа сайн сайхан он жилүүдээр өр төлөөс өгч нийгмээс ангид байхад хүрнэ шүү дээ...

	Иймээс би залуу хүний аар саархан алдаа дутагдлыг ч гэсэн цаана нь хүний амьдрал, хэн нэгний хувь заяа, хэн нэгний аз жаргал бий юм гэж анхааран үзэж байна уу гэж хичээнгүйлэн хүсэх байна.

	Таныг хүндэтгэн ёсолсон Семен.

	 

	 

	Өргөст торны цаанах гэмшил

	 

	Аагим халуун өдөр гүехэн горхинд гиюүрч явснаа гэнэтхэн гүн цүнхээлд орж хөл алдан дөрвөн мөчөөрөө тийчлэн байж гарч ирээд эргэн тойрон цэлмэг тэнгэр, тунгалаг наран мэлтийж, алаг цэцэг дэлгэрсэн ийм, сайхан, гуа үзэсгэлэнт орчлонг хэдхэн хором өнгөрөхөд харж чадахгүй болох байжээ гэж бодох нь ээ айн балмагдсан хүнтэй Ленаг зүйрлүүштэй.

	...Тэгвэл Семен өөр. Түүний бодол эргүүлгийн гүнийг нэг бус удаа дуулсан ба өөрөө нэг бус удаа түүнд унасан бөгөөд эдүгээ бүр ёроолд нь орчхоод аминд хөнөөлтэйг нь биеэрээ мэдэрч, туйлдсандаа амьсгаадан дахин энд орохгүй гэж ам тангараг өгч суугаа хүний бодолтой төстэй юм.

	Миний энэ зэрэгцүүлэл зарим хүнд төдий л итгэлгүй санагдаж болох юм гэдгийг би хүлээн зөвшөөрч байна. Гэвч Семенд найдвар байна уу гэвэл байна. Юу гэвэл Семен усанд живж орхиогүй, эрэг дээр нь байгаа, тэгээд ч худлаа амлаагүй бол ухаарч болох байна. Гэхдээ хожимдсон ч атугай гэмшсэн юм. Үүнд итгэхэд дэндүү зориг гаргасан хэрэг болох нь үнэнтэй боловч их нүгэл болохгүй байх. Гурван удаа шоронд орсон хүний үгэнд орно гэхэд арай л их хугацаа биш гэж үү. Семенийн муу муухай, уйтгар гуниг, сэтгэлийн зовнилыг бид нүнжгийн хэмжүүрээр хэмжиж болохгүй. Хүн балмад явдал үйлдэхдээ аль нэгэн хийсвэр зүйл, амьгүй юманд бус гагцхүү хэн нэгэн хүнд л гай тарьдаг. Гэтэл өөрийн нүнжиг, сэтгэлийн далд чанарын тухай Семен өчилдөө огт цухуйлгаагүй байна. Зөвхөн л ухамсарласан гэмшсэн, дахин тэгэхгүй гэснээ, хүлээн зөвшөөрөхөд хамаг хүчээ гаргажээ.

	Тэгтэл бид аливаа өчлийг зуун хувь үнэнд тооцох аргагүй. Учир гэвэл тэр нь субьектив юм. Субьективизмд сайн муу талын аль аль нь бий гэдгийг голын эрэг дээр ярилцсан. Тиймээс бид Семенийн захидлаас анхаарах, тунгаан бодох нарийн ширийн юмнуудыг авах нь зүйтэй. Гэхдээ түүний намтрын онцгой тал бас сонин.

	Семен захидалдаа өөрийн байдлыг «түүхийн өмнөх» үеэс эхэлж бичжээ. Үнэндээ бол гурван ч удаа ял шийтгүүлсэн хүн цэцэрлэгт байсан тухайгаа дурсан бичсэнийг уншихад инээд хүрэхгүй байх арга алга. Тэр тусмаа яарахын хэрэггүй. :Нарт хорвоод (гайхалтай юм юу ч үгүй гэдэгт хатуу итгэе. Ер нь тийм ч байж магадгүй.

	Хүүхдийн цэцэрлэг дүрсгүйтлээ гэж ширээн дээр гаргаж шийтгэнэ гэдэг зөөлнөөр хэлэхэд хачирхалтай арга хэмжээ юм. Семен өөр шигээ хүүхдүүдийн өмнө ширээн дээр гараад байгаагаар нь хэлэхэд тэднээс өндөр болж харагдсан болж таарна. Түүний шийтгэлийг харж байсан бусад хүүхэд янз бүрээр тусган авч байсан нь мэдээж. Зарим нэг нь болж гэж бодож байсан байж магадгүй. Гэхдээ ихэнх нь хүүхдийн гэнэн томоогүй зангаар инээж байсан байж таарна. Шийтгүүлсэн Семенд ичгүүртэй, муухай биш, харин инээдтэй юм шиг байсан байж бүрэн болох юм. Семенийг шийтгэсэн хүмүүжүүлэгч багш нь түүнийг хүүхдийн дунд ширээн дээр гарган зогсоож байжээ. Ядахдаа далд шийтгэсэн бол бас ч яах вэ. Хэргийн жинхэнэ буруутныг олж илрүүлээгүй тул тэр нь ичгүүртэйгээр нуугдан хоцорч байжээ. Семенийн өмнө ангийнхан нь яриангүй буруутай болохыг эс тооцвол Семенийн сургуулийн явдал хүүхдийн цэцэрлэгийнхээс бараг ялгаагүй шахуу юм. Семен тэгэхэд цэцэрлэгт байсан шигээ шийтгэлээ ид бах болгож байсан нь лав. Семен буруугүй хэр нь буруутан болохыг хичээсэн байна. Тэгээд шийтгүүлж байхдаа тэр бусдаас онцгой хүн болон харагдаж нөхөд нь ч түүний тэвчээртэй, зоригтой баатар болохыг хүлээн зөвшөөрч байжээ. Семен хамт олныхоо эгэл жирийн гишүүдийн дундаас анхандаа бусдаас онцгой юм шиг санагдаж байснаа дараа нь туршлагатай, өөрийгөө бусдаар тойруулан хүрээлүүлсэн зүрх зоригтой хүн болж албан ёсны бус толгойлогчдын эгнээнд орж ирсэн хүн.

	Олны өмнө шийтгэх явдал цаашдаа иймэрхүү «удирдагч»-ийн «алдар хүндэд» багаддаг байна. Олны өмнө шийтгэх яв-дал иймэрхүү хүмүүсийг улам сагсуу болгоход хүргэдэг. Хэрэв далд шийтгэдэг арга байдаг сан бол Семен мэтийн хүмүүсийн хувь заяа өөр болох байсан. Тийм албан ёсны бус арга бий гэвэл ёс суртахууныг сахин хамгаалагчид намайг уучлах биз. Тухайлсан нөхцөлд хэцүү хүн өөрөөс нь илүү хэцүү хүнээс айж халгах явдал байдаг. Хүүхэд, өсвөр үеийнхний хамт олны нөхцөлд бяр тэнхээтэй, зан ааш нь гажаагүй хүүхэд бусдыгаа ялах явдал хааяа ажиглагддаг. Тийнхүү толгойлогч өөрчлөгдөхөд түүнийг дагаад хамт олны уур амьсгал өөрчлөгддөг. Гэхдээ энэ бол тодорхой нөхцөл байдлаас болдог асуудал. Гэвч ихэнхдээ Семенийхтэй төстэй зүйл болдог.

	Ухаантайгаасаа хүчтэй нь айдаг ч байдаг. Семений адил өөрийгөө харуулах гэдэг хүүхдийн хүсэл өнгөн дээрээ хуурамч байдаг. Сайнаар хэлэхэд жинхэнэ өөрийгөө харуулах гэдэг тийм ч амар зүйл биш. Спорт, тухайлбал нисэх загварын дугуйланд амжилттай суралцах хэрэгтэй. Өөрийгөө харуулах, нэр хүнд олох гэдэг бол нөр хөдөлмөр болохоос биш, цаг зуурын явдал биш. Чацуутныхаа дунд амжилт олох гэсэн зам гэж нэрлэж болмоор зохисгүй байдлаар өөрийгөө дөвийлгөх гэсэн хандлага нь ихэнхдээ бусдаасаа онцгойрох гэсэн цаг зуурын үйлдэл байдаг.

	Үүн дээр нэмж хэлэхэд чухам ийм замыг илүүд үздэг юм. Илүү ч хүндэтгэдэг. Тэгэхдээ нөхцөл байдлаас их шалтгаалдаг.

	Олон хөвгүүдийн үздэгээр эр хүний сайн чанарыг олгодог боксын бэлтгэл секцэд явлаа ч гэсэн тийм амар, түргэн амжилт олж чадахгүй. Шаргуу бэлтгэл хийх хэрэгтэй. Дадлагатай боллоо ч гэсэн тэмцээнд ялна гэх ямар ч баталгаа байдаггүй. Гэтэл тэмцээнд ороод олон үзэгчдийн нүдэн дээр, таньдаг хүүхдийнхээ өмнө ялагдах нь хөвгүүд боксын секцээ орхих шалтгаан болдог. Тэгвэл нисэх загварын дугуйлан бол үзэгчгүйгээр олон сар үргэлжлэх оюун ухаан, хүч чадал зарсан хөдөлмөр юм. Олонх ажил, тэр дундаа нэлээн чухал, яггүй ажил, тухайлбал ном унших, математикийн авьяасаа хөгжүүлэх, техникийн бүтээл туурвих бол их цаг шаарддаг «дөлгөөн» ажил юм. Гэхдээ их мэдлэг, дээд зэргийн дадлага олж авах явдал бол яриагүй сайн хэрэг мөн. Ийм ажил дээр л хүн өөрийгөө төлөвшүүлдэг юм.

	Харин шуугиулсан нэр алдар бол олны нүдний өмнө байхыг шаарддаг нэг онцлогтой. Хөвгүүд олны өмнө ах зах хүнтэй бүдүүлэг харьцаж тэр ч байтугай доромжилно. Үе тэнгийнхнээ зодно. Киноны билет авахаар оочир дайрч, энэ ичгүүргүй явдлаараа хүмүүсийг айлгаж байгаа шиг санана.

	Үйлдэл занг тогтоодог гэсэн ардын цэцэн үг байдаг. Өөрийгөө харуулах, хуурамч нэр хүнд олж авах гэж эрмэлзсэн бүдүүлэг явдал бол олиггүй зан чанарын л нэг салаа мөчир юм.

	Үйлдэл өөрийн учир шалтгаантай. Өөрийгөө буруугаар алдаршуулах гэсэн хүн амьдралаар гарцаагүй хатуу шийтгүүлнэ. Бас өөрөө өөрийгөө хатуу шийтгэдэг. Тэрхүү явдал нь ёс суртахуунгүй байдаг тул нийгэм даяар хүлээн зөвшөөрсөн ёс суртахуунд харшилж байдаг юм. Тиймээс заавал шийтгэл хүлээх ёстой.

	Гэхдээ энд би өсвөр үеийнхний хамт олны дунд байдаг чухал нэг зүйлийг тодруулан хэлмээр байна. Энэ нь тэд албан ёсны бус толгойлогчийнхоо олны өмнө болчимгүй аашлахыг ямар ч бодлогогүй хөхөөн дэмжиж тэгээд уг хүүхдийг хамт олноосоо төдийгүй өөрсдөөсөө хөндийрүүлдэг юм. 

	Хүний хамтын нийгэмлэгийн амьдралд элдвийн сонин гунигтай ч явдал болдог. Нэг ангийнхан насанд хүрсэн ч багадаа өөрсдийн өргөмжилсөн шүтээнээсээ цэрвэсээр байдаг. Яагаад гэвэл цаад шүтээн нь нийтийн ёс суртахууныг зөрчиж, архи ууж агсарсан буюу аль эсвэл өөрийн бүтэлгүйгээс болж амьдралд хөлөө олоогүйгээс. Эсвэл нөгөө шүтээн нь суллагдсан болохоор «цэвэр», «журамтай» нь түүнтэй холбогдож «нэрээ хугалахыг» үл хүснэ. Урьдын баатартаа тусалсан гунигт явдлын төлөө хэн нь ч, бараг цөм өөрийн анги, анхныхаа бичил хамт олноо сэтгэл дотроо ч, өөр зуураа ч зэмлэхийг үл хүснэ. Харин ч бүр хөндийрнө.

	Хүүхдийн хамт олон өөрсдийн урьдын хийсэн хэрэг, үйлдэлдээ хуулийн хариуцлага хүлээдэггүй боловч ёс суртахууны хариуцлага хүлээдэг юм. Үүнд насны ялгавар байдаггүй. Манай нийгмийн хүмүүжлийн бүх систем үүнд тусалж байдаг. Тиймээс Семенд тохиолдсон шиг явдалд жинхэнэ сурган хүмүүжүүлэгчийн гүйцэтгэх үүрэг ихээхэн нэмэгдэж байна.

	Өсвөр үеийнхний хамт олныг сайн нэр алдар олох зүгт нь чиглүүлж өгөх хэрэгтэй. Өөрийгөө харуулах эрэл хайгуулыг нь зөв замд нь оруулж өгөх хэрэгтэй. Хуурамч баатар гараад ирвэл түүнд жинхэнэ үнэ цэнтэй юмны үнэн мөнийг түүнд ойлгуулах явдал дэргэд нь байгаа насанд хүрэгсдийн эрхэм чухал үүрэг мөн. Өсвөр үеийнхэн маань иймэрхүү зорилтыг өөрсдөө шийдвэрлэх чадваргүй байдаг. Харин насанд хүрэгсэд бол туслах ч ёстой, үнэмшүүлэх ч ёстой.

	Семений өчилд өөрийгөө хүмүүжүүлэх, өөртөө дүн  шинжилгээ хийх гэсэн үг нэг бус удаа гарч байна. Гэтэл миний ойлгож байгаагаар эдгээр нэр томьёо нь түүний өөрийнх нь намтрынх биш, түүний хүссэн хүсээгүй олон жил болсон тэр л газрын нэр томьёо юм.

	Өөрийгөө хүмүүжүүлэх, өөртөө дүн шинжилгээ хийх гэдэг энэ ойлголтыг хүн бага залуудаа бус, нас бие тогтсон хойноо л ухаарч ойлгож байдаг нь харамсалтай.

	Чухам дээрээ «өөрөө» гэдэг энэ угтвар үг өсвөр үеийнхэнд айхавтар гүн гүнзгий ойлгогдсон байх ёстой тийм үг мөн. «Өөрөө» гэдэг энэ л үгнээс жинхэнэ бие хүн эхлэх ёстой. Өөрөө танин мэдэх, үг, үйлдлийнхээ хариуцлагыг өөрөө хүлээх, төвөгтэй байдалд өөрөө өөрийгөө эзэмдэх, Чеховын сурган хэлсэнчлэн өөрийгөө боолчлоод байгаа муу муухай юмыг дусал дуслаар нь шахаж арилгах, өөрийн сайн сайхан талыг дэмжин бататгах, муу муухайгаа шахан зайлуулах, өөрөө өөрийгөө цэгцлэх - энэ бүхэн бол хэдийгээр төдий л бүрэн гүйцэд бус ч гэсэн хүний давын өмнө дагаж мөрдөх зүйл мөн.

	Үүнийг өсвөр үеийнхэн эртнээс ойлгож авах ёстой. Тэгж ч чадна. Ийм чанар бол арга эвий нь олоход хэцүү, төвөгтэй өсвөр үеийнхэнд зөв үнэлэлт дүгнэлт өгөхөд нь сурган хүмүүжүүлэгчдэд тусалдаг юм. Жинхэнэ үнэ цэнтэй юм худал хуурмаг зүйлийг олж илрүүлээд арилгаж цэвэрлэхэд тусалдаг. Өөрийгөө харуулах гэсэн гэнэн эрмэлзлээс л хуурамч толгойлогч төрдөг. Гэхдээ энэ хуурамч толгойлогчид маань хүн юм. Бусдын нэгэн адил хөвгүүд, охид, тэдний хувь заяа сурган хүмүүжүүлэгчид, тэр дундаа эцэг, эхэд үлэмж хамаатай. Манай нийгэмд илүүдэл хүн байхгүй, байх ч ёсгүй. Тийм болохоор хүн болгон чухал бөгөөд эрхэм. Хүн болгон, тэр дундаа төөрч будилж яваа болгон чухал бөгөөд эрхэм.

	Өсвөр үеийнхэн ид бах болгож л өөрсдийн дундаас баатруудыг бий болгодог. Тэгээд том болсон хойноо түүнээсээ ичдэг. Ийм байдаг уу, байдаг. Толгойлогч руугаа эхлээд хошуурч, дараа нь дөлж холддог нь өсвөр үеийнхний гэнэн сэрэггүй явдал бус, хүний хувь тавилан юм.

	Бид ах дүү гурвуул гэж Семен бичиж байна. Антон нь политехникийн дээд сургуульд сурдаг, Петр нь үйлдвэрт ажилладаг ажээ. Гэтэл Семен шийтгэгдэж явжээ.

	Энэ зуур нэг юм бодмоор байна. Семений эцэг эх, хоёр дүү нь хэчнээн сэтгэл шаналж ичиж улайсныг бодооч. Магад ер гэм зэмгүй хүмүүс түүний танхайрсны балгаар ямар их гай гамшиг амссан бол үүнийг Семен өөрөө ч цэгнэж үзэг.

	Энэ бүхнийг зүй нь Семен өөрөө сайн мэдэх нь хэрэгтэй байсан юм.

	Сайн, сайхан юм хэчнээн их алдсанаа мэдэх нь түүнд, өөрт нь сайн сан. Хонхон цэцэг битүү найгасан уул тал хэчнээнийг эс үзэв. Сэтгэл булаам, цэнхэртсэн гол горхи түүний дэргэдүүр хэчнээн урсан одов. Инээмсэглэсэн, бодлогоширсон хэчнээн олон хүнийг тэр эс харав. Түүнд итгэлийг төрүүлэх нэгэн бээр тэдний дунд байсан, байж ч магад.

	Ганц Семенд хувьд нь хэлмээр бас нэг юм байна. Ер нь ганц Семенд ч биш нь мэдээж.

	Оросын агуу их сурган хүмүүжүүлэгч Константин Дмитриевич Ушинскийн хэлсэн үг. Хуучны яльгүй сунжирсан мэт энэ үг төөрөөд арга замаа хайж яваа хүнд ч, төөрөөгүй боловч амьдрал гэдэг мөнхийн юм бодогдуулж байдаг эрэл хайгуул тул мөн л эрэл хайгуул хийж яваа хүнд ч мэргэн зөвлөгөө болох юм гэж би санаж байна. Ер нь нэгэнт хэлсэн үг, бичсэн үг, өгүүлбэр, бодсон бодлыг дахин сэргээж байх муу юм огтхон ч болдоггүй билээ.

	«Хүний биед хүчилтөрөгч хэрэгтэй байдгийн адил хүний ёс суртахууны амьдралд эрх чөлөө зайлшгүй хэрэгтэй байдаг, гэвч азотыг нь авчихсан агаарын хүчилтөрөгч уушгийг амархан шатааж чадахтай адил үйл ажиллагаанаас ангид эрх чөлөө, ёс суртахуунтай хүнийг хөнөөдөг. Хүн гагцхүү бие даасан, дуртай ажлаа хийж баймаажин гал шиг хэрэгтэй хэр нь гал шиг аюултай эрх чөлөөний элемент эдэлж хэрэглэж сурдаг юм. Хүн ажлын агуулга, үзэл санаанд нь дурлаж түүнийг хийхдээ хүн өөрөө эрх чөлөөгөө сайн дураараа байнга хязгаарлаж, өөрийнх нь дуртай тэр ажлын бий болгосон хязгаарлалыг байнга туулан давж байдаг. Ийнхүү хүн өөрийн дуртай ажил дээрээ эрх чөлөө эдлэхийн байнгын туршлага хийж байдаг юм. Тэгэхдээ энэ жаргалаа эдлэхдээ хүнийг хязгаарласан аль нэгэн саадыг даван туулж ч байдаг, эсвэл нөгөө сэтгэл татсан ажилдаа дахин орж, шинэ шинэ саадыг даван туулахын тулд нөгөөх жаргалаасаа татгалзаж ч байдаг. Эдгээр тоо томшгүй туршлагаар эрх чөлөөг эрмэлзсэн тэмүүлэл, эр зориг, түүнийг хэрэглэх чадвар, түүнд зайлшгүй хэрэгтэй зан чанарын хүч бойжин бэхжиж байдаг юм1»

	Энэхүү сүүлчийн өгүүлбэрийг би улаанаар, тэмдэглэмээр байна.

	 

	Дөрөв дэх өчил : Матвей 

	 

	Миний нэр Матвей. Би арван таван настай. Архи уудаггүй. Үнэнээ хэлэхэд хааяа тамхи татчихдаг. Харин би өөрийн мөнгөтэй байх, бяцхан олз омог «сонирхдог» юм. Би яагаад ийм болсон бэ? гэвэл ийм учиртай. Өмнө нь би олон хүний ярьдгаар сайн хүүхэд байлаа. Ээж маань хамаатан садан, таньдаг хүмүүсийнхээ нүүрэн дээр намайг магтаж хүүгээ дипломат болгоно! гэж ярьдаг байв. (Бүр бодохоос ч инээдтэй юм). Би сайн сурч төлөв томоотой явдаг байлаа. Тэгтэл манай ангийн багш намайг ангийнхаа Коля гэдэг хүүхэдтэй үерхлээ гээд ховлодог байв. Коля «хэвийн бус» гэр бүлээс гаралтай тул багшид таалагддаггүй байв. (Манай багш бүх гэр бүлийг «хэвийн», «хэвийн бус» гэж ангилдаг. «Хэвийн» гэдэгт «хангалуун гэр бүл» орно. «Хэвийн бус» гэдэгт уудаг, зугаалдаг, төдий л хангалуун бус гэр бүл орно). Тэгвэл Колягийн эцэг эх нь уудаг, ээж нь зугаалдаг байв. Тэгээд ч манай багш энэ бүхнийг хүүхдэд нь хамруулдаг байв. Харин Коля бол тийм биш, шударга, сайн нөхөр уудаггүй, тамхи татдаггүй хүүхэд.

	Манай ээж Коляг босго алхуулахгүй хөөж сургуульд чинь хэлнэ гэж сүрдүүлдэг болов. Тэгэхэд Колягийн нүүрийг харахад надад эвгүй байдаг ч гэсэн бид хоёр үерхсээр байв. Гэвч бид хоёр сайхан үерхэж чадсангүй. Найз нөхдийн маань хэн нэг нь манайд ирэхэд ээж тосож аваад «хэн гэдэг вэ?», «юун хүүхэд вэ?» гэнэ. Тэд маань үүнээс эмээж манайхаар ирэхийг болив. Анх би бүхнийг чадагч мөнгөнд төдий л итгэдэггүй байлаа. Сүүлд нь өмнө зүг нэг удаа явж ирэхдээ л сая итгэсэн юм.

	Бүх зүйл тун яльгүй юмнаас эхлэв. Надад 50 мөнгө хариулж өгсөнгүй. (Би тэгэхэд «тосгоны» өөрөөр хэлбэл Сибирийн хүүхэд байв). Би киноны билет авч хариулт мөнгөө нэхлээ. Кассын хүн надаар доог тохуу хийсэн янзтай «Аа, хариулт мөнгө үү? гэснээ хоёр рубль өглөө. Тэгэхэд нь би: «Надад та 50 мөнгө өгөх ёстой» гэв. Тэр зэвүүрхсэн бололтой инээх аядав. Билет авах гэж зогсож байсан хүмүүс инээсэн. Би хэрсүүжлээ. Худалдааныхан, мөнгийг харахгүй авч, хариултыг нь мөн л харахгүй өгдөг (үнэндээ бол гүйцэд өгдөггүй) нь надад сонин байлаа. Тэгээд би «гар цайлганы» юм үлдээдэг боллоо. Өмнө зүгийн нутагт очоод байхдаа би миний урьдын бүхий л амьдрал даанч талаар өнгөрөв, гэвч би арван тавтай юм чинь оройтох юу байх вэ гэж ойлгосон юм. Шампан дарс залгилах надад хэчнээн аятайхан санагддаг байсан гэж санана. Дараа нь муурч уналаа шеек бүжиг хийнэ. Чамин дэгжин хувцасладаг боллоо (би америк жинс, майк өмсдөг байв). Тэгээд миний боддог юм мөнгө л болов. Хар борчуулын эгнээнд орж, «би» гэдэг олны дунд живж алга болохыг би сонирхохгүй болов. Мөнгө бүхнийг шийднэ. Мөнгө бол найз нөхөд, аз жаргал, эд баялаг. Мөнгөнд худалдагддаггүй хүн гэж бараг алга. (Үүнд би итгэсэн юм. Тухайлбал ангийн багшийн төрсөн өдрөөр ээжийн бэлэглэсэн франц үнэртэй усыг хүргэж өгөхөд багш шунаг зангаа гарган инээмсэглэн авч байж билээ.

	Жич өгүүлэх нь: Би хэдийгээр энэ бүхнийг өөрөө бичиж байгаа ч гэсэн үүндээ нэг л итгэж чадахгүй юм. Дээр хэлсэн болгон тийм битгий байгаасай гэж надад бодогдож байна. Та нар энэнд үнэмшээрэй!!!

	 

	Ёс суртахууны гэмт хэрэг

	 

	Матвейн захидлыг хэцүү өсвөр насныхан гэж юуны ч тухай өгүүлээгүй, бүрхэг тодорхойлолтын л нэг үлгэр жишээ гэж хэлж болно. Матвей нийгмийн хэв журам зөрчиж сэргийлэхийнхний хараанд, ороогүй өөрөөр хэлбэл хэцүү гэгдэх тэр схемд багтаагүй болохоор түүнийг тэгж хэцүү» хүүхэд гэж үзэж болохгүй.

	Энэхүү хэцүү гэдэг нь зөвхөн л ёс суртахууны үйлдлээр бий болж байдаг зүйл огт биш. Харин залуу хүний өмнө шийдвэрлэж боломгүй мэт санагдах үй олон асуулт гарч ирэхэд үүсдэг үлэмж нарийн төвөгтэй байдал юм. Хулгай хийж, архи уусан, эсвэл зодоон өдөөсөн өсвөрийн үеийнхэн дандаа ч хамгийн хэцүү байдаггүй, яагаад гэвэл түүний «асуудал» нь олны нүдэн дээр ил тод, болохоор эцэг эх, сургууль цагдаа ажиглаж мэдсэн түүний нь төлөө сэтгэл зовж байдаг гэж асуудлыг аймшиггүй тавимаар байна.

	Хэв журам зөрчиж гэмт хэрэг өдүүлсэн хүнд тэр даруй нь олон нийт, хууль, ёс суртахууны хүч анхаарлаа хандуулж, гэр бүл сургуулийн шаардлага тавигдаж эхэлдэг. Гэтэл Матвей...

	Матвей захидалдаа чухам юу гэж бичсэнийг эхнээс нь авхуулаад нэг нэгэнгүй хэн мэдэх вэ? Түүнд төлөөлсөн, чухмыг хэлэхэд санаа сэтгэлийг нь үймүүлсэн тэрхүү тодорхой хүчин зүйлсийг хэн мэдэх вэ? Түүний эргэн тойронд байсан насанд хүрсэн хүмүүсээс хэн Матвейн өмнө буруутай гэдгээ хүлээн зөвшөөрч байна вэ?

	Хэрэв түрүүчийн тохиолдлуудыг би шударгаар өчил гэж нотолж байсан бол Матвейн ухаарлыг ердөө хашхираан гэж болно. Тийм ээ, хашхираан! Хэцүү биш хэр нь «хэцүү» нэр авчихсан энэ залуу усанд живж байгаа хүнтэй л адилхан байна. Тэр усанд хөл алдчихгүй юм сан гэж хичээж байхад дэргэд нь байсан хүмүүс түүнийг улам гүн рүү нь түлхэж орхижээ. «Би бичсэн юмныхаа заримд нь өөрөө ч итгэхгүй байна. Надад тийм байхгүй байх нь яав даа гэж бодогдож байна. Надад итгээрэй!!» Жинхэнэ хэцүү юм гэвэл энэ мөн. Эцэг, эх, багш эмэгтэй энэ хөвүүний зүрх сэтгэлд ямар их хүч чармайлт гарган байж  хогийн өвс ургуулаа вэ? Тэгэхдээ юу суулгаж байгаагаа огт үзэхгүй байгаа юм шиг үнэхээр харалган аашилжээ.

	Василий Александрович Сухомлинский эцэг эх, сурган хүмүүжүүлэгч болгоны гарын авлага болсон «Хүн эрийн цээнд хүрсэн нь» гэдэг гайхамшигт бүтээлдээ «Өсвөр насныхан балчир хүүхдийн ажиглаж мэдээгүй зүйлийг тэр байтугай насанд хүрэгсдийн олж үзээгүй юмыг хүртэл мэдчихсэн байдаг юм. Яагаад гэвэл өсвөр насныханд олон юм ердийн биш юм шиг харагддаг. Өсвөр насныхны ертөнцийг ойлгох явдал бол нэг ёсондоо хүний онцгой давтагдашгүй сэтгэлийн хөдөлгөөн бөгөөд «түүнийг нь олонхдоо анзаарч ойлголгүй дэргэдүүр «нь ажиг ч үгүй яваад байдаг юм2» гэж бичсэн байдаг.

	Гэхдээ Матвейн хашхирааныг тайлбарлах гэж би энэ чухал эшлэл үгийг авсангүй. Өөрөөр хэлбэл Матвей насанд хүрсэн хүмүүсийн анзаардаггүй зүйлийг олж харжээ ч гэж хэлэх гээгүй юм. Зөрчилдөх, үзэл санаа нийлэхгүй байх явдал явж явж нэлээд ноцтой мөргөлдөөн дэлбэрэх аюулд хүргэдэг.

	Матвейн захидал бол өсвөр насны хүүхдийг юм л бол багад үзэж тэдний нүдэн дээр ямар үг хэлж, ямар юм хийж болохгүй вэ гэдгийг эргэцүүлж боддоггүй гутамшигт явдлыг яруу тодорхой гэрчилж байна. Арван таван настай хүү насанд хүрсэн хүмүүсийн талаар юу гэж хэлж байлаа даа. Энэ бол яг л тийм юм. Түүнээс үлэмж ноцтойгоороо л ялгагдана.

	Хүүхдийг үл тоомсорлох бол «ёс суртахууны гэмт хэрэг» гэж хэлж болно. Хүмүүс хүүхдийг «надаас төрсөн юм яав л гэж эсвэл ухаан санаа суугаагүй, балчир юм» гэж бодоод тийнхүү үл ойшоодог гэм байна.

	Гэтэл тийм биш бүгдийг ойлгож мэдчихсэн тэр ч байтугай их хатуу үнэлэлт дүгнэлт өгчихсөн байдаг шүү дээ.

	Хэрэв Матвей тэдний мөрөөр орсон сон бол нэгд ээж, хоёрт багш эмэгтэй гуравт ээж, багш хоёрынх нь үлгэргүй дуурайл дээр нэрмээс болсон хүрээлэн буй орчны нөлөөлсөн амьдралын сөргүү хэм хэмжээг өөртөө шингээсэн дээд зэргийн ёс суртахуунгүй хүнийг нийгэм хүлээж авах байсан юм.

	Матвей чухам ямар сургууль хийсэн бэ?

	Нэгдүгээр хичээл. Ангийнх нь «багшийн» нэр хүнд Матвейн ээжид гэр бүлийг «хэвийн», «хэвийн бус» гэж ялгаварлах үзлийг бэлэглэжээ. Матвейн ухвар мөчид, харгис хэрцгий багшийн бий болгосон энэхүү томьёолол бол миний үзэж байгаагаар насанд хүрсэн хүмүүсээс өсвөр үеийнхний өмнө үйлдсэн хамгийн анхны ёс суртахууны гэмт хэрэг юм. Ганцхан Матвейгаар ч зогсохгүй.

	Багш гэдэг үг бидний ухамсарт ямар (нэгэн ариун нандин алдар нэр болон хэвшсэн байдаг билээ. Багш хүн биднийг уншиж, бичиж, тоолж сургадаг. Багш хүн бидэнд дэлхий ертөнцийг нээж өгдөг. Энэчлэн багш хүнд бас хүний нийгмийн ёс зарчим, хүмүүсийн хоорондох харилцааны хууль зүйг нээх, ойлгож өөрийн болгох өөр илүү чухал, илүү нарийн төвөгтэй итгэл хүлээлгэсэн байдаг.

	Багш хүн цэцэрлэгч, мэс засалчтай яг адилхан юм. Мэс засалчтай яагаад адилхан гэвэл багш хүн хүний тархи толгойд бий болсон буруу итгэл үнэмшлийг авч хаях ёстой. Энэчлэн багш хүн хүн төрөлхтний тансаг сайхан цэцгийг тордон ургуулж байдгаараа цэцэрлэгчтэй адилхан юм.

	Ийм ариун нандин мэргэжил сонгож авсан хүн өөрөө өөрийгөө хамгийн дээд зэргийн шалгуураар шалгах үүрэгтэй бөгөөд жирийн хүний тухайд бол уучилж болох сул талгүй байх ёстой. Багш гэдэг бол зөвхөн мэргэжил биш нэр хүндтэй өргөмжлөл юм. Бүр сайнаар алба ч гэж хэлж болно. Багш-зовсон хүн: Тиймээс түүний ажил, амьдрал дагтан жаргалтай байдаггүй.

	Сэтгэл зовдоггүй. Зөвхөн гэрчлэгчийн төдий байвал хүмүүжилгүй багш мөн.

	Багш бол сурагч, эцэг эхийн оюун санаа юм. Ёс төдий бус оюун санааны өөр дотно байдал, сэтгэл зүрхний ойлголтгүй жинхэнэ итгэл байж болохгүй.

	Багш бол үгийн дээд ойлголтоор ёс суртахууныг илэрхийлэгч мөн. Гэвч хувийн үлгэр дуурайлгүй үг юу ч биш. Энэчлэн ам ажил хоёр нь зөрвөл тухайн багшийг төдийгүй багш гэдэг ариун нандин алдар нэрийг сүйрүүлдэг.

	Багшийн тухайд их ярьж болно. Сайн сайхнаар хэлсэн үг ч бишгүй байдаг. Би багш хүний чухам юуг нь онцгойлох ёстой вэ гэдгийг томьёолох гэсэн юм.

	Багш гэдэг ариун нандин алдар нэр. Багшлах ажил ариун нандин алба юм. Багшийн алдар нэр, ажил үйлс хүмүүст зөвхөн итгэл гэдэг л нэгэн бодол төрүүлж байдаг. Гэтэл эцэг, эхүүд маань өчигдөрхөн сурагч байсан хүмүүс шүү дээ.

	Тэгтэл ердөө багш гэдэг дипломтой болсон төдийгөөр ариун нандин алдар нэрийг өөртөө өргөмжлөөд гагцхүү тэр диплом л тэдэнд багшийн нэр хүнд олгодог мэтээр ойлгож өөрийгөө, өөрийн биеийг тэрхүү ариун нандин алдар нэр, хөдөлмөрийн жинхэнэ эзэн болгохын төлөө санаа тавьдаггүй аймшигтай гэнэн хүмүүс байсаар л байна.

	Хүмүүжилгүй хүн инженер байвал муу юм.

	Тэгвэл хүмүүжилгүй хүн багш болчихвол тэрнээс дор... Түүнээс үүсэх хор холбогдол нь мянга дахин их. Тийм багш хүүхдийн оюун ухаанд хар мөр үлдээж түүний нь өөр зөв зүйтэй үйл ажиллагаа үгээр «арилгахын тулд дараа дараагийн хүмүүжилтэй багш их хүч чармайлт гаргах болдог юм.

	Иймд Константин Дмитриевич Ушинскийн хэлсэн гайхамшигтай сайхан үг аяндаа санаанд орж байна.

	«Ямар ч хар буруу санаа бодол, эртнээс гүн гүнзгий хоногшсон, тийм ч учраас ухамсартай биш ямар ч дадал заншилтай тулгаравч өөрийн хувийн санаа сэтгэлтэйгээ ямар ч цаг мөчид эрс тэмцэж гардаг гагцхүү тийм хүн л, хорон санаа, дотуур тамиргүй, худал хэлдэггүй, аливаад үнэнхүү сэтгэлээсээ зүтгэхэд хэзээд бэлэн байдаг гагцхүү тийм хүн л өөрөө өөрийгөө хүмүүжүүлж, бусдыг ч хүмүүжүүлж гардаг юм. Хүн өөрийгөө хүмүүжүүлэх, хүүхэд хүмүүжүүлэхийн аль аль нь гадаад гоёмсог байдал биш бөгөөд үнэнхүү сэтгэл зүрхэнд гүнээ нэвчсэн зүйл байх ёстой. Үүн дээр сэтгэл санааны шулуун шударга чанар, бүхэл бүтэн цэвэр тунгалаг, чин үнэнч чанар үндэслэсэн байдаг юм3».

	Зуун жилийн өмнө өгүүлсэн энэ үг яг л Матвейн «ангийн багшийн» тухайд хэлсэн юм шиг байна. Цэвэр тунгалаг, үнэнч шударга, сайхан сэтгэл маань хаана байна вэ? Өсвөр насны хүүхдийн захидалд энэ тухай өгүүлсэнгүй. Гэвч багшийн цаад санаа, хуурамч үг өгүүлбэр, өөрөө өөрийгөө хуурч мэхэлж байгааг нь олж харуулахад тийм ч хэцүү биш юм.

	Үнэхээрийн адармаатай гэр бүлд ялгавартай хандаж, огт санаа тавихгүй, ажиг ч үгүй явсан тэр багш сурагчдынхаа гэр орныг «хэвийн», «хэвийн бус» гэж ангилах ямар эрхтэй юм бэ?

	Зарчимч сүрхий хүн шиг атлаа шууд хэлэхэд хувьсгалын өмнөх үеийн бялдууч, засдаг зан бүхий анги удирдсан багшийг хэн гэдэг халамжлан хүмүүжүүлэгч хүмүүжүүлээ вэ? Матвей ч тэр хатагтайд тун таарч тохирох нэр бодож өгсөн байна.

	Энэхүү анги удирдсан багшийг уучлах арга алга. Зөвтгөж ч болохгүй. Тэр бол ердөө ч багш хүн биш, багш гэдэг ариун нандин алдар нэрийг овилгогүй ажил явууллагаараа бузарлахгүй байх болтугай. Иймэрхүү хүн сургуульд дэмий ажиллаж байна.

	Энэ бол нэгдүгээр хичээл.

	Хоёрдугаар хичээл. Энэ хичээл хараажаар нэгдүгээрхийн зүй ёсны үргэлжлэл болж байна. Багш эмэгтэй Матвейн ээжийг итгүүлж чаджээ. Эх хүний ухаан сэтгэл, эсвэл мэдрэл дутсанаас тийнхүү итгэсэн байх. Тэгээд ч хүүгийнхээ найз Коляг «анги удирдсан багш»-ийн тусламжгүйгээр гэрээсээ хөөж байна. Эх хүний бэртэгчин зангаас бусад бүх юм, эцэг эхийн сэтгэл, хүнлэг сэтгэлийн юм бүхэн Матвейн ээжид үгүйлэгдэж байна. Тэр эх Коля бол «хэвийн бус» айлын хүүхэд тул манай цэвэр ариун хүүхдэд ямар нэгэн муу юм халдаана гэж сэрэмжиллээ гэсэн чинь хэрэг дээрээ хүүгээ шударга бусын нянгаар өвчлүүлсэн байна.

	Коляг гэрээсээ хөөхөд Матвей маань ч юу гэж бодох юм билээ гэж тэр эх яагаад санасангүй вэ?

	Хүү маань нэг ангийн хоёр андыг холдуулан хөндийрүүлсэн бид хоёрын өмнөөс найз нөхдийнхөө өмнө ичиж улайна шүү дээ гэж ч бодсонгүй. Энэ эх хүүгийнхээ сайхан сэтгэлд ямар их үзэн ядах, айхавтар тэсвэрлэшгүй муу муухай зүйлийг бий болгосон болж таарах вэ?

	«Анги удирдсан багшийн» зөвшөөрч, ээжийнх нь дэмжсэнээр Матвейд заасан энэхүү хоёрдугаар хичээл бол өсвөр насны үеийнхэнд итгэлгүй ханддагийн том баримт, сурган хүмүүжүүлэх хэм хэмжээг бүдүүлгээр зөрчсөн хэрэг мөн.

	Ээж, багш хоёр өсвөр насны энэ хүүгийн гараас хөтлөн хоёрдугаар хичээлд оруулж өгчээ.

	Тэгэхдээ энэ хичээлээс Матвей ямар дүгнэлт хийх вэ гэдгийг тэд огт бодсонгүй. Тэгээд явцын дунд Сухомлинскийн олж мэдсэн тэр зүйл гарч иржээ. Насанд хүрсэн хүмүүс хүүхдэд хэвшил болсон зүйлийг олж харсангүй. «Хэвийн бус» айлд уух, гадуур зугаалах явдал байдаг төдийгүй тийм айл амьдрал ахуйн хувьд өөрийнх нь гэртэй харьцуулахад их тааруухан байдаг гэсэн дүгнэлт Матвей хийж байна.

	Бас, «энэ ертөнцийн хамаг юмыг дан ганц мөнгө шийдвэрлэдэг юм шиг байна. Матвейн хүсэн тэмүүлж байсан үерхэл нөхөрлөл ч биш, өөрсдийнх нь орчхоод байгаа нөхцөл байдлаас шалтгаалаагүй үе тэнгийн хүүхдийн адил тийм байдал, үнэнч нөхөрлөл бус мөнгө л шийдэх болж байна уу?» гэсэн дүгнэлт хийж болох ажээ.

	Тэгээд Матвей өмнө зүгийн нутагт аяллаар явжээ. Жирийн нэг залуу биш, тэр болгон олддоггүй хамгийн сүүлийн үеийн америк жинс, майк өмссөн залуу явж. Гаднаас харсан хүнд бол тийм ч балчир биш. «Юм үзэж нүд тайлсан хүн» шиг санагдах боловч чухамдаа бол даанч нялхаараа, ёстой л амных нь салиа арилаагүй хүүхэд.

	Хамгийн сүүлийн үеийн хэв загвараар хувцасласан хүүхдийг бид юунд дандаа гаднаас нь харж яаран  шүүмжилж байдаг юм бэ? Насанд хүрсэн хүмүүс бид «урт үстэй» хүүхдийг харсан дороо л толгой түрүү, хувцас хунарыг нь сонжиж, юу юуны тухад хүрээгүй байж танхай, нүдэнд хүйтэн, зэвүүнд нь хүртэл өөлөөд унадаг гэм байна. Ийнхүү юманд хөшүүн, үхширмэл байдлаар хандаж байх нь ер нь хэнд хэрэгтэй юм бэ? Ийм мугуйд тэнэг төсөөлөл бидний өөрсдийн маань хүүхэд, тэдэнтэй эгээ д адилхан үе тэнгийнхэнд нь л лав ашиг өгөхгүй. Өвгөн настай ч юм уу, дунд хэрийн насны хүмүүс төрх байдлаараа бага жаахан үнэхээр гэнэн томоогүй хүүхдэд уурлаж, хашхирч харааж байхыг би олонтоо сонссон юм. Тэгж бусдын хүүхдийг таягаараа чичилж. шүлсээ үсчүүлэн загнадаг хэр нь гэртээ ач гуч нараа болохоор эрхлүүлээд байдаг. Энэ бол ахмад хүмүүс нь өсвөр багачуулаа үзэж чаддаггүй, юм л бол дайрч давшилж олны өмнө улайлгаж байхыг урьтал болгодог хүй нэгдлийн үеийн үлдэгдэл, удамшсан эмгэг гэмээр зүйл юм.

	Иймэрхүү юм Матвей дээр болсон байна. Тэрээр ямар нэгэн түшиж тулах юм эрж байна. Түүнд «яльгүй дэмжээд өг» гэсэн бараг бэлээхэн дүгнэлт хийж болох байна. Матвейн ээж багш хоёр хүмүүсийг «Хэвийн», «Хэвийн бус» гэж ангилж Матвей өөрөө нүд ирмэхийн зуургүй «Хэвийн бус» хүмүүсийн эгнээнд яваад орчхож байна. Матвей хариулт мөнгөө нэхэхэд цаадах нь хоёр рубль тавин мөнгө ав, эсвэл өөдгүй амьтан эндээс холдож үз гэсэн шүү дээ.

	Матвейн хувь заяанд бүх юм энгийн бус, урваж хөрвөсөн байна. Ингэхэд «анги удирдсан багш», ээж нь өнөөх өмнө зүг хамт явсан худалдаачин хүүхдүүд нөлөөлсөн нь мэдээж. Хүүхэд иймэрхүү зүйлд цагаан лав, шиг л байдаг юм. Аливаа сэтгэгдлийн хунд ачаа дарамтад дорхноо шалчийгаад өгдөг юм.

	Хүүхдийг энэ үед нь хэрхэн хамгаалах вэ? Яаж харамсаж яаж хайрлаж, яаж ойлгох вэ? Тэдэнд хаа сайгүй, хүн бүр хэрхэн яаж хамаг хүч чадлаа зориулах вэ. Сургууль, гэр, гудамжинд, ээж, хүмүүжүүлэгч, хөндлөнгийн хүн хэрхэн яаж туслах ёстой вэ? Явган хүний замаар явахын оронд цэцгийн мандал, дээгүүр туулж яваа хүн харагдвал бидэнд зэрлэг бүдүүлэг санагдана даа. Тэгвэл бид амьдрал дээр ажлын хүнд, гуталтай нүсэр биеэрээ хүүхдийн цагаахан сэтгэлийг тахчин гишгэчихийг илүүд үздэг гэм байна. Таяг тулсан эмээ ч, Матвейд хариулт мөнгийг нь өгөөгүй билетийн тэр кассын дэргэд байсан хүмүүс ч гэсэн ялгаагүй.

	Ингээд дүгнэлт хийхэд бэлэн боллоо. Бүр ноцтой дүгнэлт гарч ирж байна. Хүн мөнгөгүй бол юу ч биш. Ямар ч үнээр гэсэн мөнгө олох хэрэгтэй. «Хар борчуулын эгнээнд орж «би» гэдэг олны дунд живж алга болохыг би сонирхохгүй болов» Шинжлэх ухаан, спорт, хөдөлмөрийн тэргүүний сайчуулаас онцгойрон ялгарах гэсэн эрмэлзэл хувь хүнд байдаг. Энэ бол тийм ч муу юм биш. Тэгвэл бусдаас онцгойрч, гоц гойд харагдахын тулд ялгарах гэсэн оролдлого бас байдаг. Энэ бол муу юм. Гэтэл хүн бусдаас баян чинээлэг байдлаараа ялгарах аргыг эрж сүвэгчилбэл тийнхүү баяжсан арга нь эрт орой хэзээ нэгэн цагт ямар ч ялгаагүй болдог.

	Ёс суртахууны болон хүмүүжлийн доголдол л гэмт хэрэгт хүргэж байна. Матвей гэдэг хүүхэд хүмүүст «Sos» түгшүүр  зарлаж байна. Энэхүү, үгийг оросоор орчуулах юм бол «бидний сэтгэл зүрхийг авран хамгаалагтун!» гэсэн үг юм.

	Матвейн зөв. Түүний зүрх сэтгэлийг хамгаалах хэрэгтэй. Мөнгө бол найз нөхөд, аз жаргал, баялаг гэж хүнд итгүүлэх шиг муу юм байхгүй. Тэгсэн л бол аврах шаардлагатай. Матвей «хэцүү» хүүхэд мөн үү. Үгүй юү?

	Тун хэцүү хүүхэд.

	Түүнд өөрт нь ч хүнд байгаа. Яагаад гэвэл юуны өмнө тэр ганцаар юм. Дэргэд нь эцэг эх, сургууль найз нөхөд байлаа ч гэсэн Матвей ганцаардаж байна.

	Тэгээд хариулт мөнгө, өмнө зүг аялсан явдал бол зүй зохистой үлгэр жишээ бус муухай явдал гэмт хэрэг юм гэдгийг ч Коля гэдэг хүмүүжилтэй сайн хүүхэд түүний найз нь байх ёстой байсан гэдгийг ч, ээж багш хоёр нь ангийнх нь хүүхдийн гэр орныг ялгаварлан үзэх эрхгүй гэдгийг түүнд хэн ч ойлгуулан хэлж ярьж өгөхгүй байна шүү дээ. Ертөнцөд сайн сайхан үнэнч шударга явдал гэж бий. Матвей хэдийгээр үзэж харснаа маргаж, манай зөвлөлтийн хүмүүжлийн хүч чадлаар бусдын шаардаж байгаа тэр үүргийг хүлээн зөвшөөрөхгүй байгаа ч гэсэн өөрөө захидал бичсэн явдал үүний баталгаа юм.

	Матвейн сэтгэл санаа чиний ямагт тааралдаж байдаг амьдралын буруу эрх үүрэгтэй зөрчилдөж байна. Тэгж зөрчилдөж байна гэдэг бол ердөө л шударга ёс гэж байх ёстой гэдгийг мэддэггүй ч гэсэн тун итгэлтэй мэдэрч байна гэсэн үг юм.

	Матвейд хэцүү байна. Өөр хоорондоо адил төстэй ийм нэг зүйр үг байдаг. Чи ямар ном уншдаг вэ, би чамайг ямар хүн болохыг чинь хэлээд өгье гэж. Чиний хүү чинь хэн бэ, би чамайг ямар хүн болохыг чинь хэлээд өгье гэж ч болно. Хэрэв энэ хоёр үгийг хооронд нь холбовол тухайн тохиолдолд эсрэг тэсрэг зөрчилтэй шинэ утга гарч ирнэ. Матвей нэгэн цагт аав ээжийнхээ дэргэд сайн ном уншдаг, зөв кино үздэг хичээл сургуульдаа идэвхтэй сайн хүүхэд байсан нь магад. Жирийн бус, аугаа их нийгмийн хэвшил ч түүнд зөв зүйтэй нөлөөлж байжээ. Ээж, «ангийн багш» өмнө зүгийн хотуудад байдаг худалдаачин хүүхдүүд төдийгүй бүхий л ертөнц, бүхэл бүтэн нийгмийн байгуулал түүнд зөв зүйтэй нөлөөлж байв. Энэхүү агуу их, шударга, үнэнч бүхэн түүнд худал хуурмаг, аминч үзлийн эсэргүүцлийг бий болгожээ.

	Гэхдээ хуурамч явдал бас хүчин чадалтай байдаг. Тэрхүү хүчийг батад бодвол өөрөө өөрийгөө хуурсан болно. Энэчлэн жишээ нь мөнгө, ашиг завшаан эрэх явдалд элдвийн хуурамч үзэл санааны нэг адил өөрийн хэзээ ямагт аятайхан санагдах хүч чадал, засаглал бий.

	Гагцхүү муу муухай юманд л найдвар байхгүй. Хэтийн төлөв ч байдаггүй. Муу, муухай юм их бага, ид далд ямар ч байлаа гэсэн эрт орой хэзээ нэгэн цагт заавал зэс нь цухуйдаг. Матвей францын үнэртэй усны явдлаас «ангийн» багш шунаг зан гаргаж инээмсэглэснийг дэмий анзаараагүй нь лав.

	Шунаг зан гаргаж инээмсэглэснээс ондоо юу ч олж харсангүй. Лав л сайн юм олж харсангүй. Тэгсэн хэр нь хэдийнээ үнэлэлт дүгнэлт өгчихсөн байна. Тэрхүү баримтад хэрхэн яаж хандах арга ухаанаа ч сийлжээ. Матвей ээжээс нь багшид (юуны нь ч ангийн багш байх вэ дээ!) бэлэглэсэн үнэртэй усыг хүргэж өгөхдөө дотроо зэвүү нь хүрч байсан боловч түүнээ гадагш нь гаргасангүй.

	Ингэхээр ажиллах цаг болсон юм биш үү. Матвей муу муухай юмыг жигшин зэвүүцэхээ эс л бөхөөчихвөл зөв зүйтэй хүн болно. Гагцхүү ажиллах л хэрэгтэй. Матвей зүй нь Коля найзын нь ээж нь ондоо «зэрэг зиндаатай» айлын хүүхэд гэж босго алхуулахгүй хөөж тууж байхад, ангийнх нь багшид францын үнэртэй ус өгчих гэж хэлэхэд дүрсхийн уурлах ёстой байсан юм. Матвей бас шампан дарсанд шунаж, гоё ганган хувцаслаж шейк бүжиг дэвхцэх нь амьдрал бус, төлөөнөө нь хүн ертөнцөд буй болсон тэр амьдрал огт, биш, рестораны хаалгачид «гар цайлганы юм» аятайхан атгуулахад амьдралын сайн сайхан байдаггүй гэх өөр бодол бий гэдгийг ойлгох хэрэгтэй байсан юм. Үгүй ээ, амьдрал огт өөр билээ. Амьдралын үнэн шударга ёс журмыг өөрийн болгож, хүнд хамгийн ашигтай тустай зүйлийг бүтээхэд л хамаг гол нь оршдог.

	Бусдын төлөө байвал өөрийн хэрэг бүтнэ.

	Тэгвэл Матвейн намтрыг аваад үзье л дээ. Түүний амьдралын эрх, үүрэг нялх хүүхдийн сүүн шүд шиг л сулхан ганхаж байна. Үүнд хэдийгээр Матвей буруутай биш ч гэлээ, ганцаараа биш нь лав. Тиймээс би Матвейг ээжийнхээ эсрэг босож тэмц гэж зөвлөснөөрөө сурган хүмүүжүүлэх ухаанд харш юм хэлсэн болж магадгүй. Гэвч хүүхдийн найз нөхөр байх ёстой хамгийн ойр дотнын хүн - эцэг эх нь хэрэв тэдэнд муу сэтгэл төрүүлбэл тэдний ааш занг эвдэнэ гэж хэн хаана хэлсэн юм бэ?

	Тийм эцэг бол төрүүлсэн хүүхдэдээ дайсан мөн. Харгис заналтай дайсан. Эцэг эх гэдэг нийгмийн энэрэнгүй нэрээр халхавч хийж төрүүлсэн үр хүүхдэдээ муу юм хийж байдаг бол хүмүүжилгүй хэрэг. Тэгвэл юуны эцэг эх, хүүхэд байх вэ. Бие биеэ ёс төдий хүндэтгэсэн хүмүүс болж таарна даа. Бодлого гэж бий. Тэмцлийн бодлого гэж бий.

	Хүүг нь ээжийнх нь өөдөөс сөргүүлэн тавь гэж зөвлөх бол мэдээж сайн юм биш л дээ. Эс тэмцвээс эвлэрнэ. Эвлэрнэ гэдэг бол өөрийгөө баллаж байна гэсэн үг юм. Тиймээс тэмцэх хэрэгтэй. Тэгэхдээ зөвхөн гаж буруу ёс горимын эсрэг тэмцэх хэрэгтэй.

	Матвей юуны өмнө ээждээ хандсан нь үүний чухал жишээ юм. Эцэг «ангийн багш», эцсийн эцэст хүмүүжлийнх нь талыг хариуцах ёстой тэр л хүмүүст ханддаг шиг ээждээ ханджээ.

	Үр суулгахын өмнө «энэ маань жинхэнэ амуу мөн үү, аль эсвэл хогийн ургамал уу, хэмээн нягтлан үзэгтүн. Яагаад гэвэл мөнөөх үрийг та газрын хөрсөнд бус хүний оюун ухаанд суулгаж байна. Таны хүү, охин бол зөвхөн л таны үе удмыг залгамжлагч биш юм. Тэд бол манай хүний мөн чанарын нэг хэсэг, бидний амьдран буй ертөнцийн нэг хэсэг юм. Дэлхий ертөнц маань тансаг сайхан байх ёстой.

	Тийм болохоор бид үр суулгахдаа хариуцлага хүлээж байна гэдэг маань ертөнцийн өмнө хариуцлага хүлээж байна гэсэн үг юм. Биднийг аль аль нь шүүнэ.

	 

	 

	Тав дахь өчил : Василий

	 

	Би орцны хүн байлаа. Тэгээд би их хачин байдалтай байдаг байв. Өөрөө тэр аяараа орцын дотор хэр нь толгой маань гадаа байдаг. Өөрөөр хэлбэл эндээс гарах сан гэвч чаддаггүй. Яагаад гэвэл би тэнд их лав орсон юм. Гараад хаана очих вэ? Газраа барсан ч юм шиг. Яалаа гэж очъё гэвэл газар байлгүй яах вэ. Клуб, дугуйлан секцэд явахгүй юу. Тэгсэн ч гэсэн гэртээ харьж хонох болно шүү дээ. Тэр маань гадна орц юм.

	Үгүй ээ, би харамсахгүй байна. Бид бараг л заяа төөрөг гэх нь холгүй ярьдаг. Гэтэл тэр заяа төөрөг маань бидний өөрсдөөс маань болдог шүү дээ. Санамсаргүй явж байгаад л тийм байдалд орчихдог. Тэгвэл санамсаргүй юмыг хүртэл эцсийн эцэст өөр тийш нь эргүүлэх явдал бидэнд чухал. Тэгээд ч зогсох ёсгүй.

	Би багшийн дээд сургуулийн оюутан. Уран зургийн ангид сурдаг.

	Уг нь энэ хотынх биш, дээд сургуульд элсэхийн өмнө алс бөглүүдүү эртний нэг хотхонд суудаг байсан юм. Манай хот хуучин худалдаач уламжлалаа хэвээр нь хадгалсан бөгөөд согтууруулагч хоёр ч үйлдвэр: пиво, архи ликёрын үйлдвэр бүрэн хүч чадлаараа ажиллаж байдаг байв. Тиймээс манай гадна орц хотынхоос дутахгүй гэж би баттай хэлж чадна.

	«Нугасны муухай дэгдээхэйн» тухай таны үг надад их аятайхан санагдсан шүү. Нугасны муухай дэгдээхэй байна гэдэг юу болохыг би сайн мэднэ. Түүнийг өөдгүй сул дорой, уулинхай болохоор нь жигүүртэн болгон тоглож, хажиглаж байдаг юм.

	Тэгэх ёстой юм уу. Үгүй ээ. Түүнийг хүн дээр тусгаж бодвол тэгэх учиргүй. «Тахианы байрын хууль» л тийм байдаг. Хэрэв миний аав гэр орноо орхиж яваагүй сэн бол арай ч бүх юм ийм болчихгүй байсан байх. Би нэг ойтой байсан юм. Ээж геологич, Тиймээс ээж маань надтай хамт байх ёстой тэр чухал жилүүдэд нэгээс таван нас хүртэл тэр болгон цуг байж чадаагүй юм. Тэгээд намайг зургаатай байхад ээж ч ирж би шинэ эцэгтэй болж билээ. Би дагавар ахдаа атаархдаг байлаа. Түүнээс гадна ээждээ дасаж, хойд эцгээ хүлээн зөвшөөрөх хэрэгтэй байв.

	Нэг үгээр хэлбэл би Чонын бэлтрэг шиг л амьтан байжээ. Намайг ээж, хойд эцэг хоёр хоёул ойлгодоггүй байв. Тэр хоёр хоёул хүн гэдгийг хэлэх хэрэгтэй. Тэгэхдээ эцэг эх нь хэдийгээр сайн байлаа ч гэсэн тэднийг хүүхэд нь ойлгож чаддаггүй зовлон бишгүй бий. Үүнээс хамгийн таагүй нь түүнд олон шалтгаан оршдогт бий.

	Аль нэг газар овоорсон хог новш явж явж хамаагүй байж болно. Хавар болохоор шуудуу дагаад урсаж алга болно. Үгүй бол урийн ус урсахад хонхорт аваачаад хаячихна. Мөнөөх хог харин тэрхүү хонхроос гарах хэцүү. Хэн хүний гутлын уланд наалдаад гарч болох л юм биз. Тэгтэл тэр хүн нь хэзээ ч ирэх юм билээ. Иртэл нь хүлээх болно оо доо. Гэтэл суваг шуудуунд орсон хог тэндээ эргэлдэж байдаггүй. Ус урсгаж аваад л явчихдаг. Тийнхүү голын цэвэр усанд хог новш гялалзтал урсан орж түүнээс болж тэнд байсан загас жараахай хордон үхэж хүмүүс сэжиглэхдээ хамар амаа дарж тэрхүү голын эргээс холуур дөлж явж эхэлдэг. Тэгээд балчиг намгаас хөлөө сугалах гэтэл улам доош шигдэнэ.

	Багын би «гадна орцноос» их болгоомжилдог байсан юм. Гэтэл санаснаар болоонгүй. Тэгсэн тэгээгүй тэнд байх болчихдог юм байна. Хэдийгээр би олноос тасархай зожиг өссөн боловч хамелеончилж сурсан юм. Эхэндээ дөлж цэрвэдэг байснаа сүүл сүүлдээ «тэдэн» дээр өөрөө хүрч очсон юм. Тамхи татан танхайрч, уудаг боллоо.

	Биднийг бага байхад нэг их зугаатай ажил байдаг сан. Борооны ус татрахаар Урал голын татам хавьд загастай олон жижиг нуур цөөрөм үлддэг байв. Бид тэр хавиар эргэлдэж майкаараа загас шүүдэг байлаа. Нэгэнтээ цөөрмийн усыг тэнд байдаг гүрцгийнүүд нь байж суухын аргагүй болж уснаасаа бараг гартал нь  булингартуулж орхив. Тэгтэл өнөөх хөөрхий загаснууд надад өрөвдөлтэй санагдаж би жараахайнуудыг барьж аваад гол руу шидэж эхэлсэн юм. Дараа нь загасны мах идэж чадахгүй их удаж билээ. Тэр хөөрхий азгүй амьтдын хоншоор нүдэнд харагдаад ер болж өгдөггүй. Тэр загаснууд биднийг юу гэж бод оо бол гэхээс дотор эвгүйрхээд болдоггүй.

	Манай хотод ч гэсэн тэр залмагайн адил голын цэнгэг усанд сэлж орох унхиагүй булингартаж гүйцсэн усандаа шигдэн байдаг гүрцгийнүүд шиг гадна орцны хавьд хэлхэлдэж байдаг хүүхдүүд байсан юм. Гэхдээ зөвхөн тэдний оролцоо, үерхэл нөхөрлөл л намайг аварсан. Тэгээгүй бол би хэдийнээ нийгэмд халтай этгээд болох байсан юм. Бусдын хүчээр амьдрагч юм уу, архичин болох байсан байх. Тэрнээс ч дор амьтан болох байсан биз. Юу муу гэдгийг мэдэхгүй юм. Хүний сээр нурууны ясыг авчихвал юу болох вэ? Тэгвэл нурууных нь ясыг авч оронд нь тун ч найдваргүй төхөөрөмж тавьчихсан юм шиг тийм хөвгүүд, охид их байх юм. Тэрхүү хиймэл яс нь ямар ч үүрэггүй, сул дорой. Тийм гэдгээ ч цаг үргэлж мэдэрч байдаг учраас ууртай, гомдомтгой, аймаар гомдомтгой байдаг.

	Миний хүүхэд ахуй үе, ялангуяа бага нас маань гартаа харандаа бариад цонхны ирмэг дээр л өнгөрсөн юм  шиг санагдах юм. Тиймээс хүмүүс намайг ямар ч байсан зураач болно гэж үздэг байсан биз. Уран сайхны зургийн нэгдүгээр ангийг төгсөх хүртлээ би өөрөө ч гэсэн тэгж боддог байсан юм. Сүүлд нь харин өөрийнхөө боломжид эргэлзэх болж зураач болохгүй хүн гэдгээ ойлгосон. Тэгээд сурган хүмүүжүүлэх ухааныг сонирхож эхэлсэн юм. Ингэхэд маань бага хүүхэд байхад сэтгэлийг зовоож байсан эгзэгтэй асуултуудад их л оновчтой зөв хариулт өгдөг лектор л болох юм сан гэж хөөрдөг байсан минь нөлөөлсөн ч байж магадгүй. Би бага хүүхэд байхын их юм бодож долоо хоногоор толгойгоо өвтгөн хүүхдийн гэнэн томоогүй дүгнэлт хийдэг байв. Би хүүхэд байхдаа бүх юмны учрыг олох сон гэж их улайрдаг байлаа. Үүнээс л олон болчимгүй зүйл үүссэн. Хэрэв аав ээж маань миний «эрт мэдэх» ёстой тэр зүйлийг тархи толгойд минь хийж байхаа огтхон ч «мартдаггүй» байсан бол надад хийх юм юу үлдэх байсан бэ? Тэд намайг сургуульдаа дургүй болчих вий гэж айдаг байжээ. Тэгээд би уух жимснийхээ ундааг өөрөө хийх гэдэг этгээд зантай болсон байх.

	Намайг зовоож байсан асуултуудын хариуг олж бүх юм миний санадагчлан тийм муу биш гэдгийг ойлгон сэтгэл амарч, хөл дээрээ зогсож аваад эртнээс санаж бодсон тэр ажлаа дуусгавар болгох явдал хэрэгтэй байсан юм. Энэ бүхнийг би хэдийнээ хийгээд байна. Өөрөө өөртөө болон бусад хөвгүүд, охидод хандах хандлагаараа энэ бүхнийг би хэдийн хийгээд байна. Гэвч үл итгэх явдал өнөө хэр хөлөөс чангаасаар. Иймээс надад үнэн санаанаас зөвхөн хэлдэг, бүхнийг ойлгодог, жинхэнэ эр хүн шиг хатуу чанга, үнэн нэр хүндтэй үг, «хатуу үйл үг» л хэрэгтэй байна. Ухаандаа үүнийг зодооноор зүйрлэдэг юм гэхэд нөхрийнхөө шилийг хараад зогсож байвал хүчтэй бөгөөд айх явдал ер байдаггүй. Би ч ганцаараа шүү дээ гэдэг бодол төрвөл тэгээд л өнгөрөх нь тэр. Боксчин, туйванч байлаа ч ялгаагүй. Яваандаа үл итгэж, «намайг ор тас мартаж гаргуунд нь гаргасан, би хэнд ч хэрэггүй амьтан гэж л бодвол аяндаа гар чинь хумигдаж яавал ч яа. Дураараа бол» гэх болно. Цаадуул чинь ч чухам яахаа мэднэ. Тийм тохиолдолд яагаад ч нэмэргүй байлгүй гэж манай хүүхдүүд зуслан дээр хэлсэн юм. Пионер ч яах вэ, пионер л байж. Гэтэл бид тэднээс тэгтлээ хол тасраад явчихсан юм гэж үү. Тэдний өмнө надад ичгэвтэртэй байв. Би тэдэнд багш гэж нэрлүүлж явахаасаа ичих юм. Мэдэхгүй хөөрхий. Ердийн намтар. Орцныхоо эрхшээлд орж, тэндээ хадагдаж хүлэгдсэн, түүнийгээ харааж зүхэж, түүнээс холдож хөндийрөх сөн ч гэдэггүй харин түүнд орчихсон хүүхдэд тус дэм үзүүлэх сэн гэж байгаагаараа ердийн бус юм. Тэрхүү орцонд би ямар их болгоомжгүй орж, ямар их тэнэгээр тусалж, намайг тэнд ямар их харгис хэрцгийгээр угтсаныг та нар мэддэг ч болоосой.

	В. Шукшины «Гүндүүгүй Макар Жеребцов» гэж нэг өгүүллэг бийеэ. Надад ч гэсэн түүнтэй адил төстэй юм бий. Гэхдээ «тэд» намайг сургасан. Одоо би уучлал гуйхгүйгээр бусдын явдалд хошуу дүрэхээ больсон. Тэгж тусалдаггүй юм. Чи ганцаар бүгдэд хүрэлцэхгүй. Тиймээс тусламж дэмжлэг хэрэгтэй. Би алдартай уурхайчин юм уу, нэр цуунд гарсан хуульчид бус зөвхөн танд хандаж байгаа минь санамсаргүй юм биш. Хэрэв Василий Шукшин амьд сэрүүн сэн бол би тэр хүнд л хандаж хэлэх байсан юм. Гэтэл харамсалтай нь Шукшин гуай залуучуудын тухай бараг бичдэггүй хүн. Тийм болохоор надад туслахыг зөвшөөрвөл тэр нь цэвэр зохион байгуулалтын шинж чанартай болох байсан биз. Тухайн тохиолдолд үр дүнгүй өнгөрдөг, «тэгсэн сэн бол» гэдэг юм бий. Шукшин ертөнцийг миний нүдээр үзэж, миний аль эртнээс ажиглаж ирсэн хүний сэтгэл санааны тэр л хэсгийг нэвт шувт харсан нь намайг гайхууллаа...

	...Би театрт их дуртай. Тэгээд театрыг тойроод гарч байдаг тэр хүмүүс бас түүнд дурлаасай гэж хүснэ. Кино өнгөц хөнгөн байдлаасаа өчүүхэн ч гэлээ ангижраасай гэж хүсэх юм. Гэтэл улам л тэр тал руугаа эргэлтгүй явсаар байх юм. Тун саяхан би кино, жүжиг симфони хөгжим, уран зураг, баримал, уран барилгын үнэ цэнийг ойлгодог болоод байна. Гэтэл хүмүүсийн олонх тэгж сураагүй л байна. Тэд нар тэр чигээрээ өнгөрөх вий гэж айх юм. Тэдэнтэй зөвхөн сургууль дээр, хичээлийн цаг дээр гэртээ гартаа суран бүс барьж байгаад ярилцах төдий бус киноны дэлгэц, театрын тайз, номын хуудсан дээр ярилцах хэрэгтэй. Тэднийг яаж театрт очдог яаж ном барьж суудаг болгох вэ? Кино «дан л ёс суртахууныг номлоод» байвал хүмүүс кино үзэхээ байж бусдыг битгий үз гэж ятгана. Тэд энэ байдлаасаа гар гэсэн бусдын сургамж зөвлөгөөнийг хүлээн авахгүй албадвал тэвчихгүй. Тийм болохоор ямар нэгэн өөр аргаар үзэх хэрэгтэй болно оо доо. Чухам ямар аргаар вэ гэдгийг л би мэдэх хэрэгтэй байна. Ахуй амьдралаа ажиглаж мэддэг болоход нь тэдэнд яаж туслах вэ? Тэднийг яаж хүн болгох вэ? Зүгээр нэг хүн биш, жинхэнэ хүн яаж болгох вэ? Жир нэг амьдрах бус, яаж амьдарсан шиг амьдардаг болгох вэ? Яаж? Би хүмүүст дургүй гэж шууд хэлмээр байна. Дургүйцэх гэсэндээ биш тэд надад нэг л өрөвдөлтэй санагдах юм. Би хэн болоод тэднийг өрөвддөг билээ гэж хүмүүс бодлоо ч гэсэн надад нэг л өрөвдөлтэй санагдаад байх юм. Тэр тусмаа нь сургах хэрэгтэй. Дэлхийн хүйс юм уу даа? Намайг нэгэнтээ тэгж хүртэл нэрлэж байсан юм. Гомдмоор шүү. Тэгээд яах вэ өөрөө буруутай хойно.

	Гэвч хүмүүс нийтээр үнэнхүү харамсалтай санагдах юм. Өмнө нь би энэ бодолдоо эрдээд хүмүүсийг доромжилж гутаадаг байлаа. Одоо тэгэхээ больсон. Тэнэг л хэрэг. Гэвч одоо тэгж догширч байх чадал алга. Энэ бол гарах зам биш өөрийгөө зүгээр л бүдүүлгээр хамгаалж байгаа хэрэг юм. Нохой соёогоо ярзайлгаж хүн тэнэг явдлаа үлдэн хөөж байна. Яагаад гэвэл дэмий юманд сэтгэл санаагаа эмзэглүүлж явахгүй гэсэндээ тэр.

	Нэг үгээр хэлэхэд уух жимснийхээ ундааг өөрөө чанаж байхад яагаад ч юм бүр будилж гүйцээд бүгдийг зүй зохисоор нь болгоё гэтэл гар, толгой хүрэлцэхгүй явдал гардаг. Иймээс зиндаагаа мэдэх хэрэгтэй.

	Би хар саравч зүүчхээд байна. Түүнийг минь хага цохиод өгөөч. Тэгвэл би танд тун их баярлах сан. Тэгвэл би цааш нь яаж ийгээд өөрөө явъя.

	Василий

	 

	 

	Огцом эргэлт

	 

	«Гадна орцны» залуугийн захидал санамсаргүй хэр нь сайхан юм. Наад зах нь миний бодоход тийм байна. Хүний сэтгэл санаанд огтын санамсаргүй, үнэхээр сайхан, үндсэн эргэлт гарчээ. Лена захидалдаа бүтэлгүй нөхдөөсөө хэрхэн яаж холдож хөндийрсөн тухайгаа өгүүлж байв. Тэгтэл Семен яагаад ч чадахгүй байлаа. Бүтэлгүй найз нөхөд, хонгил, «гадна орц» аль алинд нь байнгын хувирч, өөрчлөгдөшгүй бат бэх ямар нэг, агуу их юм үйлчлээд байх шиг байна.

	Тэгтэл цоо шинэ асуулт гарч ирлээ. Гадна орцонд бат бэх хүлэгдсэн хүн тэндээсээ гарахгүй гэсэн дүгнэлт хийжээ. Тэгээд ч зогсохгүй үнэхээр төөрч будилсан бусад хүүхдийг зөв замд нь оруулахын тулд тэндээ эргэж ирнэ гэж байна.

	Булингартай цөөрөмд орчихсон хүүхэд тэндээс гарах гэж хэчнээн мэрийвч эс чадан, ус нь бохир болохоор чухам хаашаа сэлэх зүг чигээ олохгүй байгаатай зүйрлэсэн сонирхолтой харьцуулал байна...

	Гадна орцноос зугтаж гарах бус харин түүнийг зөв тийш нь чиглүүлж залах тухай аятай сайн санаа Василийд яаж төрсөн бэ?

	Энэ бол бага жаахан хүүхдийн хүч хүрэх зүйл бус. Түүнээс хэдэн ах хүний хийх ажил гэдгийг шууд хэлэх хэрэгтэй. Хэдэн ах байж болно. Гэхдээ л хэдэн оймс илүү элээсэн хүний хийх ажил юм. Аль нэг талаараа дөмөг давуу нь тухайн бүлэг хүүхдийг удирдах тогтсон ёс байдаг. Нас бол гарцаагүй. Маргашгүй сайн тал мөн.

	Гэхдээ одоо насыг түр хойш нь тавьж Василий  яагаад тийм шийдвэр гаргах болсны шалтгааныг эрье. Тэр шалтгаан чухам хаана юунд байна вэ?

	Тухайн байдал: Хоёр ч «согтууруулагч» заводтой жижгэвтэр хот. Тухайн нөхцөл: эцэг, эхгүй бага хүүхэд.

	Муу юманд хүргэх чамлахааргүй л хүчин зүйл. Эцэг эхийн үүргийн талаар бид багагүй ярьдаг. Энэчлэн тухайн нөхцөл байдлыг бас бодолцох нь зүйтэй. Хот л юм чинь мэдээж цэг хоёр клуб, соёлын ордон, шинэхэн пиво зардаг мухлаг хүрэлцээтэй байж таарна. Хот л юм чинь үйлдвэрлэлийн үндсэн бүтээгдэхүүнийг хэрэглэж чөлөө цагаа өнгөрүүлэх үүрэг хариуцлага эцэг хүнд бас багагүй оногдож таарна. Би тиймэрхүү бага шиг хотод олонтоо очсон бөгөөд тэр тоолон районы ийм хотхонд «согтуугийн» үйлдвэрийг тэгтлээ энд тэндгүй байгуулах ямар хэрэг байна гэж гайхдаг юм. Тэр үйлдвэрүүдийн бүтээгдэхүүний эвдлэн сүйтгэгч засаглал тэнд ихээхэн хүчтэй, ач холбогдолтой бөгөөд түүний өөдөөс ямар ч сайн эхлэл сөргүүлэн тавиад нэмэргүй байдгийг энгийн нүдээр хараад мэдэгддэггүй гэж үү.

	Гэтэл том хотод театр, магадгүй урлаг хүмүүсийг тэрхүү гашуун эрмэлзлээс хөндийрүүлдэг байж болох юм. Том хотод хүн дэмий сэлгүүцэх зав чөлөө бага олдоно. Тэгвэл жижиг хот, районы төв хүнд юугаар яаж тусалдаг вэ? Эрүүл хүнд архи яахаараа саад болдог байна? гэж асууж магадгүй. Энэнд хэн тайвшрах вэ дээ.

	Тэгээд л базаахгүй байдал гараад ирж байна. Жижигхэн хот бүтээгдэхүүнээ хоёрын хоёр заводоор урсгаж бүдэг гэрэлтэй гудамжаар нь энд тэнд гишгэсэн сүүдэр мөлхөж бидний санаа зовж байдаг. Хүүхэд шуухад эцгээ тийнхүү чөлөөт цагаараа архи ууж салдаргалахыг тэгж л байх ёстой юм шиг бодож эцгийгээ эцэг гэж үзэхээ больдог.

	Үүн дээр эхэн үедээ Василийн эцэг эзгүй байсан гэдгийг нэмж хэлэх хэрэгтэй. Тэгээд эцэг эх хоёр нь орон гэртээ эргэж ирсэн хойно шинэ хүүхэд төржээ. Тэгтэл том хүү нь өөрийнх нь бичсэнээр «чонын бэлтрэг» болж өссөн байна.

	Оросын агуу их мэс засалч, гайхамшигт сурган хүмүүжүүлэгч Николай Иванович Пирагов: «Хүүхдийг аль хэр шударга үнэнчийг нь мэдэхийн тулд түүнийг давхаргаас нь өөрсдийнх дээрээ зөөж авчрах бус биднүүс өөрсдөө түүний оюун санааны ертөнцөд шилжин очих хэрэгтэй» гэж сургасан байдаг. Энэ бол энгийн атлаа олон эцэг эх тэр болгон ухаардаггүй үнэн юм. Василийн эцэг эх түүний оюун санааны ертөнцөд нэвтрэн орохыг хичээгээгүй байна. Энэ бол хүүхдээ ойлгоогүй л байна гэсэн үг...

	Василийн өчил хэтэрхий ил цагаан, түс тас, шуудхан хэлэхэд хэрцгий, ямар ч амт шимтгүй ч гэсэн огтын  нууг нөөггүй хэлэх л гэсэн юмаа хэлсэн тул тэдгээрийн заримыг шүүмжлэн хэлэлцэх шаардлага гарч ирж байна. Яг л «аль нэг газар овоорсон хог новш хамаагүй байж болно», гэдэгтээ адил шахуу юм. Нэр томьёог зохиолчийн нандин чанарт зориулан үлдээе. Зохиогчид үнэндээ тийм эрх бий. Харин хөгжлийн диалектикийг судалъя. Энэ нь тийм чухал биш. Василий ч чухал бус зүйл ярьж байна, гэж хэлэх хүн гарлаа ч гэсэн.

	«Гадна орц» Лена өчилдөө энэ үгийг дурдаагүй. Василий хамелеончилж сурсан гэж нэрлэсэн байна. Энэ бол тэнд байдаг хүүхдийн мөн чанарыг илэрхийлж тун онож хэлсэн үг юм. Энд өсвөрийн насны хүүхэд бага хүүхдийн төдийгүй, насанд хүрсэн хүний олж хараагүйг яг мэдчихсэн байдаг гэж Сухомлинскийгээс тэдний ертөнцийг үзэх өвөрмөц онцлогийн тухай өгүүлснийг дурдах хэрэгтэй бөгөөд үүнийг нэлээд явдалтай хүүхэд цуглардаг тааруухан газрын нэг сууцны орцонд хамаатуулж болох юм.

	Энэхүү үзэл бодол ихэнхдээ гайхмаар үнэнч шударга байдаг тул гадна орцны хаалтад тэр болгон бүгдийг хүлээн авдаггүй. Тэгээд өсвөр насны хүүхдийн бодол сэтгэхүй, үйл ажиллагааны хоёрдмол байдал бий болж байгаа юм. Хүүхэд дотроо бол танхайрах явдлын эсрэг байж магадгүй. Гэвч яг цагаа болохоор тэгэхгүй бусдыг дуурайдаг. Тэгээд гэмшсэний шинж тэмдэг нь нулимс юм. Тийм жаалыг сэргийлэх дээр авчрахад хийж мандуулсан хэрэг нь ноцтой ч яг л хүүхэд шиг мэгштэл уйлж байдаг. Хийсэн хэрэг нь хүүхдийнх биш харин нулимс нь бага хүүхдийнх байдаг. Өөртөө гоморхсон нулимс.

	Айж эмээснээсээ болоод гадна орцын хаалгыг орхиё гэсэн бодол төрөх тохиолдол ч бий. Гэтэл түүнийг сэргийлэхээс гарсан дор нь найз нөхөд нь угтан авч бөөн инээд ханиад болдог. Өнөөх хүүхэд хийсэн хэрэгтээ зүрх алдан айж байлаа ч гэсэн инээж л байдаг. Найз нөхдөө хараад сэтгэл санаа хоёрдож байгаа нь тэр.

	Василий бичсэнчлэн нэрэлхэх, айсан ч айгаагүй, өвдсөн ч өвдөөгүй юм шиг байхыг хичээх явдал бол зөвхөн түүний төдийгүй нийт өсвөрийн насныхны нийтлэг зан чанар юм.

	Хамелеончилж сурсан гэдэг бас тэнэг ч үг биш. Хүүхэд тэнэг юманд тэр болгон зохицож байдаггүй. Гагцхүү сайн, үнэнч юмнаас холдон хөндийрсөн үед л хүүхэд тэнэг зан гаргадаг юм. Ер нь манай хүүхдүүд эхийнхээ мээмийг хөхдөг байх үеэсээ эхлэн манай нийгмийн энэрэнгүй ёсны журам горимыг өөртөө шингээж авдаг билээ. Эмээгийнхээ хэлдэг үлгэр сонсож, анх уншсан номоосоо энэрэнгүй үзлийн ёс, горимыг өөртөө шингээж авдаг. Насанд хүрсэн хүмүүсийн яриа, радио телевиз, сонин хэвлэл, сургууль, кино гээд ер хүнийг бага нялхаас нь хүрээлж байсан юм бүхэн түүнд амьдралын ёс горимд сургаж байдаг юм.

	Өсвөр насны хүүхэд тэнэг явдалтай тулгармагцаа аялдан дагалдаж зүсээ хувилгаж, хамелеончилж эхэлдэг энэ баримтыг анхаарах нь зүйтэй. Зөв зүйтэй сайн сайхан замаас муу муухай замд орох нь гунигтай бөгөөд эмгэнэлтэй юм. Гэхдээ амьдралын зөв чиг шугам барьж явснаа балчиг шаварт унасан хүнийг тэр лүү түлхэн оруулахаас эрэг дээр татаж гаргах амархан гэж хаалт дотор хэлэх байна. Тиймээс «хамелеончлах» явдал бол өсвөрийн насныхны бодит хэв шинжит чанар биш юм. Муу юманд татагдан орчих гээд байгаа хүний сайн талыг нь барьж түүнд нь өргөгч цамхгийнхаа дэгээг хийх, зарим хүмүүс тэр ч байтугай бүр гадна орцны хаалганы толгойлогч хүртэл үзэн ядаж гадуурхах болтол нь өөд татах хэрэгтэй.

	Василий өөр шигээ сууцны орцын гадна хаалганд орж ирсэн багачуудын тухайд «зөвхөн л тэдний оролцоо, тэдний нөхөрлөл намайг аварсан юм» гэж зөв бичжээ.

	Энэ бол жир нэг хэлсэн үг биш юм. Энэ бол орцны хүүхдүүдийн сэтгэл зүйн тэгш биш байдал юм. Энэ бол тэр л хүүхдүүдийн дундаас төрж гарсан ухаантай сурган хүмүүжүүлэгч, өөрийн санаачилгаар тэрхүү компанийг бутрааж, тэдний нөлөөнд бусад хүүхэд орохоос хамгаалж чаддагийн гэрч юм. Би Василийн санааг хийсвэр бодол бус хожим багш болж болох энэ хүн өөртөө зориулан тавьсан тодорхой шат, гишгүүр гэж ойлгож байна... Тэрхүү гишгүүр одоохондоо ганцхан байна. Тэр анхных эсэхийг нь мэдэхгүй. Түүний хэлсэн үг наанадаж итгэл үнэмшилгүй санагдах бүрэн үндэстэй. Гэхдээ л миний үзэж байгаагаар урьдчилж, тодорхойлж, саналаа хэлж байгаа болохоор миний бодоход «гадна орцны» сэтгэл зүйн хөрөгт нийцнэ.

	«Хэрэв хүний сээр нурууг авчихвал юу болох вэ?» Василий үүнд зөв хариулжээ. Чухамдаа өсвөр үеийнхнийг хүмүүжүүлэх асуудал бол тэднийг ноён нуруутай болгох тухай асуудал юм. Хэрэв энэ ноён нуруугүй бол арай хүч чадалтай харамсалтай нь тааруухан хүний эрх мэдэлд орсон л хүн байна. Тийм болохгүй байх нь ч олонтоо.

	Василий хүнлэг чухал дүгнэлтэд хүрчээ. Хувь хүний хувь заяа түүний хөгжлийн учир шалтгааны үргэлжлэл тэр бүрий байдаггүй нь харамсалтай. Хүн ихэнхдээ амьдралын эрхшээлд ордог бус амьдралыг өөрийн нь эрхшээлдээ оруулж байдаг билээ. Амьдралыг эрхшээлдээ оруулах гэдэгт би ухаалаг үйл идэвхтэй ажиллагаа, ухамсартай бүтээлч амьдралыг хамааруулан төсөөлж байна.

	Василийн хувь заяа бол «үзэл санааг биетэй бодитой» болгосны яруу тод жишээ юм. Энэ хүний үзэж харсан, амсаж мэдэрсэн, ухамсарлаж ойлгосон бүхэн харамсал цөхрөл, өгүүлэл, уур уцаарын хэвд орсонгүй харин хувийн үйлдлийн хэвд орсон байна. Василийн дүгнэлтүүд түүнд хямд хөнгөн амьдрал амлахгүй байна. Тэрхүү дүгнэлт эргэлзээ, бодол ухаарлаар дүүрэн юм. Энэ хүн юмыг аль талаас нь эхлэх вэ гэдгийг тэр болгон мэдэхгүй байж болно. Гэхдээ эхлэх хэрэгтэй, хийх хэрэгтэй гэдэгт итгэлтэй байна. Тэгээд ч хийж эхэлжээ.

	 Амьдрал бидэнд тун ч санамсаргүй зүйлийг тулгаж байна. Эцэг эхээ мэддэггүй, гадна орцын хэцүүхэн хүүхэд байжээ. Бага нас нь төвөгтэй хэцүү байсан учраас Василий өөрөө тийм хүн болжээ. Түүний бага ахуй насных нь ой дуртгал хөндлөнгийн огтын хамаагүй хүүхдүүд тийм бага насыг мэдэхгүй байгаасай гэж бодоход тусалж байна. Эцэг эхийн хөндий хүйтэн байдал Николай Иванович Пригововын бичсэн тэр зүйл буюу хүүхдийг жинхэнэ ёсоор нь ойлгохын тулд юу санаж юу бодож явааг нь мэдэхийг хичээх хэрэгтэй гэдэгт Василийг сургажээ. Тэгээд эцэст нь амьдрал үзэж, гадна орцонд орсон зэрэг нь хүн төмрөөр бүтээгүй тул хугарч болох бөгөөд ялангуяа сээр нурууны оронд хэврэг нуруу яс байвал бүр ч амархан хугарна. Тиймээс хүний жинхэнэ хувь заяа эхэлдэг нарийн төвөгтэй насны зааг, хүүхэд үеэсээ насанд хүрэх тэр босгон дээр хүнийг хугалахгүй байх нь чухал гэсэн дүгнэлтэд Василийг хүргэсэн байна.

	Энэхүү шилжилтийн заагийн дэргэд харуулд зогсох бол амар хялбар бус, нарийн төвөгтэй ч гэлээ хувь заяа юм. Гэвч тийнхүү харуулд зогсох нь ямагт аз жаргал мөн! Сухомлинский: «Нэгэн хүнийг жинхэнээсээ хайрлахаас хүн төрөлхтнийг хайрлах нь амархан байдаг. «Би хүмүүст хайртай» гэж батлан хэлэхээс ойр дотнынхоо хүнд тус хүргэх хэцүү» гэж хэлжээ.

	Василий: «Би хар саравч зүүчхээд байна. Түүнийг минь хага цохиод өгөөч. Тэгвэл би цааш нь яаж ийгээд өөрөө явъя» гэж бичжээ. Энэ залуу багш өөртөө ихээхэн зөрчил тэмцэлтэй юм.

	Би хар саравч зүүчхээд байна гэх боловч хэрэг дээрээ бол юмыг сайн харж байна. Тэр бас би хүмүүст дургүй харин хүмүүсийг хайрлах, ихээр хайрлах хэрэгтэй гэж байна. Уух жимснийхээ шүүсийг өөрөө чанах хэрэгтэй гэж байна. Хэрэв энэ нь үнэн бол үнэн, тэр байтугай ашигтай үр дүнд хүрнэ.

	Василийн бүх эргэлзэл тээнэгэлзэл бүх анхааруулгад миний бодоход нэг л алдаа байна. Юу гэвэл тэр амьдралын туршид нэгдсэн нэг жор олохыг хүсжээ. Мөнхийн хөдөлгүүр зохиохыг хичээж байна. Гэвч тэрхүү мөнхийн хөдөлгүүр нь алга. Бусдын алдааг давтаж нэвтрэн гарч болшгүй зүйлийг мөргөж духаа халцлахын хэрэг алга. Бүх юманд таарах жор гэж үгүй бөгөөд байх ч учиргүй юм. Тиймээс амьдрал сайхан.  Юм юманд нэгдсэн хэмжүүр үгүй бөгөөд харгалдах тоолон шинэ юм гарч ирж байдаг тул амьдрал сайхан. Бодитой оршихын мөн чанар дахин давтагдашгүйдээ байдаг. Энэчлэн уран бүтээлийн аз жаргал тэр дундаа сурган хүмүүжүүлэгчийн аз жаргал бас дахин давтагдашгүйдээ байдаг.

	Зорилгын тухайд бол Василий түүнийг сайн мэдэж байгаа юм. «Тэднийг яаж хүн болгох вэ? Жирийн нэг хүн бус жинхэнэ Хүн! Яаж жирийн нэг амьдрах бус Амьдарсан шиг амьдардаг болгох вэ?»...

	Энэхүү «яаж?» гэдэг бол ахуй байдлын мөнхийн асуулт юм. Хүмүүжлийн мөнхийн асуулт. Хүний бүтээж бий болгосон алив бүхний мөнхийн асуулт.

	Би Василийд итгэж байна. Тэр жинхэнэ сайн багш болно гэдэгт би бат итгэж байна. Замбараагүй олон асуулт иж бүрэн бат бэх эгнээнд жигдэрч тэнд дотно сайхан сэтгэл, бат итгэл, мэргэжлийн мэдлэгээр бататгагдах ёстой.

	Бага насаа дурсан санаж, амьдралын туршлагаар хамгаалагдаагүй эмзэг цэгийг олох явдал бол амжилт олохын гол нөхцөл мөн. Бас мэргэжлээ сонгох, түүнийгээ ариун нандинаар хадгалж явахын гол нөхцөл мөн.

	Би багш нарын тухайд ярьж байна.

	Өөрийгөө ойлгосон багш бол Сухомлинский л байсан юм. Василий тийм багш болж магадгүй. Түүнд ирээдүй байна.

	НАСАНД ХҮРСЭН ХҮНИЙ СЭТГЭЛИЙН ГЭРЭЛ ГЭГЭЭ

	Анхдугаар төгсгөлийн үг

	Давтагдашгүй, шавхагдаж дуусашгүй залуу нас. Энэ насыг хүнд бүх амьдралынх нь туршид хайрласан байдаг билээ. Өвгөд хөгшид өчигдрийн үйл явдлыг мартчихсан байдаг хэр нь дөч тавин жилийн өмнө юу болсныг санаж явдаг нь санамсаргүй хэрэг биш биз ээ.

	Бид залуу зандан насаа тод томруун, хамгийн хурц тод өнгө будагтайгаар, баяр баясгалантайгаар санадаг. Тэгэхэд нар одоогийнхоос хурц шарж, цэцэг улам өнгөтэй ургаж байсан мэт санагдана. Би насанд хүрсэн хүний амьдралыг үргэлжилсэн үгийн зохиолтой, өсвөр үеийнхний амьдралыг яруу найрагтай зүйрлэмээр байна. Яруу найраг, үргэлжилсэн үгийн зохиолоос, үргэлжилсэн үгийн зохиол яруу найргаас давуу байдал байдаггүй. Адилхан л төрөл юм.  . 

	Тэгвэл насанд хүрсэн хүнээс хүүхэд хүүхдээс насанд хүрсэн хүн мөн л давуу тал үгүй юм. Хүний амьдралд аль ч үе сайхан. Аль аль нь нэг л удаа олдоно. Тиймээс хоёулыг нь эрхэмлэж явах хэрэгтэй.

	Залуу хүн залуу насаа, өвгөд хөгшид өвгөн насаа төдийгүй өвгөд хөгшид залуу зандан насыг, залуу зандан хүмүүс ахимаг насыг хайрлаж, эрхэмлэж явах хэрэгтэй. Бид хүмүүс юм. Нэг нь нөгөөгөө үргэлжлүүлэх ёстой. Хүний нийгэм гэдэг бол ахмад нь бага залуугаа, багачуул нь өвөө, эмээгээ хайрлаж хүндэтгэж явдаг гэр бүлтэй адил юм. Гэр бүл гэдэг цусан төрлийн холбоотой хүмүүс тул ойр дотнынхноо хайрлана гэдэг хар элгийн хүнийг хайрлахаас тодорхой, амар хялбар байдгаараа л ялгаатай.

	Гэхдээ хүн гэдэг маань хүн л юм чинь энэ зэргийн юмыг ойлгох чадвартай билээ. Хүнд өөрийн болоод харийн гэдэг ялгаа байх ёсгүй. Байх ёсгүй. Тийм ялгаа гаргуулахгүйн төлөө тэмцэх байлдах хэрэгтэй.

	Нэг хүн талбай дээр явж байснаа харуулдаад уначхаж гэж бодъё л доо. Хажуугаар нь хүмүүс явж байна. Тэр хүн тусламж ирэн иртэл бүтэн цаг хэвтжээ. Тэгээд дараа нь өнөөх дэргэд байсан хүмүүсээс «Энэ хүн яагаад унасан бэ»? гэж асууна аа даа. Тэгтэл хүмүүс «Согтуу юм шиг байна» гэж хариулжээ. Яагаад ч юм хэн нэгний нь тархи толгойд «Арай өвчтэй хүн биш байгаа даа, туслах сан» гэсэн бодол төрөөгүй байна.

	Энэ «яагаад ч юм» гэдэгт л манай нийгмийн асуудал агуулагдаж байгаа юм. Асуудал гэвэл мундахгүй их байна. Нэг хүүхдийн аав сэлбэг хэрэгсэл гэртээ авчирч түүнийгээ хүүтэйгээ хамсан тэргэндээ тавьж, машинаа зассан байна. Зэрвэс харсан хүнд эцэг хүү хоёр гар сэтгэл нийлэн хөдөлмөрлөж байх шиг. Гэтэл жинхэнэ дээрээ бол мөнөөх эцэг хүүгийнхээ өмнө их нүгэл үйлдсэн байна. Тэр эцэг заводоос сэлбэг хэрэгсэл хулгайлах бол нүүр гараа угаах шиг амар хялбар, тийм ч аймшигтай хэрэг биш гэдгийг өөрийн жишээгээр хүүдээ үзүүлжээ.

	Бид юу л сургасан тэр бүхэндээ хариулах болно гэж онож хэлсэн сайхан үг бий. Араатан амьтан ч юм уу, гэрийн муур, нохойд ч гэсэн хүн хариулах болдог.

	Тэгвэл төрүүлсэн үр хүүхдийн төлөөнөө бидний хариулт хэд дахин өсөж хөгжих ёстой вэ?... Биднийг хэн үргэлжлүүлэх ёстой вэ? 

	Тэдний төлөөнөө бидний хариулт бол өөрсдийн ичих нүүр, өнгөрсөн, ирээдүй, өнөөдөр эндээс харагдахгүй байгаа боловч маргааш зайлшгүй ирэх, бий болох ирээдүйн, ертөнц, бидний алс хойчийн ач гуч нарынхаа өмнө хүлээх хариуцлага юм. Хойч үе маань биднийг өрөвдөх сэтгэлгүй, алсын хараагүй алхайж залхаасан амьтад гэж дотроо ч гэсэн эс бодож муу үгээр битгий л чихийг маань халууцуулаасай билээ.

	Үр хүүхдийнхээ эрүүл мэндийг анхаарах явдал бол хагас дутуу хэрэг юм. Эцэг эхээсээ дор юм уу, тэдэн шигээ биш харин ч илүү болж өсөх учиртай хүний оюун санаа, үйл ажил, хувь заяаны төлөө санаа тавьдаг байвал сая бид зорилгоо бүрэн гүйцэд биелүүлж байна гэсэн үг юм. Хүүхэд эцэг эхийнхээ ааш зан мэдлэг чадварыг өвлөж аваад цааш нь ахиж дэвждэг юм. Зөвхөн ингэсэн цагт л сая хөгжих бололцоотой.

	Гэтэл өсвөр нас алхан орохуй тийм ч амар хялбар бус зүйл хүний амьдралын босгын тухай ярьж байгаа билээ.

	Та өөрөө бага залуудаа ямар байснаа санаж залуучуудыг хүндэтгэж итгэх төдийгүй тэдэнд шаардлага тавигтун.

	Энэ бол мөрдөж явбал зохих ёс зарчим мөн.

	Гэвч бүх юманд тогтсон ёс горим гэж үгүй. Гол нь хамаг зүрх сэтгэлээсээ зөвлөх нь чухал.

	Хал үзэж хашир суусан зүрх сэтгэлээ өсвөр үеийнхэнд нээж өгөгтүн.

	Эцэг эх, жинхэнэ багш хүн, аливаа сайн хүний сэтгэл зүрх өсвөр насныхны амар хялбар бус замыг нар адил гэрэлтүүлэн гийгүүлж байдаг юм.

	Энэ бол цорын ганц зүйл. 

	Амьдралын алтан босгоор алхан орж байгаа тэр хүний оюун сэтгэлд юу агуулагдаж байгааг төсөөлөх сэтгэл зүрхнээсээ мэдрэхийн тулд би бас нэг төгсгөлийн үг, бас нэгэн өчил нэмье.

	Насанд хүрсэн хүн биеэ хэчнээн барья гэвч залуу зандан насныхаа тухай сэтгэл хөдлөлгүй өгүүлж чаддаггүй билээ.

	Юун гэвэл чиний залуу нас бол зөвхөн л чиний өөрийнх чинь юм. Эдүгээгийнх бол зөвхөн л эдүгээгийнх.

	 

	 

	Хоёрдугаар төгсгөлийн үг : Галягийн яриа

	Би хэдийнээ 18 хүрлээ. Мөдхөн хавар болж таван сар гарахад 19-тэй болно. Энэ бол миний залуу нас. Миний сэтгэл дотор жижигхэн хүүхэд, нас биед xүрсэн эмэгтэй хүн хоёр «сууж» байх шиг санагдах юм. Тэр хоёр дандаа бие биеэ ойлгож байдаг уу гэвэл үгүй (тийм үед надад нэг л таагүй байдаг). Надад даль жигүүр ургаж би түүний хүчинд Икар, бүр наранд хүртэл нисэж байх шиг санагдах юм. Миний даль жигүүр цагаан лав бус тул нарны гэрэлд хайлж алга болохгүй. Тэр жигүүр маань миний хүсэл мөрөөдөл болохоор туйлын бат бэх, итгэл найдвартай. Энэчлэн надад тун олон хүсэл бий. Тэдгээр хүсэл мөрөөдлийн зарим нь биелж байгаа боловч яагаад ч юм надад нэг л гунигтай байх юм. Хүсэж санаж явснаа биелүүлсний баяр бахархал яльгүй богино юм. Яагаад тэр вэ? Бага байхад бушуухан том болох сон гэж мөн ч их боддог сон. Гэтэл одоо би том хүн боллоо энэ үгийг өөртөө хамаатуулж хэлэх нь одоо ч гэсэн яльгүй эвгүй байх юм. Гэтэл амьдрал миний сургуульд байхдаа төсөөлөн боддогтой огт адилгүй ажээ.

	Хамгийн хүнд хэцүү үе, сургуулиа төгссөний дараах жил ард нэгэнт хоцорчээ. Байшин нурж, түүнийг дахин босгох гэж ихээхэн хүч хөдөлмөр зарлаа. Тэр: байшин одоо хуучных шигээ биш. Зөвхөн суурь нь л урьдын янзаараа.

	Ганцхан би төдийгүй ертөнц хувьсан өөрчлөгдөж байна. Одоо ч өөрчлөгдсөөр. Бүх юм мөнхийн хөдөлгөөнд оршном. Хэрэв чи зогсчихвол амьдралын урсгал чамаас эргээд урсах болно. Тийм болохоор урагшаа гагцхүү урагшаа явах хэрэгтэй юм.

	Нойрон дунд гайхмаар хачин зүйл нүдэнд үзэгддэг. Далайн чанад дахь улс орнууд, хот, төрөлх тал газар. Энэ бүхний дээгүүр дууны ая эгшиг халгиж би түүний нь сонсож байгаа хэр нь, дагаад дуулж болохгүй юм.

	Тийнхүү би намуухан бүүвэйлэгдэж зүүрмэглэн маасайж баяр баясгалангаасаа уйтгар гуниг нь их байдаг аз жаргалтай амьсгаагаар нойрсоод өгдөг.

	Цонхны цаана гүн шөнө, Сайтар зүлгэж гялалзуулсан том цар таваг адил сар тодоос тод мэлтийж гэрлээ цацраана. Сарны энэхүү гоё сайханд тэнгэрийн од цасан дээр унасан мянган галт цэг шиг харагдана. Хаа нэгтээ алс хол цаашлан одож буй мотоциклын дуу сонсогдоно. Сэвшээ салхи өндөр улиангар модны навчсыг хийсгэн миний цонхон тушаа унагаж, шөнийн хотыг гудамжны гэрэл бүдэг бадаг гэрэлтүүлнэ. Хүн, амьтан бүгд унтжээ...

	Би нойрон дундаа эхлэл төгсгөлгүй өнгөтэй зүүд зүүдэлж байна. Миний ирээдүй хаалгыг маань тогшиж байгаа нь энэ.

	Өнөөдөр миний сэтгэлийг хэдийнээс зовоох боллоо...

	 

	 

	Гурав дахь төгсгөлийн үг : Туйлын товчхон

	Идэр залуу наснаасаа хагацан салах нь Галяд хүнд хэцүү байгаа ажээ.

	Ер нь амьдралын босгыг алхахад дандаа гунигтай байдаг. Төрсөн гэр, төрөлх сургуулийнхаа босгыг алхах.

	 Хувийн амьдралын шатаар шинэ алхам хийхэд гунигтай байдаг.


ГЭР БҮЛИЙН БАЙДАЛ

	Нийтээр хүлээн зөвшөөрсөн, бүхний мэдэх, ил тод бөгөөд тэгээд ямар ч эргэлзээ төрүүлдэггүй томьёо шиг болчихсон тийм утгатай үг амьдралд байдаг. Тийм томьёо үгийн нэг бол гэр бүлийн байдал гэдэг үг юм. Гэр бүлийн байдлаас болж хүн ажлаасаа, хожимдож, хичээлээ тасалж, хурлаас чөлөө гуйдаг. Аз жаргалгүй юмнаас зовж гачигдах хүртэл, хэрүүл маргаанаас хуримын аялал хүртэл, шинэ сууцнаас төрөл төрөгсөд бие биеэ ойлгодоггүй дүлий дүмбэд хана туурга хүртэл энэхүү томьёолол үнэхээр өргөн цар хүрээтэй юм.

	Гэр бүлийн амьдрал цаг хугацаа орон зайны хувьд асар их багтаамжтай. Тэгээд ч хүмүүс далайн эрэгт амрахаар ажлынхаа газрынхантай бус ёс адил гэр бүлийнхэнтэйгээ явдаг билээ. Манай болон манайх биш шинжлэх ухаан, үзэл суртал аль эрт бүгдийг нь тайлбарлачихсан зүйл - гэр бүл чухам яагаад нийгмийн эд эс болдог хийгээд түүнд яагаад олон үүрэг хариуцлага оногдож байдгийн учир шалтгааныг тайлбарлах явдал бол надад бараг хүртээлгүй юм.

	Би гэр бүлийн байдлыг зүгээр л ёс суртахууны талаас нь сонирхож байна. Энэчлэн залуу үеийнхний ёс суртахууны хүмүүжил бас сонин юм. Бүр тодруулбал өсвөр үе, идэр насны хүмүүжил, бие махбод нь өсөж төлжин ухаан сууж, бие хүний хувьд төлөвшин тогтож түүнээс болоод насанд хүрсэн хүний хил хязгаарыг давсан хэр нь эмзэг, тогтворгүй шинж чанартай байдаг тийм хүмүүсийн хүмүүжлийн тухай асуудал юм.

	Тиймээс би «Цэвэр зэгс», «Заль мэх» гэдэг хоёр тууж, «Амьдралын ээдрээ» гэдэг хүүхдийн романаас бүтсэн гурвал зохиолоо ерөнхийд нь «Гэр бүлийн байдал» гэж нэрлэсэн юм. Тэгэхдээ энэхүү өргөн цар хүрээтэй томьёоллыг өөрийн сонирхлын хүрээнд нэлээд явцууруулсан тал бий. Тус тусдаа, өөрийн баатартай тэрхүү гурвал зохиолыг бүгдийг нь юм уу заримыг нь уншсан хүн байвал тэдгээрийн аль алинд гэр бүлийн нарийн төвөгтэй байдалд орсон  багачуудын тухай өгүүлснийг ойлгоно.

	«Цэвэр зэгс» туужийн Михаська дайндо дараах хүнд хэцүү жилүүдэд хүмүүсээс тасран хөндийрч зөвхөн хувийн сайн сайхан байдлын ертөнцийг бий болгохыг эрмэлзсэн эцгийнхээ философитой тэмцэж байдаг. Тэгвэл «Амьдралын ээдрээн» Толик салж сарнисан гэр бүлийн объект болж байхад «Заль мэх» туужийн баатар Сергей алдаа эндэгдэл хосолсон хүнд сорилт, шалгалт, эргэлзэж гайхахын зовлонг туулдаг юм.

	Алив үйл явдал гэр бүлийн хил хязгаараас хальж гараагүй. Энэчлэн гэр бүл, амьдралыг хүрээлэн буй зүйл хоёрын хооронд үндэслэл бүхий хиймэл саад хашилт босгохыг хичээгээгүй юм. Чухамдаа бол тэгэх ч боломж байдаггүй. Нийгмийн анхан шатны байгууллага болсон гэр бүлийн амьдрал нийгэмтэй салшгүй холбоотой бөгөөд түүнийг гадаад ертөнцөөс салгах, хүрээлэн байгаа орчноос нь зааглах гэж хэчнээн цоожилж цуургаллаа ч гэсэн нэмэр болдоггүй, амьдрал тэрхүү хаалт  бэхэлгээг сэтлэн ордог юм.

	 Энэ салаа «Цэвэр зэгс» туужийн гол жишээ болсон юм. Уг туужид Михаська дайнаас эргэж ирэх эцгээ ид шид, дээдийн дээд аз жаргал мэтээр төсөөлөн хүлээж байна. Эцэг нь эргэж ирлээ. Дайнаас бие махбодын хувьд бүрэн бүтэн ирсэн ч гэлээ зан суртахуунаар эрэмдэг зэрэмдэг болсон эцэг нь түүнд аз жаргал авчирсангүй. Найз нөхдийнх нь үхэл түүнд ямар ч замаар гэсэн сайн сайхнаар амьдралаа төвхнүүлэх гэсэн лут эрмэлзэл төрүүлж байна. Гэвч өлсгөлөн, ядуурал, өнчрөл хагацлын дундаас бий болгох тэрхүү аз жаргалыг Михаськийн эцгийн эрмэлзэж байсан тийм наад захын аахар шаахар зүйлийг ч гэсэн хүний сайхан сэтгэл, дээд зэргийн зан суртахуунаар л олж авах учиртай байв.

	Энэ гэр бүлийн асуудал мөн үү гэвэл үгүй, нийгмийн асуудал юм. Тэглээ ч гэсэн энэ маань гэр бүлийн асуудал гэж үзэж болох уу гэвэл болно оо!

	Яагаад гэвэл, гэр бүл нийгмийн хэсэг юм. Нийгмийн үзэл санаа яагаад ч гэр бүлийг тойрон өнгөрдөггүй, Микаськийн эцэг хувьдаа байшин худалдан авах гэсэн аминч санаагаа өөртөө хадгалж, гэр орныхоо хүрээнээс гадагш нь гаргахгүй гэж хэчнээн хичээвч түүний нь нийгмийн үзэл санаа аяндаа илрүүлдэг.

	Сайн сайхан, муу муухай, нэр төр, нандин чанар, увайгүй явдал, шунахай сувьдаг зан, өег хангалуун байдал, үнэнч шударга, худал хуурамч зан бол нийгмийн категори юм. Энэхүү категори чухамдаа гэр бүлд, өөрийнхний дунд гадны хүнээс нуух юм юу ч үгүй, хөндлөнгийн гэрчлэгч байхгүй тохиолдолд хамгийн ил тодоор илрэн гардаг байж болно.

	Энэ бол мөнхийн тахар. Эдүгээ ийм гэр бүл ихээхэн сэтгэл татаж байна.

	Ийм нэг бяцхан жишээ байна. Ажил дээрээ бүх талаараа өө зөөгүй, олон нийтэч, санаачилгатай тэр ч байтугай коммунист хөдөлмөрийн гавшгайч хүн гэр орондоо шал өөр байдаг ажээ. Гэрийнхээ босгыг алхсан дороо нийгмийнхээ дүр төрхийг биеэсээ гадуур хувцастайгаа цуг тайлаад өлгөчих, шиг болдог байна.Тэгээд ажил дээр хүнд хэцүү бөгөөд ядарч туйлдсан гэж тойм алга хэмээн өндөр дуугаар гомдоллож, бусдын дор орохгүйн тулд аргагүйн эрхэнд нь л хөдөлж байна гэх шахуу ярина. Тэр эцэг гэр орныхондоо ярьж байна. Хаалганаас гадагш юу ч сонстохгүй, эхнэр хүүхэд маань л санаа сэтгэл зовно гэж гомдоллож байна. Гэтэл нэг удаа түүнийг сургууль дээр дуудаж арван тавтай хүү нь комсомолоос гарах тухай өргөдөл өгснийг дуулгажээ. Хүү нь хурал дээр «Би нийгмийн зүтгэлтэнд итгэдэггүй, зорилгодоо хүрэх, бусдаас муугүй байх гэдэг бол худал хуурмаг юм» гэж мэдэгдсэн гэнэ.

	Ийм л төвөгтэй юм болж. Энэ эцэг өөрөө хагалсан аягаа эвээр нь эвтэйхэн нааж чадсангүй. Тэгж чаддаггүй юм аа гэхэд гэртээ орсон хойноо түрүү түрүүчийнхээсээ арай аяархан дуугарах байсан юм. Хэрэв анзаарсан бол огт өөр юмны тухай ярих байж л дээ. Хүүд нь тиймэрхүү ондоо зүйл тус болох байсан юм.

	Энэ гэр бүлийн байдал мөн үү?

	Гэр бүлийн ч, нийгмийн ч байдал.

	Энэ тухай би их нухацтай дахин дахин яриад байгаагийн учир бол «гэр бүлийн байдал» нийт утга зохиолын ашиг сонирхолд өнөө хэр алс бөглүү газар хэвээр байгаад л оршиж байгаа юм. Үйлдвэрлэл, нийгмийн амьдрал, ган болд, чулуун нүүрс бас бусад зүйлийн төлөө тэмцэл бол тэртэй тэргүй чухал зүйл боловч гэр бүлийн асуудал хамгийн нарийн төвөгтэй юмны нэг байж магадгүй.

	Ер нь гэр бүл, гэр бүлийн байдал, гэр орон, ахуйг аливаа тохиолдолд ач холбогдлоор бага ямар нэгэн хоёрдугаар зүйл мэтээр үзэх хандлага байх шиг байна.Төлөвлөгөө биелүүлэх явдал гол нь гэж ярьж байна. Тийм ч байж болно. Гэхдээ гэр бүлийн хувийн байдал төлөвлөгөө биелүүлэхэд түлхэц болдоггүй гэж үү. Томчуулын тухайд бол түлхэц болдог.

	Тэгвэл хүүхэд, ялангуяа өсвөрийн үеийнхэнд гэр бүл бол гол түшиг тулгуур, хана туурга нь юм. Тэрхүү хана туурга бат бэх байх ёстой.

	«Гэр бүлийн байдал» гэдэг нэг нэртэй миний тууж романд энэхүү нөхцөл байдлыг бүдүүвчлэх юм уу, гоёж чимсэн зүйл огт байхгүй.

	Уншигчид надтай уулзаад эсвэл захидалдаа хааяа «яагаад» гэж асуусан байдаг. Энэ асуултад «бүх аз жаргалтай гэр бүл адилхан л аз жаргалтай бөгөөд аз жаргалгүй гэр бүл болгон өөрийнхөөрөө аз жаргалгүй» гэж Лев Толстойн хэлсэн сонгодог хариулт яг таарна.

	Би дараах зүйлийг нэмэх байна.

	Миний зохиолын баатрууд бол өсвөрийн насны хүүхдүүд юм. Тийм болохоор утга зохиол ямагт хичээл байдаг. Нас насны уншигчдад зориулсан хичээл байдаг гэдгийг нэмж хэлэх байна. Залуу уншигч ялангуяа алдаж эндэж, учир зүйгээ олохгүй төөрч будилж яваа хүүхэд өөртөө таарах хичээл, үнэлэлт дүгнэлт санал зөвлөгөөг ном зохиолоос ихээхэн анхааралтай эрж хайдаг. Тэгэхдээ сургаал номлолыг бус улиг доМОГ болоогүй, итгэл үнэмшилтэй зөвлөгөөг эрж хайж байдаг юм. Чухам үүнд л хүүхэд залуучуудын утга зохиолын өвөрмөц онцлогийн нэг болох сурган хүмүүжүүлэх үүрэг нь тэрхүү өвөрмөц онцлог нь улиглан яншсан, нүд үзүүрлэсэн байх ёсгүй гэдэг болзолтойгоор оршиж байх шиг санагддаг. Миний үзэж байгаагаар хүүхэд ном хоёр хэний ч албадлагагүйгээр хоёул хам дүгнэлт хийхэд л хүүхэд залуучуудын утга зохиолын сурган хүмүүжүүлэх үүрэг оршино.

	Тиймээс уг хичээл өө зөөгүй, сайн сайхан, юмны тухай гоёж чимсэн байж болохгүй. Уншигч зөвхөн зөрчилтэй байдал дээр л үндэслэн дүгнэлт хийх ёстой. Тэгвэл заах хичээл зорилгоо хангасан, дууслаа гэсэн үг. Хүн амьдралын зөрчилд орчхоод номоос сургамж зөвлөгөөн эртэл уг ном тэрхүү эрж хайж байгаа зүйлд нь хариу хэлэх юмгүй байвал муу. Утга зохиол ямар нэгэн юм хэлж өгч л байвал залуу уншигч түүнд үнэн голоосоо итгэдэг юм. Утга зохиолын зорилгыг явцуу ухаарч байна гэж өөрийгөө зэмлүүлэхгүйн тулд их үнэн юмыг элдвийн хачир чимэг нэмэлгүй туйлын илэн далангүй үзүүлсэн номыг л өсвөрийн үеийнхэн итгэж үнэмшдэг юм. Тэд чинь хэдийгээр насанд хүрээгүй ч гэсэн хүүхэд биш гэдгийг мартаж болохгүй.

	Тиймээс амьдралын үнэнээр будаж шунхдаагүй, ээдрээтэй, хурц зөрчилтэй байдал бол хүүхдийн утга зохиолын онцлог бөгөөд тэр нь энэ талаараа «насанд хүрсэн» утга зохиолтой адил юм.

	Энэ санааг манай уншигчид улам бүр лавшруулж байна. Москвагийн бүгд найрамдах улсын хүүхэд залуучуудын номын санд миний зохиолоор хийсэн уншигчдын бага хурал дээр нэг охин «Заль мэх» тууж миний сэтгэлийг их догдлууллаа. Яагаад гэвэл тэр номын баатарт тохиолдсон шиг зүйл надад болж байгаагүйгээс тэр байх» гэж ярьсан юм. Энэ охины үг уран зохиолын номоор дамжуулан заах хичээл зөвхөн зөрчилтэй байдалд орсон хүнд л хэрэгтэй байх ёсгүй гэж миний бодож явдгийг улам бататгаж өгсөн юм. Ёс суртахууны хичээлийн хүчин чадал бүхэлдээ ухааруулахад оршдог. Энэ нь нэг талаар утга зохиолын «засаглал» юм. Иймээс хүүхэд залуучуудын утга зохиолын «зөрчилт байдал» үнэмшилтэй зайлбаргүй, чухал байх ёстой.

	Ер нь миний үзэж байгаагаар ёс суртахуун, оюун сэтгэлийн хүмүүжил бол дээр үед ярьдагчлан хүүхэд залуучуудын утга зохиолын гол түвшин мөн.

	Утга зохиолын энэ «салбар»-ыг өргөн утгаар авч үзвэл энэхүү гол мөрний чухал нэгэн цутгалан болох хүүхэд залуучуудын философийн утга зохиолыг ч, шинжлэх ухаан техникийн хувьсгалын энэ зуунд цаг үеэсээ хоцорч болохгүй тул шинжлэх ухааны танин мэдэхийн сэдэвтэй утга зохиолыг ч онцлон тэмдэглэх хэрэгтэй. Хүүхэд залуучуудын утга зохиолд ертөнц тэр аяараа туссан байдаг. Иймээс, өсвөр үеийнхэнд ямар нэг ном уншихыг нь хориглох юм уу, ийм тийм ном унш гэж зөвлөхийн аргагүй юм. Дээр өгүүлсэн бүхий л «ертөнц» гэдэгт бүх сонгодог зохиолч, гоо зүй, ёс суртахууны байлдан дагуулалт орсон байдаг бөгөөд тэдгээргүйгээр жинхэнэ соёлтой хүн болж чадахгүй. Хэрэв өсвөрийн хүүхэд, түүний өсөлт хөгжилт, ертөнцийг үзэх үзэл нь төлөвших түүний амьдрал (мэдээж манай)-ын хэм хэмжээ бүрэлдэн тогтох талаар ул үндэстэй эргэцүүлэн бодсон бол орчин үеийн хүүхдэд орчин үеийн утга зохиол өөрөөр хэлбэл тэдний тухай тэдэнд зориулсан утга зохиол хэрэгтэй гэдгийг хүлээн зөвшөөрөхгүй байж болохгүй бөгөөд тэрхүү утга зохиолд ёс суртахуун, оюун сэтгэлийн хүмүүжил л хамгийн дээд зэргийн үзүүлэлт байх ёстой.

	Нэгэнт би яриагаа том гол мөрөн, түүний цутгалан хоёрыг зэрэгцүүлэн ярьж эхэлсэн болохоор нэг маш үнэн зүйлийг орхигдуулж болохгүй юм. Том гол мөрөн анх эх авсан тэр газар уг төрх, усны эх нь тодорхой байлаа ч энэ Ижил мөрөн гэж эхлээд ялгахад хэцүү байдаг. Тэгэхдээ энд тэндээс цутгасан бага ус голгүйгээр том мөрөн байдаггүй.

	Хүн ч гэсэн тэрхүү бөгөөд түүнийг чухал цутгалан тухайлбал утга зохиолгүйгээр өсгөн хүмүүжүүлэх аргагүй юм. Утга зохиол ч гэсэн минийхээр бол тийм. Ер нь сонгодог зохиолчид, ертөнцийг танин мэдэх, философийн үндсэн категори, гоо зүй, ёс суртахуун гэдэг цутгалангаас гадуур өсвөр үеийнхнийг нэгдмэл үзэл, бодол, зан суртахуунтай болгон хүмүүжүүлнэ гэж сэтгэхийн ч аргагүй юм. Ус устайгаа нийлснээс үнэн төрсөн. Шинжлэх ухаанууд нэгдэн нийлээд сургаал болдог.

	Тэгвэл зан суртахуун гэр бүл, гэр бүлийн байдлыг бий болгожээ.

	Хүмүүжлийг хүн гол нь гэр орондоо эзэмшдэг тул би хүмүүжлийн мэдрэхүй, зан суртахууны төлөвших талаар ийнхүү ихэд эргэцүүлэн бодлоо.

	Гэхдээ би сургууль, ТМС, техникум, хашаа байшин, гудамж, трамвай, дэлгүүр, хоршоо зэрэг хүний зан суртахууны хэм хэмжээ илрэн гарч байдаг бусад олон газрыг үгүйсгэхгүй.

	Гэвч гэр бүл дэх хүмүүжил онцгой чухал. Яагаад гэвэл, нэгдүгээрт, гэрээс л үл ажиглагдах олон учиг сургууль, хашаа байшин, дэлгүүр, тэр ч байтугай трамвай тийш нь хөвөрсөн байдаг юм. Өсвөрийн насныхан тэнд очоод заавал ч үгүй гэртээ эргэж ирдэг. Гэрээсээ гарч дахин тийшээ очно. Тийнхүү явахдаа техникум, сууцны гадна орц, дэлгүүрээс үргэлж ямар нэгэн үнэн худал хуурмаг юмны аль нэгийг гэртээ авчирч байдаг юм. Гадна орц юм уу, үдэшлэг дээрээс авчирсан тэрхүү үнэнийг гэрт орж ирсэн хойно нь илчилж илрүүлж мэдэж байх ёстой. Тэрхүү үнэн нь гэр бүлийнхний хүмүүс талархан сайшаадаг нийгмийн үнэнтэй нийцэж байвал сайн. Хөлсөөр юм түр тавьж олгодог газраас авсан тааруухан үнэн гэр оронд орж ирээд илрэхгүй байх юм уу, илрүүлж оллоо ч гэсэн үнэлэлт дүгнэлт өгөөгүй, үнэлэлт дүгнэлт өглөө ч төвийг сахиулаагүй байвал төвөгтэй. Тэгтэл бас гэр бүлийн дотор боловсруулж бий болгосон үнэн гэсэн чинь харин хашаа хороо, дэлгүүр, хоршоо, трамвайд «бий болсон» тийм ёс горим ч байдаг. Иймэрхүү үнэнүүдийг үнэлж цэгнэхийг уриалсан хүч сургууль ТМС ч юм уу өөр хаа нэгтэй байдаг юм.

	Энэ бүхэн бодитой юу? Энэ бүхэн манай нийгэмд нөлөөлөх үү гэж асуудлыг өргөн утгаар тавьж болох уу?

	Нөлөөлнө!

	Эдүгээ бид өсвөрийн насны «хэцүү» хүүхдийн тухай их ярьж, бичиж байна. Тийм хэцүү хүүхэдтэй цагдан сэргийлэх, комсомолын тусгай сурган хүмүүжүүлэх отряд, насанд хүрээгүй хүүхдийн асуудал эрхэлсэн комисс ажилладаг гэдгийг бид бүгдээрээ андахгүй мэднэ. Сургууль, ТМС, техникум бас мэдээж ажиллана. Гэхдээ л энэ бүхэнд гэр бүл гэдэг үг үргэлж сонсогдож байдаг билээ.

	Үүнтэй холбогдуулан дараах зүйлийг заавал хэлэх хэрэгтэй. Хүний өсвөр нас бол үнэхээр нарийн төвөгтэй үе юм. Гэтэл насны энэ онцлог байдал маань ихээхэн адармаатай, ноцтой зүйлийг зөвтгөх ид шидтэн болж болох уу? Өсвөрийн насны хүүхдэд нөлөөлж, түүний насны төвөгтэй байдлыг шүүн тунгаагч болж байгаа юманд ч гэсэн.

	Иймэрхүү шүүн тунгаагчийн дотор бидний мэдэх, санаа сэтгэлийг маань зовоож байдаг зөвхөн өсвөрийн насны хүүхдүүдэд төдийгүй, энгийн бус байдал, хүндийн жингийнхээ бүхий л хүчин чадлаа алдсан өсвөрийн насны хүүхдүүдэд хамаатай нийгмийн үзэгдэл байх шиг байна.

	«Амьдралын ээдрээ» гэдэг хүүхдийн романд гэр бүл салж сарних явдлыг би хүүхдийн нүдээр харуулсан юм.

	Гэр бүлийн салалтыг нийгмийн амьдралын нэг хэсгийнх нь хувьд тоо бүртгэлд орсон, социологичид судалсан, сэтгэл зүйчид дүн шинжилгээ хийсэн байдаг. Бүртгэгдэж, судлагдсан дүн шинжилгээ хийсэн болохоор энэ нь гэр бүл салахад оролцсон насанд хүрсэн хүмүүст тодорхой зүйл юм. Тэгвэл насанд хүрээгүй хүмүүст ямар байх вэ?

	Саяхан би эдүгээ тусгай сургууль гэж нэрлэж байгаа насанд хүрээгүй хүүхдийн колонид очиж үзсэн юм. Тэнд статистикийн ямар бүртгэл байв гэвэл тэндхийн хүүхдийн 99 хувь нь гэр бүлийн хүнд хэцүү байдал бүр тодруулж хэлбэл эцэг эх нь салж сарниснаас юм уу, хагас өнчнөөс болж буруу замд орсон хүүхэд байлаа.

	Эцэг эх хоёр нь салаад явчихсан арван таван нас хүртэлх насны хүүхэд ямаршуухан байх вэ гэдгийг гартаа ямар нэгэн баримт, статистик, социологи, сэтгэл зүй барилгүйгээр хүний хувьд зүгээр нэг бодоод үзье л дээ.

	Тэдгээр хүүхэд болгоны хувь заяа ямар их ээдрээтэй болж, ямар их эргэлзээ гайхширал, үл итгэж цөхөрсөн байдал, зөрүүд чанар үйл явдал эс байх билээ. Би үйл явдал гэж бичлээ. Хүүхэд ер нь гомдол хорслоо гадагш нь гаргахгүй байж ихэнхдээ чаддаггүй улс юм. Тэднийг хэн яагаад ийм хачин байдалд оруулаад байна вэ гэвэл нөхцөл байдал, гэр бүлийн байдал гэж хариулж болно.

	Эцэг эхчүүд бид сэргийлэх цагдаа, сургууль, насанд хүрээгүй хүүхдийн асуудал эрхэлсэн комисст найдаад юу ч хийхгүй суугаад байна. Зүй нь бид эцэг эхэд, тэдний сэтгэл зүрх, зан суртахуунд юуны өмнө хандах ёстой.

	Хүүхэд даамыг дээр дээрээс нь давхарлан тавиад өрж тоглох их дуртай байдаг. Тэгээд нэгийг нь түлхээдэхтэл өнөөх өрсөн даамууд нь бүгд уначихдаг. Энэ тоглоомд нэг даам нөгөөгөөсөө хамаардаг нь тодорхой байна. Тэгэхдээ хамгийн дээр байсан нь бүр хол унадаг.

	Тэгвэл иймэрхүү зүйл амьдралд ч байна. Гэр бүл салж сарниж байгаагийн бараг л нэгдүгээр шалтгаан бол ёс суртахууны ихээхэн хүмүүжилгүй байдал юм. Үүнд асуудал бий юү гэвэл бий. Эхнэр, нөхөр эцэг эхийн аль нэг нь л буруутан байж болно. Хүүхэд тэр болгонд гэрчлэгч байж чадахгүй. Хүүхэд бол эцэг эхийн эмгэнэлт явдлын субъект юм. Хүүхэд бол гэр бүл салж сарнисны ул мөр юм. Түүний «хэцүү» болчихдог нь бас түүний ул мөр. Өнөөх л даам шиг юм. Сүүлчийн даам хамгийн эхнийх унасан эсэхийг мэдэхгүй. Гэхдээ түүний унах бол зайлшгүй урьдаас тодорхой байдаг.

	Комисс, цагдаа, олон нийт бол ямар нэгэн үр дүнд хүрэх гэсэн арга хэмжээ юм. Иймээс хүүхдийг ойлгуулж ухааруулж хүмүүжүүлэх, амьдрал, ёс суртахууны хэм хэмжээг дагаж хүндэтгэдэг болгон хүмүүжүүлэх явдал чухал.

	Хэцүү хүүхдэд нөлөөлөхдөө эцэст ямар үр дүнд хүрэх вэ гэдгээ бодох хэрэгтэй. Тэрхүү үр дүнгийн бараг нэгдүгээрт нь орох гол зүйл гэвэл энэ хүүхдэд насанд хүрсэн хойноо ямаршуухан хүн болох вэ, гэр орноо яаж авч явах вэ, төрсөн хүүхэд нь ямар хүн болох бол гэх зэрэг олон зүйлийг урьдаас бодох явдал юм.

	Гэр бүлийн байдал гэж юу болох, тэр тухай эргэцүүлэн бодсон хүн ямар дүгнэлтэд хүрч болох, гэр бүлийн байдал нийгмийн амьдралын ямар хүрээнд нөлөөлдөг, тэр нь чухам юуг тодорхойлж байгаа талаар өгүүлэхэд ийм байна.

	Нийгмийн ёс суртахуун хэлбэржин тогтоход утга зохиол уламжлал ёсоороо чухал үүрэг гүйцэтгэж байна. Тиймээс сэдэвт сэдвийн салаа мөчирт анхаарахгүй байх нь уран сайхны асуудал төдийгүй, бүтээлч тал юм. Энэ бол нийгмийн асуудал.

	Өсвөрийн насны хүүхэд үнэхээр их онцлогтой. Тиймээс насны тогтворгүй байдлаасаа болж нэг л буруу замд орчихвол эргүүлж авна гэхэд тун бэрхтэй.

	 «Заль мэх» туужийн Серёжа эцгийгээ баатарлагаар амь үрэгдсэн нисэгч гэж дотроо төсөөлөн бодож өссөн өнчин хүүхэд юм. Тэгтэл ээж нь нас барж, хойд эцэгтээ хаягдан ганцаар үлддэг. Гэтэл Серёжийн жинхэнэ аав нь бий бөгөөд тэр нисэгч байгаагүй харин түүнийг ээжтэй нь цуг орхиод явчихсан хүн гэдгийг хожим Серёжа олж мэджээ.

	Серёжийн шувтан мөрөн дээр тийнхүү дааж давамгүй ачаа дарамт үүрүүлээ вэ гэвэл бИ маргахгүй. Миний туужийн баатар Серёжа түүнийг тэсвэрлэн өнгөрөөж чадна гэсэндээ би тэгсэн юм. Тэр чадал тэнхээтэйдээ тэгж чадсан уу гэвэл үгүй. Гагцхүү ээжийнх нь болон хүрээлэн буй орчных нь бий болгосон манай амьдралын гэгээн саруул ёс, хүний сайхан сэтгэлд итгэдэггүй муу зангаа таягдан хаяж, гуньж гутрахаа больж, хүн сайн сайхан юманд итгэх итгэлтэй явбал тэрхүү сайн сайхан нь аяндаа олддог гэсэн өөдрөг үзэл бодол өвөрлөж сэтгэл зүрхээ тайвшруулахад нь тусалсан юм.

	Бага залуу хүнд зовж шаналах юм бодит амьдралд бишгүй тохиолддог. Насанд хүрсэн хүмүүс үүнд нүдэн балай, чихэн дүлий байж болохгүй. Бид түүнийг нь олж хараад шударга бус байдлын учир шалтгааныг илрүүлж бага хүүхэд үнэнч шударга ёс суртахуунтай том хүн болоход нь буцалтгүй туслах хэрэгтэй.

	Хүнд сорилт, туршилт манай өсвөр үеийнхнийг эвдэх ёсгүй. Насанд хүрсэн хүмүүсийн үүрэг бол бага залуугаа дэмжиж, сорилт шалгалтыг оюун санааны ялалттайгаар даван туулж чаддаг болоход нь туслахад оршдог.

	Хүүхэд залуучуудын утга зохиолд өөр нэг онцлог шинж бий бөгөөд тэр нь ёс суртахууны маргаашдаа итгэх итгэл юм.

	Бид өсвөрийн хүүхдийн амьдралыг судлан шинжилж, хамгийн хүнд хэцүү мөчид ч гэсэн тэмцэх хэрэгтэй, үнэн шударга юмны төлөө бат зогс, дорой муугаа хамгаалах хэрэгтэй, өөрөөсөө их зүйл шаардаж, бусдад сайхан сэтгэл, гаргаж бай гэсэн өөдрөг үзлийг тэдэнд шингээх ёстой.

	Энэ итгэл үнэмшлийг би дээдийн дээд зорилго болгож байж «Гэр бүлийн байдал» гэдэг гурвал номыг бичсэн юм.

	Амьдрал бол жирийн бус, зориуд өш санаж буруу нүүрлэсэн юм шиг төвөгтэй.

	Гэвч нарийн төвөгтэй зүйлийг даван туулж байж хүний гайхамшигт хүч чадал, сэтгэл санаа бэхэждэг билээ.

	Насанд хүрсэн хүмүүс бага нялх хүүхдэд нэг зайлшгүй үүрэгтэй байдаг. Тэр нь өөрийн оюун санаа зарчимч байдал, ёс суртахууны сайхан чанараа түүнд дамжуулан өгөх явдал юм. Өсвөр үеийнхнээс ахмад хүмүүсийн өмнө хүлээсэн үүрэг бол түрүү түрүүчийн хүмүүсээс өвлөн авсанаа өөрийн болгож арвижуулан баяжуулж төгс төгөлдөр болгон бэхжүүлэх явдал юм. Тэгээд тэр бүхнээ дараа дараагийн үедээ дамжуулан өгнө.

	Үүнд л хүнлэг, энэрэнгүй ёсны үйл ажиллагаа оршдог юм.

	Үүнд бүхнээс илүү ном нөлөөлөх ёстой.


БУДИЛААН

	Бие бялдар нь өсөн төлжиж яваа хүн элдэв будилаанд өртөж өөрийгөө хэр зэрэг хүн болж байгаагаа мэдэх гэдэг явдал амьдралд бишгүй байдаг.

	Харин тэр болтол бүх юм шув шулуун, тэгж сайхан зүй зохисоороо зүйрлэж хэлбэл газрын гүнээс хүч мэдэн түрж буй агч модны соёо шиг л урган төлждөг буюу. Тэр модон эхлээд газраас хурц өргөс цухуйлгаж дараа нь бяцхан дэлбэгэр навчис дэлгэж удалгүй туяхан мөчир ургаж тэр нь мэндэлж төрсөн дэлхий ертөнцөө гайхан ширтэж салхинаа сэржигнэж байдаг билээ.

	Тэгтэл огтын санамсаргүй байтал тэрхүү туяхан мөчир нэг л этгээд, гөжүүн хатуу болж өнөөх агч мод маань явган сандлын доогуур ургаснаа мэдэрч эхэлнэ. Агч мод намхан давжаа байхад юу ч мэдэгддэггүй бөгөөд харин мөчир нь сандалд хүрч бүдүүн хадуун мод болоод ирэхийн цагт түүнд өнөөх явган сандал саад болж зүй ёсны асуудал үүсдэг. Үүнээс гарах ганц зам бол тэрхүү модны мөчрийг тахийлган залах үгүй ядахдаа сандлын хажуугаар гаргах явдал юм.

	Өөр хоёр ч хувилбар байж болно. Нэг бол агч модхоныг ондоо газар шилжүүлэн суулгах юм уу, эсвэл өнөөх сандлыг хэнбугайнх ч байсан хамаагүй, газрыг нь ухаж байгаад ч гэсэн өөр газар зөөж тавих хэрэгтэй.

	Гэхдээ энэ хоёрын аль алинд таарах нэг л оролцоо бий бөгөөд тэр нь Хүний оронцог юм.

	Хүн гэдэг эл үгийг би үлэмж ойшоон том үсгээр бичлээ. Үүнчлэн бусдад хавчигдан чимээгүй хашхирч байгаа ургаж төлжиж буй модыг ойлгох чадвартай, ойлгоод таг чиг явах бус түүнийг тэрхүү хүнд байдлаас нь гаргахын тулд ямар нэгэн юм хийсэн хүнийг мөн л том үсгээр дүрслэн харуулах ёстой.

	Ер нь юмыг ойлгож ухаарахад эдүгээ нэг бодлын тун амар уучлаарай, нөгөө бодлын туйлын таатай болжээ. Дуу алдах, баярлаж уулга алдах, толгой сэгсрэх тэр ч байтугай ийм тийм юм хийнэ, нөхөрт тэгж ингэж тусална гэж хуруу тоололгүй үнэмшилтэй сайхан үгээр чанга сүртэй ярих хүртэл тийм ч хэцүү биш ээ.

	Агч модны тухайд яг л ийм юм.

	Хүн, том үсгээр бичигдвэл зохих Хүн л урган төлжиж байгаа модны зовлонг ойлгож хүрз аваад түүнийг ондоо газар аятайхан шилжүүлэн суулгах юм уу, мөнөөх сандал хэдийгээр тэрхүү модыг ургуулахын тулд газарт хөлөөрөө бат шигдсэн байлаа ч гэсэн түүнийг өөр тийш нь зайлуулж чадна.

	Ийнхүү уншигчийн нэлээн төвөгтэй захидлаас үүдсэн эдгээр яриа насанд хүрсэн хүмүүсийн үйл ажиллагааг хэмжин үзэх нэг л зүйлд чиглэж байгаа бөгөөд ухамсартай хүн зөвхөн модыг төдийгүй, өөрсдийнхөө үйл хэргийг үргэлжлүүлэгчид болох залуу хүмүүсийн зовлонг ойлгодог байх ёстой юм.

	Тиймээс хүнлэг ёсны тухай яриа бол бидний авч үзүүштэй гол зүйлийн нэг гэдгийг би санал болгох байна. Агч мод явган сандалтай харгалдсан явдал ялгаагүй будилаан мөн бөгөөд иймэрхүү зүйл эрт орой нэгэн цагт ямар нэг байдлаар хэн нэг залуу хүнд тааралдах нь лав.

	Амьдралдаа тохиолдсон энэхүү хамгийн анхны мөргөлдөөнийг хэрхэн туулан давснаас, тэрхүү анхны маргаанаас чухам ямар үнэлэлт дүгнэлт хийснээс түүний ертөнцийг үзэх үзэл шинэ хүний хэдэн арван жилийн өмнөөс шалтгаалдаг. Ийм нэг явдал гарч...

	«Манайх хоёр охинтой. Том нь арван гурав хүрч долоодугаар ангид орлоо. Охин маань сайн онц сурдаг. Бүлгийн зөвлөлийн дарга. Нөхөд нь их сайн бололтой юм. Найз нар нь манайд үргэлж ирдэг. Тэр нь ч надад сайхан юм. Манай охин биеэр их том. Өндөр нь 169 см. Тавин кг хүнд. Малгайных нь доогуур буржгар үс цухуйсан сайн охин. Бас даруу. Хоёр охиноо ингэж л хүмүүжүүлэх сэн гэж хичээх юм.

	Аня шинэ жилээр есдүгээр ангийн Коля (өөрийнхөө сургуулийн)-той танилцжээ. Тэгэхэд нь бид охиныхоо гадаад байдалд их анхаарал тавих болсныг, тэгэхдээ гоёж гоодохгүй зүгээр л бусдыг аятайхан дуурайдаг болсныг нь анзаарсан юм. Сурлагынх нь байдалд өөрчлөлт гарсангүй. Охин маань хүүхдийн биеийн тамирын сургуулийн волейболын секцэд арван жил хичээллэж хотын аварга шалгаруулах тэмцээнд оролцож байсан юм. Бүх юм зүй зохисоороо болж байв. Коля нь гэрэл зураг сонирхдог бөгөөд Аня ч бас гэрэл зураг оролдох боллоо. Охин маань энэ бүхнээ надаас ер нуугаагүй юм. «Энэ чинь юун хүүхэд вэ?» гэж намайг асуухад манай сургуулийнх. Сайн сурдаг. Барилгын инженерийн дээд сургуульд суралцах гэж байгаа юм гэж хариулав.

	Гуравдугаар сарын 8-нд Коля Аняд үнэртэй ус бэлэглэжээ. Охины минь төлөө гэсэн энэ анхаарал халамж бидний сэтгэлийг хөдөлгөж би нөхөртэйгөө зөвлөн ярилцаж ингэхэд юу нь муу байх вэ гэсэн дүгнэлтэд хүрлээ. Үдэш Аня нэг бол гэртээ эсвэл секцэдээ явна. Тийнхүү санаа сэтгэл зовох юм огт болоогүй хэр нь би ямар нэг юмнаас болгоомжлоод ер болж өгдөггүй. Охин маань дөнгөж арван гуравхантай юм шүү дээ. Нөхөр бид хоёр суугаад өдий олон жил болохдоо хөвгүүдээс охидод сэтгэлтэй болдог тухайд огт юу ч мэддэггүй явжээ.

	Тэгээд нөхөр бид хоёр энэ асуудлаар охиныхоо багштай уулзлаа. Би нөхөртөө эхлээд Колятой эвтэйхэн яриад үзэхэд зүгээр гэж зөвлөсөн юм. Гэтэл ангийн багш нь одоохондоо тэгж хэрэггүй гэжээ.

	Аня, Коля хоёр ч сургууль дээрээ үргэлж цуг явдаг болж. Тэгээд халуун ам бүлээрээ Анятайгаа ярилцаж үзлээ. Тийнхүү ярилцахдаа бид охиноо Коляд таарч тохирохгүй (их л зөөлнөөр арга эвийг нь олж хэлсэн л дээ) бөгөөд Коляд энэ талаар ярих боломж нэг л болохгүй байна гэдгийг хэлсэн юм. Тэгтэл ялалтын баярын өдөр Коля манайд ирж Анятай цуг кино үзэх юм боллоо. Охин маань явахыг зөвшөөрөөч гэсэн юм. Би ч тэг гэлээ. Тэгтэл хичээлийн жилийн сүүлээр будилаан үүсэх нь тэр.

	Аняг пионерын удирдагчийн өрөөнд ханын сонин төлөвлөөд сууж байтал Коля орж ирээд Анягийн бичиж байсан зүйлийг харж зогссоноо үүд рүү очиж дотроос нь цоожилсон байна. Гаднаас хаалга үүд онголзуулаад ажилд садаа болно гэж тэр тийнхүү хаалгыг цоожилжээ. Тэгтэл хэдэн минутын дараа англи хэлний багш ирж хаалгыг нь тогшжээ. Аня айж балмагдан хэсэг хугацаа өнгөрсний дараа сая хаалгыг онгойлгосон байна. Англи хэлний багш Анягийн ангийн багш дээр очиж тэр хоёрын тухай хэлсэн байна. Аня ч шууд ангийнхаа багш дээр очиж уйлан байж учрыг тайлбарлажээ. Тэнд төдий л үр дүнтэй яриа болсонгүй. Харин сүүлд ангийнх нь багш за яах вэ нэг удаа гээд уучилъя гэсэн шүү юм хэлэхэд нь Аня ч дахин ингэхгүй гэж ам өгчээ.

	Анягийн ангид сурагчийн сахилга батын дүнг хүүхдүүд өөрсдөө тавьж сүүлээр нь багш нарын зөвлөгөөнөөр хэлэлцэж баталдаг юм. Тэгээд ангийн зүгээс Аняд «үлгэр жишээ сахилга баттай» гэсэн дүн тавьсан бөгөөд гагцхүү багш нарын зөвлөгөөний хурал дээр өнөөх пионерын удирдагчийн өрөөнд түгжээтэй байхад гаднаас хаалга тогшсон англи хэлний багш болсон явдлын талаар бүгдийг нь ярьж Анягийн дүнг «дунд» хүртэл бууруулахыг санал болгожээ.

	Энэ бүгдийн дараа манай нөхөр охиныхоо сургууль дээр очсон юм. Яасан гэвэл охин маань эхлээд бидэнд үнэнээ хэлээгүй. Тэр пионерын удирдагчийг гарахад хаалга аяндаа өөрөө хаагдчихсан гэж ярьсан юм. Үнэндээ ч пионерын удирдагч нь тэдэнтэй цуг байж байгаад гарсан юм байна лээ л дээ. Тэгэхэд нь Коля босож очоод хаалгыг түгжсэн байна. Энэ бүх нарийн ширийнийг дуулаагүй аав нь тэгээд сургууль дээр очоод Аня л өөрөө ойлгож байгаагаас хойш энэ тэр яриа болох ямар хэрэг байсан юм гэж баахан түс тас хэлсэн юм биз дээ.

	Гэтэл пионерын удирдагчийг ангиас гарсны дараа Коля хаалга түгжсэн гэж Аня өөрөө хүлээн зөвшөөрсний дараа байдал шал өөрөөр эргэсэн байна. Тэгээд манай нөхөр муйхар загнасандаа өршөөл гуйхаар дахин сургууль дээрээ очтол ангийн багш нь эзгүй байжээ. Аав нь сургуулийн захиралд болсон бүх явдлыг хэлжээ. Гэтэл захирал ангийн багшийн нөхөр болохоороо эхнэрээсээ энэ тухай өмнө нь дуулсан байж.

	Коля, Аня хоёр зун нь цуг биеийн тамирын лагерь явах байсан юм. Гэвч тэр будилаан гарсны дараагаас эхлэн би Аняг Колятой уулзахыг нь тас хориглож хэдийгээр бид гэр бүлээрээ явах гэж төлөвлөөгүй ч байсан гэсэн бид охиноо аваад өмнө зүг явсан юм.

	Тийнхүү бид нэг сар хэртэй хотод байсангүй. Зуны сүүл сард Анягийн төрсөн өдөр болоход Коля түүнд хөөрхөн хүүхэлдэй, өөрөө зохиосон дөрвөн мөр шүлэгтэй ил захидлыг манай бага охиноор Аняд илгээсэн байлаа. Аня ч бэлгийг хараад жигтэйхэн баярлав...

	Их урт захидал бичсэнийг минь уучлаарай. Илэн далангүй, тов тодорхой, та нарт ойлгомжтой болог гэсэндээ л тэглээ.

	Охины маань сахилга батын дүнг бууруулах нь зөв үү, Коля Аня хоёрын үерхэлд нөхөр бид хоёр яаж хандах вэ? гэдэгт хариу сонсох гэсэн юм.

	Анягийн талаар очиж очиж ангийн багш нь яриа дэгдээж сургууль дээр болохоор Аня л өөрөө Колятай уулзах аян шалтаг эрж явдаг мэтээр багш нарынх нь үздэг явдал надад таагүй байна л даа. Нөхөр бид хоёр Аня, Коля хоёрын үерхэлд айж болгоомжлох зүйлгүй гэж анхандаа үздэг байсан бол будилаан үүсэж сургууль дээр яриа хөөрөө гарсны дараа Аняг Колятой уулзахыг тас хориглох болсон юм. Ядахдаа тэр хоёр нэг ангийнх бол бас яах вэ гэх сэн.

	Таныг хүндэтгэн ёсолсон Нина Г.

	 

	Өнөөх л шинээр урган төлжиж байгаа зүйлд саад тотгор болсон саналархуу юм гараад ирлээ шүү дээ.

	Энэ бол бүх нийтийн хүлээн зөвшөөрсөн ёс суртахууны хэм хэмжээ мөн үү? Аня, Коля хоёрын харилцааны талаар арай л ширүүн дуугардаг тэр хүмүүсээс юмны наана цааныг мэдэхгүй хүүхдэд сайн сайхныг хүссэн хэрэг үү.

	Минийхээр бол сүржин зулгуй л зан. Хөвгүүд, охиддоо итгэхгүй байснаас үүдэн юу л эс болдог билээ дээ! Сурган хүмүүжүүлэх ухаанд хэт болгоомжлох гэж бий. Үнэнийг хэлэхэд үүнийг сурган хүмүүжүүлэхийн гэж хэлэхэд ч хэцүү юм.

	Үл итгэх, дэмий дүлгэнэх, хэт болгоомжлох энэ бүхэн уг нь хаанаас гараад ирсэн юм бэ? Эдгээрийн мөн чанар чухам юунд оршино вэ?

	Бид зүй нь хэн хүний мэдэх зүйлийг байгаа чигээр нь давтаж, хүмүүжүүлэгч өөрийгөө хүмүүжүүлэхийн онцлог байдлыг дахин дахин тэмдэглэж байгууштай санагдах юм.

	Гэтэл харамсалтай нь дээд сургууль төгсөж сурган хүмүүжүүлэх ухааны мэргэжил эзэмшсэн хүмүүс сургуульд үзсэн сурганыхаа хичээлийг ажил дээр гарсан хойноо таг мартчихдаг гэм байна. Практик, сургууль дээрх өдөр тутмын ажил бол яриангүй ашигтай зүйл. Гэтэл... Наймдугаар сард болдог багш нарын зөвлөгөөн бол туршлага солилцох яриангүй сайхан индэр. Гэтэл... Багш нарын хоорондын харилцаа холбоо, яриа хөөрөө бол тэдний мэдлэгийг улам боловсронгуй болгох гайхамшигтай зэвсэг гэдэг нь маргаангүй зүйл.

	Гэтэл... багш нар маань дээд матери, сурган хүмүүжүүлэх ухааны ур чадварын оргил, шинжлэх ухааны талаар ярилцаад өөрсдийнхөө ажлын секунд тутамд анхаарч мөрдөж явах зүйл, туйлын үнэн, насанд хүрсэн хүмүүс мэргэжил нэгтэй нөхөдтэйгөө зөвлөн ярилцах явдал ямар их ашигтай болохыг огт анхаарахгүй байна.

	Англи хэлний багш, анги удирдсан багш, сургуулийн захирал нөхрийнхөө оролцоогүйгээр (иймэрхүү харилцаа уг нь будилааныг шударгаар шийдвэрлэхэд нэлээд хүч болмоор сон доо) асуудалд хандахдаа хэн бүхний мэдэх нэг чухал үнэнийг мартсан байна.

	Өөрөөр хэлбэл хүүхэд хийгээд өсвөр насныхан, залуучуудын дунд байгаа насанд хүрсэн хүмүүс, тэр дундаа багш, хүний ах зах байдал, бүрэн эрх, нэр хүнд сэлт нь, тэднээс тав, арав дахин өсдөг гэдэг хамгийн чухал нэг үнэнийг мартсан байна.

	Хэрэв нэгдүгээр зэрэгтэй юм уу спортын мастер цолтой боксчин хүн биеэ хамгаалах зэвсэггүй хүнийг зодсон байвал тэр нь хутгалсантай адил гэж эрүүгийн хуульд заасан байдаг.

	Тэгвэл ах зах байдал, нэр хүнд, тухайн тохиолдолд багшийн нэр хүндээр түрий барьсан цохилт, тодорхой нөхцөл байдлыг бий болгодог нийгэмлэгийн санал хүсэлтээр сүр далайлгах нь сурган хүмүүжүүлэгч хүнд амархан байдаг ч гэсэн үүнийг би хууль зөрчсөн хэрэгтэй л нэгэн зиндаанд тавих байна.

	Тэгэхдээ энэхүү будилааны явцад уул хүний бие махбодод нь гар хүрээгүй гагцхүү ёс суртахууны шинж чанартай байлаа ч гэсэн байдлыг зөөлрүүлэхгүй.

	Аня, Коля хоёрын хооронд болсон явдлыг хайр дурлал гэж үзэж болох уу? Бид акселерац гэдэг нэр томьёог нийтээр хүлээн зөвшөөрч, хүүхэд бие бялдрын хувьд түргэн өсөж хөгжиж байгааг акселераци гэж нэрлэж байгаа болохоор үүнд хайхрамжгүй хандаж болохгүй.

	Анягийн ээж захидалдаа арван гуравтай охин 169 см өндөр, тавин килограмм жинтэй болохыг онцолж бичсэн байна. «Физик» шүү дээ. Хүний физик байдал, биеийн өндөр бол физиологийн явц хурдсахын угтвар нөхцөл юм. Бас сэтгэл зүйн явц хурдсахын угтвар нөхцөл мөн.

	Бид акселераци гэдэг нэр томьёог хэрэглэж байна. Тэгвэл өнөөгийн маш хурдан өсөж том болж байгаа хүүхдүүд хожим том хүн болсон хойноо хүүхэд ахуй насныхаа сэтгэл зүйн байдлын талаар зөвхөн тэдэнд л ухаан санааны хувьд тийнхүү өсөх бодит бололцоо олдсон юм гэж хэлж чадна гэдгийг тодорхой мэдэх хэрэгтэй.

	Англи хэлний багш, анги удирдсан багш, түүний нөхөр сургуулийн захирал, Анягийн эцэг эх, эдгээр мөрүүдийг бичигчийн хооронд хийгээд сурган хүмүүжүүлэх ухааны өнөөгийн байдал Анягийн сэтгэл зүйн хооронд давшгүй саад тотгор байгаа бөгөөд Аня юм уу түүний үе тэнгийнхэн өөрсдөө хэрэв сурган хүмүүжүүлэгчид болбол насанд хүрсэн хүн энэхүү саад тотгорыг давахад хожим нь тусална.

	Хүний физиологи, сэтгэл зүйг судлах боломж арга хэдийгээр байдаг ч гэсэн. Лев Николаевич Толстойн «Бага нас», «Идэр нас», «Залуу нас» гэдэг гандан бууршгүй бүтээл бол энэ бүх нарийн төвөгтэй судалгааны цаад захын бодит шалгуур болох ёстой гэж би бодож байна. Эдгээр дуртгал нь чухамдаа үнэмшилтэйнхээ хувьд ямар ч сэтгэл зүйн судалгаа шинжилгээний бүтээлийг давамгайлж байгаа юм.

	Эдгээр туужууд хэвлэгдэн гарсан даруйдаа ихээхэн шуугиан дэгдээж байсан билээ. Лев Николаевич Толстой тухайн үед шинжлэх ухаанд шүүгдээгүй байсан өөрийнхөө бага, идэр, залуу насны тухай бичсэн нь хожим нь үнэн, аксиом болж хувирсан юм.

	Энэхүү урт уянгын халил нь хорьдугаар зууны сүүлийн хорин таван жилийн зуун жаран есөн сантиметр өндөр охин дурлаж болох эсэх тухай бидэнд одоохондоо учир нь тайлагдаагүй зүйл - акселераци, тухайн насны сэтгэл зүй гэдгийг хүлээн зөвшөөрсөн яриа болж байхад түүнд хөнгөмсөг хандаж болохгүй гэсэн нэг л зүйлд бүхэлдээ зориулагдсан юм шиг надад санагдаж байна. Гэхдээ маргаанд хүлээн зөвшөөрвөөс зохих нэг зүйл бий. Юу гэвэл энэ нь өчигдрийн биш, өнөөгийн бидний үзлээр бол Коля Аня хоёрын хооронд болсон явдал дурлал биш. Арай л эрт байна.

	Эрт байж болно. Тийм болохоор Коля, Аня хоёр «нууцаар дурласны» төлөө Анягийн сахилга батын дүнг бууруулахыг шаардаж, дэмжлэг хүлээсэн англи хэлний багш одоохондоо тэгтлээ буруутан биш болно оо доо.

	Тийнхүү хэн хүний мэдэх үнэн, сурган хүмүүжүүлэх ухааны цагаан толгой, будилаанд оролцож буй насанд хүрсэн хүмүүсийн үйл ажиллагааг шалгаж байдаг мөнөөх хүнлэг ёс хүчин төгөлдөр болж байна.

	Хүнлэг байдлыг зөрчсөний наад захын жишээнд сануулах, багш нарын зөвлөгөөнөөр оруулах, сахилга батын дүнг нь бууруулж буй явдал орж байна. Тэгвэл дээрх наад захын зүйлийг зөрчсөн баримтад хөвгүүд, охидын хоорондын бие биедээ үл итгэх байдал бий болгох, тэдний харилцаанд сэрдэж болгоомжлох байдал бий болгох. Бүр цаашилбал хир буртаг суулгах гэсэн бүр ч дэмий зүйлийг хамааруулж болно.

	Эрхэм уншигч танд болон англи хэлний багшид манай бодит түүхийн үүднээс ул үндэсгүй хардаж сэрдэгдэхийн зовлонг амсах удаа лав л тохиолдож байсан биз ээ. Иймэрхүү юм болж гэж саная. Та дэлгүүрт юм авахаар дугаарлан зогсож байснаа арынхаа хүнд захичхаад хэдэн минут яваад иртэл нөгөө хүн чинь яваад өгсөн байж гэж бодъё. Та байсан газраа оръё гэвэл дэс дугаарлан зогссон нийт хүн ялангуяа танаас хойших хүмүүс энэ тэрдээ тултал аашилж загнаад та өнөөх ардаа байсан хүнээ иртэл дугааргүй баахан зогсоно оо доо.

	Ондоо нэлээд хатуу баримт. Хэн нэгэн өөдгүй хүн дэлгүүрээс ганц бөөрөнхий байцаа хулгайлаад авчихсаны төлөө дэлгүүрийн худалдагчид тэнд дэс дугаарлан зогсож байсан хүмүүс бүгдээр дээрэмчид мэт санагдаж цугийнх нь цүнхийг шалгаж хэрэв эрхийг нь өгсөн бол халаасыг нь хүртэл уудлан үзвэл та ямар ч байсан нэлээд гомдоно доо.

	Аливаа хүнийг өөрөөсөө дор, тэнэг гэж үзсэнээс л янз бүрээр үл итгэж хардаж сэрддэг.

	Энэ бол цэвэр сурган хүмүүжүүлэх ухааны биш зүйл. Хамгийн наад захын яагаад ч сурган хүмүүжүүлэхийн бус зарчим гэвэл сурагчдаа өөрөөсөө дорд үзэж яльгүй юман дээр хүртэл тэднийгээ муухайгаар хардаж эвгүй байдалд оруулсан тэр багшийг бүр колонийн сургуульд баймгүй ёс суртахуунгүй юмтай өдөр болгон, алхам тутамдаа тааралдсан тэр үед нь л шалган үзэж болно.

	Гэтэл дээрх үйл явдал ердийн сургууль, ерийн л хүүхдийн хооронд болсон билээ. Коля, Аня хоёрын явдал хэрэв хайр дурлал биш зүгээр нэг хүүхдийн бодлогогүй зүггүйтэл л байсан юм бол түүнд тун цэвэр гараар хүрэх учиртай байлаа. Тэр гар багшийнх байсан бол улам л сайн.

	Бид нэлээд явдалтай зүйлийг авч үзэж байна.

	Аня ангийнхаа багшаас уучлал гуйж уйлсан байна. Яагаад тэр вэ? Тэр ямар гэм хийсэн юм бэ? Хаалгыг Коля хаасан. Тиймээс Колягийн итгэж, хайрлаж хүндэтгэдэг багш нь түүнд «Коля чи дэмий хаалга хаасан байна шүү дээ. Дахин ингэж битгий болгоомжгүй аашлаарай» гэж тун зөвөөр ойлгуулан хэлээд л болох байсан юм биш үү.

	Тэгтэл Аня ямар ч буруугүй хэр нь уйлж, эцэг эхээ дуудуулж аав нь сургууль дээр ирж, багш нартай түр тархийж сүүлд нь өөрөө буруутан болж уучлал гуйсан байна.

	Колягийн түгжсэн тэр хаалганаас үүдэн хэчнээн ч юм болов доо. Тэр хүүхэд сургуулиас арай өөр газар сонгож авсан бол тийм байдалд орох байсан уу, үгүй юу гэдгийг сурган хүмүүжүүлэгчид та нар шүүж үзэгтүн. Гэтэл Коляд туршлага дутаж, ангийн хаалгыг дотроос нь түгжсэн бөгөөд яг тэр үеэр англи хэлний багш гаднаас ирж Аня, Коля хоёрыг айлгаж өөрөө багш гэдгээ ч мартаж орхиод сургуулиар нэг шуугиан дэгдээжээ.

	Нүгэлгүй байж нүгэлтэн, буруугүй атлаа буруутан болж яагаа ч үгүй байж муу нэр хүлээлээ тэд. Энэ бүхэн бол тэр багш хүүхдээс хүчтэй, түүний сэрэмжлэх нь ч зүй. Тэгснээрээ ичээж гомдооно. Аня гомдоод л анги даасан багшаасаа уучлал гуйж уйлсан гэсэн хэн хүний мэдэх үнэнийг мартсан багшийн л гарын доорх хэрэг юм.

	Тэгвэл зохисгүй зүйл гаргасны төлөө сахилга батын дүнг бууруулсан нь зөөлнөөр хэлэхэд бодлогогүй юм болжээ. Юу нь эвгүй байсан юм бэ? Юунаас айлаа гэж? Юу нь тэгж бодоогүй гэж?

	Бие биедээ сайн, жирийн сайхан үерхэж нөхөрлөж байсан тэр хоёр одоо лав л сургууль дээрээ уулзаж учрахгүй. Тэр хоёрыг насанд хүрсэн хүмүүс айлгачихлаа шүү дээ. Үүнээс хамгийн гунигтай нь тэдгээр хүмүүс өөрсдийн нэр хүндэд, шударга явдалд, сургуулийг эрхэмлэн дээдлэх хүүхдийн итгэлийг алдагдууллаа.

	Гэлээ ч гэсэн тэд сургуулиас гадуур уулзсаар л байх болно шүү дээ. Ингэхэд англи хэлний багш хүргэлээ. Тэгтэл гадаа гудамжинд юу эс болдог билээ. Сургууль маань бидэнд, бидний зарчимч байдалд итгэсэнгүй, нэр төрийг маань хүндэтгэсэнгүй гэдгийг тэр хоёр хувийн туршлагаасаа итгэж үнэмшжээ. Тэр ч байтугай ул үндэсгүй хардаж сэрдсэний улмаас тэд гуньж гутарч ч магадгүй.

	Аня, Коля хоёрын хэрэг явдалтай холбогдуулан бичсэн Анягийн ээжийн захидал түүний эцэг эх хоёр сурган хүмүүжүүлэх ухаан, ёс суртахууны хувьд багш, нараас нь илүү болохыг харуулж байна. Тэр хоёр нэгэн цагт сурагч байсан нь лав. Тэгэхдээ жинхэнэ сайн багшийн сурагч байсан нь магад. Тэгээд ч Анягийн багш нар энэ тэр яриа гаргаж эхлэхэд захидалд бичсэнээр тэр хоёр анхандаа гайхаж байжээ. Тэд багшийн үлэмж нэр хүндэд хэвшиж дадсан хүмүүс болохоороо нэг хэсэгтээ багш нарынх зөв гэж бодож байжээ. Дараа нь эргэлзэж захидал бичсэн байна. Захидал бол тэдний эргэлзсэний баримт. Тэд эргэлзээд зогсохгүй итгэхгүй байна. Англи хэлний багш ийм л үр дүнд хүрчээ.

	 Багшлах явдал бол ариун нандин урлал юм гэсэн хэн бүхний мэдэх үнэнийг нэг бус удаа давтан өгүүлсэн билээ. Багш бол суртлыг дэлгэрүүлэгч, хамгийн дээд, цэвэр ариун ёс суртахуунтай хүн мөн. Энэ хэм хэмжээг гажуудуулсан хүн багш гэдэг мэргэжлийн ариун нандин чанарыг гутаадаг. Ямар ч улаан диплом, ямар ч төгс эрдэм чадал түүнийг энэхүү мэргэжлийн хүрээ хязгаарт эргүүлэн оруулж чадахгүй.

	Одоо эцэг, эхийн талаар жаахан ярья. Захидлаас үзвэл арван гурван настай охин, арван зургаатай хөвүүн хоёрын цэвэр ариун, цог заль төгс үерхэлд итгэж байсан Анягийн аав, ээж хоёр юманд сэтгэл зовдог, охиныхоо төлөө анхаарал тавьдаг сайн хүмүүс юм.  Тэгтэл хаалга цоожилсон «хэрэг» гарч ирж, муу явдал тэр хоёрын сайхан сэтгэлд хүртэл хир суулгаж амжсан байна.

	Итгэл найдварын талаар дахиад хоёр үг хэлье.

	Хардаж сэрдэхийн  гайтай үрээс ургаж болзошгүй хамгийн гашуун жимс бол эцэг эх нь төрсөн үр хүүхдэдээ эс итгэж, хүүхдийн цэвэр ариун үерхэл нөхөрлөлийг хүртэл үл ойшоох явдал юм.

	Чөдөр өвс л тийм үр жимс өгдөг. Тийм хогийн ургамлыг чухам хэн суулгасан болохыг бид ойлгохгүй байна. Гэтэл иймэрхүү «таригч» сургуульд хүртэл ажиллаж байна. Тэрүүнтэй ангийн багш тэмцэх чадваргүй гэхэд захирал өөрөө тэмцэх ёстой шүү дээ.

	Харамсмаар будилаан.

	Аня, Коля хоёрын сурдаг тэр сургуульд сурган хүмүүжүүлэх ухааны дээд зарчим л гэж ярихаас бус наад захын хэн хүний мэдэх юмыг практикт хэрэглэхийг таг мартсан байна.

	Энэхүү наад захын зүйлд: зарчимч байдал, нэр төр зэрэг багтдаг. Үүнийг мэддэггүй багш гэж байж болохгүй.

	Харин хүүхэд, хүүхдийн үзэл санаа бол явган сандал доогуур ургаж, түүний хажуугаар гарах гэж тэмүүлээд тэр даруйдаа гайхмаар тахийсан мөнөөх агч мод юм. Нэг бол сайн санасан хүн сандлыг өөр тийш нь зайлуулна. Эсвэл нэг сайхан сэтгэлтэй хүн хүүхдийн үзэл бодол гэдэг чинь хаа хамаагүй ургаж байдаг мод шиг юм биш, тэдний зан суртахуун бол хэдэн зуун жилийн турших хүний хүчин чармайлтын үргэлжлэл юм. Тэдний санаа сэтгэл бол манай шинэ нийгмийн үйл хэрэг юм. Хэрэв алдаа гардаг юм гэхэд амьдрал түүнийг засаж залруулна гэдгийг итгүүлж чадна.

	Амьдрал гэгч аугаа хүчтэй, туйлын үнэнч шударга бөлгөө.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

